
Taoisigh 

Céim ar Chéim 
le Colin Dunne
L. 25

Cosc ar chomhlacht
biteicneolaíochta
san India 
L. 12

Ráth ar líon na
dteaghlach le
Gaeilge?
L. 6-7

Gaelscéal ar Scoil
Forlíonadh
oideachais do 
mheánscoileanna
L. 19

Téigh chuig suíomh
oideachais Gaelscéal,
www.oideachas.gaels
ceal.ie chun 
podchraolta a fháil le
haghaidh Bhéaltriail
na hArdteis-
timéireachta agus an
Teastais Shóisearaigh. 

Éist le hagallamh 
samplach agus le cur
síos samplach ar
shraith phictiúr. 

Éist le cainteoirí óga ag
comhrá faoi na topaicí
mise, m’áit dhúchais,
mo theaghlach,
caitheamh aimsire
agus spórt, postanna. 

Tá cur síos ann ar
achar ama na scrú-
duithe, ar mharcanna
don scrúdú agus ar
na páirteanna
éagsúla sa scrúdú.
Beidh Gaelscéal ar
Scoil ar ais tar éis na
Nollag le neart ábhair
scríofa agus pod-
chraolta don bhéal-
triail mar thacaíocht
do dhaltaí agus do
mhúinteoirí. 

Téarma príosúin 
amháin as 
198 ciontú 
corparáideach! 
Colm Ó Broin

NÍOR cuireadh ach aon duine amháin i
bpríosún as an 198 ciontú a ghnóthaigh
Oifig an Stiúrthóra um Fhorfheidhmiú
Corparáideach ó 2001 i leith.

Thug na cúirteanna pianbhreith ar
fionraí do sheisear i rith an ama sin,
formhór acu ar feadh sé mhí, agus
cuireadh téarmaí príosúin do bheirt
eile ar ceal tar éis achomhairc.

Bunaíodh an oifig deich mbliana ó
shin le dul i ngleic le coiriúlacht san
earnáil ghnó. Gearradh fíneálacha i
bhformhór an 190 cás eile.

Cuireadh duine amháin i bpríosún i
mbliana, Kenneth Shanny ó Dhún
Seachlainn, Contae na Mí, as Acht na
gComhlachtaí 1990 a shárú i dtaobh
iniúchóireachta ar chuntais. Gearradh
téarma príosúin trí bliana air, an bhliain
dheireanach ar fionraí. Ciontaíodh é i
gcúiseanna eile faoin Acht um Chionta
Gadaíochta agus Calaoise 2002 chomh
maith. Tá sé ag lorg achomhairc ar an

bpianbhreith faoi láthair.
Léirigh figiúirí eile ón Aire Dlí agus

Cirt Alan Shatter gur gearradh deich
dtéarma príosúin ó bhí 2002 ann as
sáruithe ar an Acht Iomaíochta, ach gur
cuireadh iad ar fad ar fionraí.

Bhain formhór na gciontuithe a
ghnóthaigh Oifig an Stiúrthóra um
Fhorfheidhmiú Corparáideach le cun-
tasaíocht bhréagach, teip i leabhair
chuntais iomchuí a choimeád agus
iniúchóireacht ar chuntais gan an cead-
únas cuí.

Dúirt urlabhraí na hoifige gur faoi na
cúirteanna atá sé an pionós cuí a ghear-
radh ar dhaoine a chiontaítear.

“Cúisítear na cásanna seo sa Chúirt
Dúiche, áit a mbeifeá ag súil le
pianbhreitheanna neamhchoinnéala.

“Baineann formhór acu le sárú Acht
na gComhlachtaí. Cionta íseal-leibhéil
atá iontu den chuid is mó nach
gcothaíonn caillteanais do dhaoine
eile.”

Ar lean ar leathanach 5

Podchraolta
do bhéaltriail
2012 

Mícheál ‘Scrooge’ Ó Nuanáin

An tAire Airgeadais, Michael Noonan ina sheasamh le cóip chrua den cháinais-
néis taobh amuigh de Thithe an Rialtais sular léirigh sé í don Dáil inné. 
[PIC : LAURA HUTTON/PHOTOCALL IRELAND]

Caiteachas Gaeilge, Gaeltachta agus Oileán le hísliú ar €5m
Colm Ó Broin

GEARRFAR an méid airgid a
chaithfear ar chúrsaí Gaeilge,
Gaeltachta agus Oileán ar €5
milliún in 2012 de réir na
Roinne Airgeadais.

Caithfear €51 milliún ar na
rannóga  i mbliana ach
laghdófar an figiúr sin go €46
milliún an bhliain seo
chugainn.

Titfidh caiteachas caipitil ar
bheagnach €3.5 milliún go
€8.9 milliún.

Tá sé i gceist maoiniú iom-
lán na Roinne Ealaíon,
Oidhreachta agus Gaeltachta a
laghdú ar 10.6% in 2012, ó
€306 milliún go €275 milliún. 

Laghdófar caiteachas reatha
ar 5.6% ó €245 milliún go €231
milliún ach titfidh caiteachas
caipitil 30% ó €60 milliún go

€44 milliún.
Nochtfaidh an tAire Ealaíon,

Oidhreachta agus Gaeltachta
Jimmy Deenihan agus an tAire
Stáit Dinny McGinley sonraí na
gciorruithe sa Dáil níos déanaí
inniu.

Bhí sé i gceist ag an Roinn
Ealaíon, Oidhreachta agus
Gaeltachta na sonraí a fhoilsiú
i ndiaidh aitheasc an Aire
Airgeadais Michael Noonan

ach bheartaigh siad níos
déanaí ar a bhfógairt inniu.

De réir figiúirí a d'eisigh an
Roinn Airgeadais, laghdófar
caiteachas caipitil Gaeltachta
ar 30% go €1.773 milliún in
2012. Laghdófar maoiniú caip-
itil d'Údarás na Gaeltachta ar
€62,000 go €5,938,000 agus
méadóidh maoiniú caipitil do
scéimeanna Gaeilge, a
fhaigheann maoiniú ón gCran-

nchur Náisiúnta chomh maith,
ó €100,000 go €200,000.

Tiocfaidh laghdú níos sun-
tasaí ar chaiteachas caipitil ar
na hoileáin, ó €3.7 milliún go
€963,000.

Gearrfar foireann na Roinne
Ealaíon, Oidhreachta agus
Gaeltachta ó 1,662 go 1,574,
rud a laghdóidh bille tuarastal
na Roinne ó €83 milliún go €79
milliún.

F.F. ag tosnú feachtas comharthaí
in aghaidh reachtaíocht séarachais
Máirtín Ó Catháin

TÁ Fianna Fáil ag eagrú feach-
tas postaeirí agus comharthaí
ar fud na tuaithe in aghaidh an
bhille faoi dhabhachanna
séarachais.  Tá na comharthaí
réitithe ag an bpáirtí agus
beifear dá gcrochadh taobh
istigh de sheachtain.  Feisteo-
far na comharthaí in áiteacha
feiceálacha ar fud na tuaithe.
Dheimhnigh Éamon Ó Cuív
T.D., leascheannaire Fhianna
Fáil, go mbeidh ionadaithe
poiblí an pháirtí ag déanamh
socruithe faoi scaipeadh na
gcomharthaí as seo go ceann
roinnt laethanta.  “Beidh mise
ag fáil na gcomharthaí do
cheantar Chonamara agus
Ghaillimh Thiar an tseachtain
seo,” a deir an Teachta Ó Cuív.   

Dúirt an Teachta Ó Cuív ag
cruinniú i gCill Chiaráin i
gConamara an deireadh seach-
taine seo aríst go mbeadh sé
féin ag moladh nach gcláródh
daoine a gcuid damhachanna
séarachais muna bhfaightear

tuilleadh eolais agus muna
ndéantar athruithe ar an reach-
taíocht.  Beidh bille rialacháin
nua na ndabhachanna
séarachais ar an bpríomhábhar
ag cruinniú poiblí atá Fianna
Fáil a reachtáil sa gClochán i
gConamara san oíche Dé
hAoine seo amach romhainn. 

“Ceist an-mhór í seo do
cheantracha tuaithe na tíre
seo,” arsa an Teachta Ó Cuív le
Gaelscéal, “agus d’fhéadfadh
coinníollacha a bheith ann a
chosnódh an t-uafás airgid ar
mhuintir na Gaeltachta
freisin.” 

Dúirt an Teachta Ó Cuív go
bhféadfadh brú a theacht ar
dhaoine sa nGaeltacht a choin-
níonn foghlaimeoirí Gaeilge –
nó ‘Gaeilgeoirí’ mar a thugtar
orthu sa gcaint.  “D’fhéadfaí a
rá go bhfuil oiread áirithe
daoine ag úsáid an chórais
séarachais má tá ‘Gaeilgeoirí’
sa teach sa samhradh,” a deir
an Teachta Ó Cuív, “rud a
chuirfeadh costas trom breise
ar úinéirí an tí.”  Dúirt an

Teachta Ó Cuív nach bhfuil aon
fhianaise ann go bhfuil uisce dá
thruailliú sna ceantracha
tuaithe Gaeltachta. “Tógfaidh
muid Conamara i mo
thoghcheantar féin,” arsa an
Teachta Ó Cuív.  “Go bhfios
domsa taispeánann tástálacha
éagsúla go bhfuil foinsí uisce
an cheantair glan.” 

Dúirt Éamon Ó Cuív go
bhfuil sé féin agus Fianna Fáil
thar a bheith mí-shásta faoi
dhearcadh an Aire Comhshaoil
Phil Hogan sa gcás seo.  “Níl an
tAire ag tabhairt aird cheart ar
na ceisteanna tromchúiseacha
atá le freagairt agus le soiléiriú
faoin reachtaíocht seo agus
faoin tionchar a bheidh aige ar
mhuintir na tuaithe,” a deir an
Teachta Ó Cuív.  “Is é an
seasamh atá agamsa ná
comhairliú do dhaoine gan
damhachanna séarachais a
chlárú nó go mbeidh freagra
againn ar chuid mhaith ceis-
teanna agus gealltanas ar tha-
caíocht má tá obair le
déanamh.” 

Conradh físe
faighte ag Below
the Radar
Colm Ó Broin

TÁ conradh chun tuairiscí
nuachta i nGaeilge a chur ar an
idirlíon faighte ag an gcomh-
lacht léiriúcháin Below The
Radar.

Tá an conradh á thairiscint
ag Ciste Craoltóireachta na
Gaeilge ó thuaidh. Bhí conradh
bliana píolótach ag an suíomh
Nuacht24.com chun tuairiscí a
chur ar líne, ach tháinig
deireadh leis an gconradh i mí
Aibreáin i mbliana. Tá
Nuacht24.com ann ar fad,
áfach.

Faoin chonradh nua an CCG
bhí ar iarratasóirí 30% den
mhaoiniú a aimsiú iad féin ó
fhoinsí eile. Mheas meitheal
Nuacht24 nach bhféadfaidís
an maoiniú a bhailiú agus
bheartaigh siad gan cur isteach
ar an gconradh nua. Fuair
Below the Radar an maoiniú
breise óna máthairchomhlacht

Ten Alps.
Tá siad ag earcú físiriseoirí

agus léiritheora faoi láthair
don togra dar teideal Meon
Eile. Beidh sé á sheoladh san
earrach dar le Michael Fanning
ón gcomhlacht.

“Beidh an tseirbhís ag
breathnú ar ábhair éagsúla, ní
cúrsaí nuachta amháin,” ar
seisean. “Clúdófar cúrsaí
pobail, spóirt, siamsaíochta
agus eile. Ba mhaith linn nasc
a dhéanamh leis an bpobal
agus ardán a thabhairt dóibh.”

Cláir fáisnéise den chuid is
mó a dhéanann Below the
Radar, comhlacht a bhunaigh
an t-iriseoir Trevor Birney agus
an léiritheoir cúrsaí reatha
Ruth O'Reilly in 2006. Ar na
cláir atá déanta acu tá At the
Crossroad, a thug léargas ar
chonspóid Scoil na Croise
Naofa i dtuaisceart Bhéal
Feirste.

Tá roinnt clár Gaeilge

Feachtas tosaithe le hOifig an Choimisinéara Teanga a shábháil
Katie McGreal 

“TÚS le feachtas a bhí ann,” a
deir Donnchadh Ó hAodha,
Uachtarán Chonradh na
Gaeilge, faoin gcruinniú a
d’eagraigh Guth na Gaeltach-
ta agus Conradh na Gaeilge i
gCathair na Gaillimhe Dé
hAoine seo caite. Thug an
cruinniú deis do lucht na
Gaeilge plé a dhéanamh agus
tuairimí a chluinstin faoi chás
Oifig an Choimisinéara Tean-
ga agus faoin athbhreithniú
ar Acht na dTeangacha
Oifigiúla.

Toisc gur tús feachtais a bhí
ann, níl mórán torthaí ná
aiseolais faighte acu mar
gheall ar an gcruinniú. “Idir é
seo agus an Nollaig, táimid ag
súil le go mbeidh torthaí cear-
ta againn,” a deir Ó hAodha. 

Deir Conradh na Gaeilge go
raibh slua de cheithre scór
duine i láthair ag an chruin-
niú i nGaillimh, ionadaithe ó
eagraíochtaí éagsúla agus
baill de phobal na Gaeilge. 

Labhair Julian de Spáinn,
Ard-Rúnaí Chonradh na

Sábháil an Coimisinéir!

Gaeilge, faoin deis atá ag
lucht na Gaeilge Acht na
dTeangacha Oifigiúla a
láidriú san athbhreithniú seo.
Dúirt sé go bhfuil sé ag iar-
raidh go rachaidh pobal na
Gaeilge i bhfeidhm ar an rial-
tas trí theagmháil a
dhéanamh lena dTeachtaí
Dála.

Thug an Seanadóir Trevor
Ó Clochartaigh a thuairim
maidir le hAcht na dTean-
gacha Oifigiúla agus labhair
sé faoin méid a rinne Sinn
Féin go dtí seo. 

Tá eagla ar Ó Clochartaigh
go laghdóidh an t-athbhreith-
niú seo an chumhacht atá ag
Oifig an Coimisinéara Teanga.

“Sílim go bhfuil feachtas ar
bun ag an rialtas i gcoinne
Oifig an Coimisinéara Tean-
ga,” a deir Ó Clochartaigh. Ní
dóigh leis go dtiocfaidh aon
mhaitheas as an athbhreith-
niú seo. 

Dúirt an t-iar-Aire
Gaeltachta, Éamon Ó Cuív go
gcaithfear feachtas i gcoinne
chinneadh an rialtais a
phleanáil ionas go mbeidh sé
láidir go leor. D’ardaigh sé
ceist faoi Choimisinéir na
Logainmneacha freisin.  

Bhí neart plé oscailte ag an
gcruinniú agus bhí deis ag
gach duine a bhí i láthair a
dtuairimí agus a moltaí a chur
in iúl. 

Bhí Peadar Mac Fhlann-

chadha, Timire Náisiúnta
Chonradh na Gaeilge an-sásta
leis an gcruinniú. Cheap sé go
raibh sé bríomhar agus
ciallmhar agus go raibh plé
maith ann.

“Ceann de na rudaí a
tháinig amach as an gcruin-
niú,” a deir sé, “ná go bhfuil-
imid ag iarraidh go ndéan-
faidh míle duine an suirbhé
atá curtha amach chun tuair-
imí daoine a fháil ar Acht na
dTeangacha Oifigiúla.”

Is féidir teacht ar an suirb-
hé seo, atá eisithe ag an Roinn
Ealaíon, Oidhreachta agus
Gaeltachta, ar an suíomh
www.research.net/s/JZ7J6S3.  

Buailfidh lucht Chonradh
na Gaeilge agus Ghuth na
Gaeltachta le polaiteoirí ó
Fhianna Fáil an tseachtain
seo chugainn chun ceist an
athbhreithniú agus Oifig an
Coimisinéara Teanga a phlé.
Táthar ag súil go mbeidh siad
in ann roinnt cruinnithe a
eagrú le polaiteoirí eile freisin 

D'fhógair an tAire Stáit
Dinny McGinley ag tús mhí
na Samhna i mbliana go
ndéanfar athbhreithniú ar
Acht na dTeangacha Oifigiúla
2003. Níos déanaí sa mhí sin,
d'fhógair an rialtas go bhfuil
sé i gceist acu Oifig an
Choimisinéara Teanga a chur
faoi chúram Oifig an
Ombudsman mar chuid den
athbhreithniú seo.  

Peadar Mac Fhlannchadha, Timire Náisiúnta Chonradh na Gaeilge, iar-Aire Gaeltachta Éamon Ó
Cuív TD, Peadar de Blúit, Oifigeach Gaeilge Aontas na Mac Léinn in Éirinn, Cóilín Ó Cearbhaill, bain-
isteoir Rith 2012 agus Tánaiste Chonradh na Gaeilge agus Donnchadh Ó hAodha, Uachtarán Chon-
radh na Gaeilge ag an gcruinniú feachtais in Óstán Pillo i gCathair na Gaillimhe ar an Aoine seo caite. 

Comhairle Chontae 
Dhún na nGall

Donegal County Council

Alt 261A den Acht Pleanála agus 
Forbartha 2000 (Cúrsaí breise 
maidir le rialú cairéal
1.  Tá sé i gceist ag Comhairle Contae Dhún na nGall gach cairéal ina
limistéar riaracháin a scrúdú i dtaobh Treoir um Measúnacht Tionchair
Timpeallachta agus Treoir um Ghnáthóga, féachaint ar ghá ceann
amháin nó níos mó díobh seo a leanas a dhéanamh i leith na gcairéal,
ach nach ndearnadh sin - 

(i) measúnacht tionchair timpeallachta:

(ii) breith a thabhairt an bhfuil gá le measúnacht tionchair
timpeallachta;

(iii) measúnacht chuí.

2. I gcás go dtabharfaidh Comhairle Contae Dhún na nGall breith gur
ghá measúnacht tionchair timpeallachta a dhéanamh ar chairéal nó
breith an raibh gá le measúnacht tionchair timpeallachta, nó
measúnacht chuí, a dhéanamh ach nach ndearnadh sin agus go
gcinnfidh an Chomhairle fosta -

(i) gur tosaíodh ar an chairéal a oibriú roimh 1 Deireadh Fómhair
1964, nó gur deonaíodh cead i leith an chairéil, agus 

(ii) más infheidhme, gur comhlíonadh na ceanglais i ndáil le clárú
faoi alt 261 den Acht um Pleanáil agus Forbairt 2000,

go n-eiseoidh an Chomhairle fógra chuig úinéir nó oibritheoir an
chairéil ag ceangal air nó uirthi iarratas ar chead ionadaíochta a chur
faoi bhráid an Bhoird, agus beidh ag gabháil leis an iarratas sin ráiteas
tionchair timpeallachta ceartaitheach nó ráiteas tionchair Natura
ceartaitheach nó an dá ráiteas sin, mar is cuí.

3. I gcás go dtabharfaidh Comhairle Contae Dhún na nGall breith gur
ghá measúnacht tionchair timpeallachta a dhéanamh ar chairéal nó
breith an raibh gá le measúnacht tionchair timpeallachta, nó
measúnacht chuí, a dhéanamh ach nach ndearnadh sin agus go
gcinnfidh an Chomhairle fosta -

(i) gur tosaíodh ar an chairéal a oibriú ar, nó i ndiaidh, an 1
Deireadh Fómhair 1964, agus nár deonaíodh aon chead i leith an
chairéil, nó

(ii) más infheidhme, nár comhlíonadh na ceanglais i ndáil le clárú
faoi alt 261 den Acht um Pleanáil agus Forbairt 2000,

go n-eiseoidh an Chomhairle fógra chuig úinéir nó oibritheoir an
chairéil á chur in iúl dó nó di go bhfuil beartaithe againn fógra
forfheidhmiúcháin faoi alt 154 a eisiúint lena gceanglófar go scoirfear
d'oibriú an chairéil agus go ndéanfar cibé bearta is dóigh leis an
Chomhairle is cuí.

4.  I gcás go dtabharfaidh Comhairle Contae Dhún na nGall breith gur
ghá measúnacht tionchair timpeallachta a dhéanamh ar chairéal nó
breith an raibh gá le measúnacht tionchair timpeallachta, nó
measúnacht chuí, a dhéanamh ach nach ndearnadh sin agus go
dtabharfaidh an Chomhairle breith fosta go ndearnadh an fhorbairt i
gceist i ndiaidh an 3 Iúil 2008, go n-eiseoidh an Chomhairle fógra chuig
úinéir nó oibritheoir an chairéil á chur in iúl dó nó dí go bhfuil
beartaithe acu fógra forfheidhmiúcháin faoi alt 154 a eisiúint lena
gceanglófar go scoirfear d'oibriú an chairéil agus go ndéanfar cibé
bearta is dóigh leis an Chomhairle is cuí.

5. Is féidir le haon duine tuairimí nó aighneachtaí a dhéanamh i
scríbhinn, gan aon táille a íoc, chuig Comhairle Contae Dhún na nGall i
dtaca le haon chairéal ina limistéar riaracháin tráth nach déanaí ná 6
seachtaine i ndiaidh dháta an fhógra seo.   

6. Ós rud é go mbeidh an Nollaig 2011 mar chuid den tréimhse 6
seachtaine atá luaite thuas, cuirfidh Comhairle Contae Dhún na nGall
síneadh ama 9 lá ar fáil chun aighneachtaí nó tuairimí a bheith istigh.
Mar sin de, tosófar an tréimhse 6 seachtaine ar an 9 Nollaig 2011,
agus críochnófar é ar 4.30in ar an 30 Eanáir 2012.

7. Déanfaidh an Chomhairle aighneachtaí a gheofar taobh istigh den
tréimhse ama atá ceadaithe a mheas.  Is féidir go gcuirfidh an
Chomhairle aighneachtaí a gheofar ar fáil le scrúdú. 

nó is féidir go gcuifear cóipeanna ar fáil do dhaoine eile ar iarratas.

8. Déanfar cóíp d'aon fhógra a eiseoidh Comhairle Contae Dhún na
nGall chuig úineir nó oibritheoir cairéil faoin alt seo, á ordú dó nó di
iarratas a dhéanamh chuig an Bord Pleanála ag lorg cead
ionadaíochta, nó á chur in iúl dó nó di go bhfuil beartaithe ag an
Chomhairle fógra forfheidhmiúcháin faoi alt 154 a eisiúint i leith an
chairéil, a thabhairt do dhuine a rinne aighneacht, nó a thug tuairim,
laistigh den tréimhse luaite.  

9. Is féidir le húineir nó le hoibritheoir cairéil a n-eisíonn Comhairle
Contae Dhún na nGall fógra chuige/chuici, agus le haon duine a
dtugann Comhairle Contae Dhún na nGall cóip den fhógra sin dó/di,
iarratas a dhéanamh chuig an Bord Pleanála, gan aon táille le híoc, ar
athbhreithniú ar bhreith nó ar chinneadh, nó orthu beirt, a dtagraítear
dóibh san fhógra.

Is féidir aighneachtaí a dhéanamh, nó tuairimí a thabhairt, go
leictreonach trí fhoirm shaincheaptha ar líne agus córas
léarscáilíochta atá gasta agus furasta a úsáid. Tá an áis seo ar fáil ar
shuíomh idirlín Chomhairle Contae Dhún na nGall ar
www.donegalcoco.ie. Nó, is féidir aighneachtaí a dhéanamh i scríbhinn
chuig an Oifig Pleanála, Comhairle Contae Dhún na nGall, Áras an
Chontae, Leifear, agus ba chóir ‘Rialú Cairéal’ bheith sa teideal.

An tUas Mícheál Ó hÉanaigh,
Stiúrthóir Seirbhísí,
POBAL, CULTÚR AGUS FIONTRAÍOCHT,
Comhairle Chontae Dhún na nGall,
Leifear,
Contae Dhún na nGall.

Baol Alzheimer de bharr ísle brí –
eolas as staidéar sa nGearmáin
Máirtín Ó Catháin 

D’FHÉADFADH daoine a
bhfuil an ísle brí ag dul dóibh
go fadtéarmach a bheith níos
tugtha don ghalar Alzheimer
ná an gnáthphobal.  Taispeá-
nann eolas atá ag teacht as
staidéar sa nGearmáin go
ndéanann an coibhneas mí-
cheart ceimiceach dochar don
inchinn de réir a chéile – sin i
ndaoine a bhfuil an ísle brí ag
dul dóibh ón nádúr.  

Níl an staidéar seo
críochnaithe fós ach de réir an
eolais atá ar fáil d’fhéadfadh a
chúig oiread contúirt
alzheimer a bheith ar dhaoine
a bhfuil an ísle brí go dona
orthu. Dúirt Brian Leonard,
iar-Ollamh le Cógaseolaíocht
in Ollscoil na hÉireann, Gail-
limh, go bhfuil an t-eolas atá
ag teacht chun cinn fíor-tháb-
hachtach ó thaobh cúrsaí cóir
leighis de. 

Tá an tOllamh Leonard, atá
anois éirithe as a chuid dual-
gaisí in Ollscoil na hÉireann,
bainteach le staidéar cuim-
sitheach sa nGearmáin ar
bhealaí le breithiúnas a fháil ar
an ísle brí.  Thug an Coimisiún
Eorpach €19m le haghaidh an
chláir taighde chúig bliana
seo; tá beagnach cheithre
bliana den taighde déanta. 

Ar scrúdú fola a thabhar-
fadh cruthúnas cinnte go
bhfuil duine buailte ag an ísle
brí atá an taighde seo diríthe.
“Is é atá uainn dháiríre,” arsa
an tOllamh Leonard, “ná go
mbeifeá in ann a rá go cinnte
go bhfuil cúis cheimiceach
inchinne leis an ísle brí i
gcásanna áirithe.  Tá an t-eolas
sin fíor-thábhachtach.  Más
cás é go bhfuil an ísle brí fite
fuaite go domhain san inchinn
tá drugaí ag teastáil,” arsa
Brian Leonard.  

“Más iad cúrsaí agus coran-

na an tsaoil is ciontaí leis an
mbabhta ísle brí atá i gceist, ní
hé an cineál céanna cóir
leighis atá ag teastáil.” 

Dúirt an tOllamh Leonard
go bhfuil dul chun cinn maith
dá dhéanamh san staidéar seo.
“Má tá an toradh ar an gclár
seo sách maith d’fhéadfadh sé
go mbeadh an Coimisiún Eor-
pach sásta tuilleadh airgid
agus tuilleadh ama a thabhairt
dúinn,” a deir sé. 

Dúirt an tOllamh Leonard
go léiríonn an ceangal atá dá
dhéanamh idir ísle brí –
bunaithe ar fhabhtanna ceim-
iceacha – agus an galar
alzheimer an tábhacht atá le
cóir leighis cheart.  

“Más cúis fabhtanna ceim-
iceacha inchinne é d’fhéad-
fadh sé go dteastódh drugaí go
fadtéarmach agus bheifí ag
súil go stopfadh an chóir
leighis sin tuilleadh damáiste
inchinne.” 

Réaltaí Ros na Rún
ag tacú le MADRA
Áine Ní Chuaig

TÁ amhrán Nollag taifeadta ag
aisteoirí an tsobalchláir Ros na
Rún agus eiseofar é ar iTunes
amárach, Déardaoin 8 Nollaig.

Is é an dán ‘Cuireadh  do
Mhuire’ a scríobh an tÁran-
nach Máirtín Ó Direáin le linn
aimsir na Nollag sa bhliain
1942 atá roghnaithe acu don
singil. Is é an Gaillimheach
Eugene Kelly a chum agus a
chóirigh an ceol. Tá cáil bainte
amach aige le blianta fada mar
chóiritheoir agus cumadóir
ceoil.

Rachaidh an brabús ar fad a
dhéanfar ó dhíolachán an
tsingil chun sochair don
charthanas MADRA (Mutts
Anonymous Dog Rescue and
Adoption).

Is i gCamus, Conamara atá
ionad dídine an charthanais
lonnaithe. 

Tagann siad i gcabhair ar
mhadraí tréigthe agus a bhfuil
drochíde tugtha dóibh. Is
foireann dheonach atá i mbun
oibre le MADRA agus é mar
phríomhaidhm acu baile buan
grámhar a fháil do na hain-
mhithe.

“Tá muid ar bís. Seo an
chéad singil riamh a bhí
againn,” a dúirt Eileen

Keleghan, oifigeach caidrimh
phoiblí MADRA. “Tá súil
againn go mbeidh lucht leanta
MADRA ar fad gnóthach
amárach ag uaslódáil an
amhráin!

“Cosnaíonn sé suas le
€100,000 sa bhliain chun

MADRA a choinneáil ag
imeacht,” a d’inis Eileen do
Gaelscéal. 

“Ba mhaith linn buíochas ó
chroí a ghlacadh le Telegael
agus foireann Ros na Rún don
tacaíocht ar fad a thugann siad
dúinn.”

Beidh an t-amhrán
‘Cuireadh do Mhuire’ le clois-
teáil ar eagrán speisialta na
Nollag de Ros na Rún a chraol-
far Oíche Nollag ag 7.15in ar
TG4. Is féidir tuilleadh eolais
faoi MADRA a fháil ag
www.madra.ie

Conradh
buaite ag
Comhar
Colm Ó Broin

TÁ conradh trí bliana ó Fhoras
na Gaeilge buaite ag an iris
Comhar. Thairg an Foras con-
radh le haghaidh iris chlóite
Gaeilge agus d'éirigh leis an
bhfoilseachán seanbhunaithe
é a bhuachaint. 

Conradh trí bliana ar luach
€240,000 atá ann. Rinne an
iris Nós* iarratas ar an gcon-
radh chomh maith. Dúirt
Comhar, a bheas ag ceiliúradh
70 bliain ar an bhfód in 2012,
go raibh siad an-sásta leis an
nuacht agus go raibh siad ag
súil go mór le cur leis an iris i
rith na dtrí bliana.

Tá Nós* á fhoilsiú mar fhor-
líonadh míosúil in Gaelscéal
faoi láthair. Bhí sé i gceist ag
Nós* iris dhaite 68 leathanach
a fhoilsiú dá mbuafaidís an
conradh.

40 i láthair do
chruinniú
Gaeilge an 
Bhoird
Phóilíneachta 
ar an Iúr
Anton Mac Cába

Bhí an cruinniú Gaeilge is
deireanaí ag Bord
Póilíneachta an tuaiscirt ar
an Iúr ar 29ú Samhain. B’é
seo an tríú ceann de chru-

innithe ag an Bhord le teagmháil a
dhéanamh le pobal na Gaeilge. 

Bhí thart ar dhá scór i láthair. Bhí
rudaí beaga le feiceáil roimh an chru-
inniú a léiríonn an t-athrú atá ar chúr-
saí. Bhí Caitríona Ruane, iar-Aire
Oideachais ag Sinn Féin, ag comhrá le
péas sinsearach. Bhí sé soiléir go
bhfuil aithne acu ar a chéile. Bhí Sinn
Féiní eile ag comhrá le péas – i
nGaeilge. Rinne mé cúléisteacht le
comhrá idir na daoine ar mo chúl. Bhí
péas eile – ar de bhunadh Protastú-
nach é, déarfainn, óna ainm – ag caint
faoi chúlra Gaeilge an bhaile i gCon-
tae Aontroma mar a mbíodh sé ag
obair agus faoin dóigh go mbíodh
seirbhísí Preispitéireacha i nGaeilge
ann sa seanam.

Chuir Méara an Iúir, Charlie Casey
ó Shinn Féin, fáilte roimh a raibh i
láthair – i nGaeilge.

Labhair beirt phéas leis an chruin-
niú. B’iad an Bleachtaire Constábla Ní
Mhathúna agus an tArd-Chigire
Gabriel Moran. Ní raibh rud ar bith
nua sa mhéid a dúirt siad. B’é a bhí
nua gur i nGaeilge a dúradh é.

Gearóid Ó hEára, Leas-Chathaoir-
leach an Bhoird Phóilíneachta ba
mhó a labhair. Is iarchomhairleoir ag
Sinn Féin ar Chomhairle Cathrach
Dhoire é. Luaigh sé an chéad uair a
casadh Charlie Casey air, iad beirt ina
gcimí i Sciathán C, Príosún Bhóthar
Chromghlinne, Béal Feirste.

Mhol Ó hEára Seirbhís Phóilíneach-
ta Thuaisceart Éireann as “meas a
léiriú orainn tríd an rud iomlán a
dhéanamh as Gaeilge.” Bhí súil aige
“nach mbeidh aon trioblóid idir lucht
na Gaeilge agus na péas.” Ba “rud ion-
tach a rinne siad” líon na gCaitliceach
a mhéadú ó 8.3% go níos mó ná 30%
anois. D’aithin sé go raibh stair idir
pobal na Gaeilge agus na péas agus
“go dtógann sé am leis sin a
bhriseadh síos. Cuireann sé iontas
orm chomh domhain atá na moth-
úcháin.”

Mhol sé an Leas-Phríomh-Chon-
stábla Judith Gillespie. “Is iontach an
sampla í. Níl aon leisc uirthi Gaeilge a

labhairt amach linn.” Thug sé cúrsaí
Gaeilge di. 

Mar sin féin, d’aithin sé go raibh
fadhb leis na Caitlicigh sna péas. Is ón
deisceart thart ar 50% acu seo.

Ní raibh achan rud socair, áfach.
Dúirt leaid óg gur bhunaigh fear eile
leathanach Facebook in ainm a
dhearthár óig. Shocraigh an fear seo
cruinniú le cailín óg tríd an
leathanach seo. Nuair a rinne an leaid
gearán leis na péas, dúradh leis go
raibh sé “ag cur a gcuid ama amú.” 

Labhair Seán Mac Diarmada faoin
dearcadh diúltach a bhí ag na péas i
leith an cheadúnas tiomána aige -
mar gur ainm Gaeilge a bhí air. Dúirt
Maria Caraher as Coilleach Eanach i
ndeisceart Ard Mhacha nach raibh an
leibhéal seirbhise ina ceantar féin
sásúil. Ní raibh na péas ag teacht
amach le freastal ar ghlaonna.

Níorbh é seo an sean-RUC, áfach.
Bhí Davy Jones, Príomh-Chonstábla
Cúnta, agus Davy Beck ó oifig cean-
nais an cheantair ann; ghlac siad leis
an cháineadh.

Mar sin féin, bhí fadhbanna leis an
chruinniú. Bhí an lucht éisteachta
meánaosta den chuid is mó. Ba léir go
raibh cuid mhaith ann a bhí bain-
teach le Sinn Féin. Is léir go bhfuil
caidreamh maith idir na péas agus
neart daoine i Sinn Féin. An bhfuil
dul amú orthu gurb ionann é sin agus
teagmháil le daoine ar an talamh, go
háirithe Caitlicigh óga den lucht
oibre? Bhí an bheirt óg a labhair ar an
bheirt ba mhíshásta leis na péas.

Tuigtear go raibh baill de Choiste
Gaeilge Chomhairle  an Iúir nach
raibh iomlán sásta leis an chruinniú.
Bhí siad den bharúil nár cheart cruin-
nithe Gaeilge faoi leith a bheith ann,
gur ceart go mbeadh daoine ábalta
labhairt i nGaeilge ag gnáthchruin-
niú.  Ba léir nach bhfuil normálú iom-
lán ann go fóill. Ag an tús, cuireadh
ceist an raibh daoine ann nár mhaith
leo bheith i bpictiúr. Bhí scaifte maith
péas ar dualgas taobh amuigh de Lár-
Ionad Ealaíona Seán Hollywood, triúr
acu ar ghluaisrothair
chumhachtacha.

Mar sin féin, bhí tábhacht leis an
rud nár tharla. Tá sé amuigh ar an Iúr
go bhfuil tacaíocht áirithe ag easaon-
tóirí ann. Ní raibh iomrá orthu ar an
oíche - gan phicéad, nó fiú rabhadh
bréige buama, uathu. 

Leabhair Ghaeilge á bhfoilsiú
in Albain Nua 
Anton Mac Cába

TÁ ‘Sìol’ in Albain Nua ag foilsiú dhá
leabhar i nGaeilge na hAlban.
Bheadh ‘As an Abhainn Mhòir: Eng-
lish-Gaelic Recipes from Pictou
County’ fóirsteanach don Ghael
ocrach. Ba Sìol a d’fhoilsigh. 

Ba choiste ban de bhunadh an
cheantair a chuir an leabhar lena

chéile. Chomh maith le hoidis, tá
sean-fhocail agus sean-scéalta
Gaeilge tríd.

Tá Siorramachd Pictou ar thír
mhór na hAlban Nua. Tá rud beag
Gaeilge ann, chomh maith agus atá i
gCeap Breatainn. 

Ba i Siorramachd Pictou a lon-
naigh pobal Gaeilge ó Albain den
chéad uair i gCeanada, mar phobal. 

Úrscéal grafach atá sa dara leab-
har. Is é sin An Suiridhe Sìth / An
Tàillear ’s an Taibhse le hAonghas
MacLeòid. Is bunaithe ar seanscéal
traidisiúnta atá an leabhar. Dar leis
an údar go bhfuil sé fóirsteanach do
dhaltaí meánscoile (nó ardscoile,
mar a deirtear i gCeanada).

Tá Sìol lonnaithe i gCill Rìbhinn, ar
thír mhór na hAlban Nua.  

Thug an stáisiún raidió ceannródaíoch Gaeilge, Raidió Fáilte, ionadaithe le chéile ó eagrais phobail in oirthear
agus in iarthar chathair Bhéal Feirste le hiniúchadh a dhéanamh ar thionchar na Gaeilge ar logainmneacha áitiúla
Bhéal Feirste. Is iomaí duine a bhfuil a fhios acu, gur ón Ghaeilge an tSeanchill (Old Churchyard), a thagann an t-
ainm ‘The Shankill Road’ ach cé mhéid daoine a bhfuil a fhios acu cárbh as a dtagann an logainm ‘Galwally’? Le tú
féin a chur ar an eolas faoi seo, agus le roinnt mhaith fíricí shuimiúla eile a fhoghlaim faoi logainmneacha Bhéal
Feirste – bígí ag éisteacht le Raidió Fáilte ar an Chéadaoin 14 Nollaig 2011 ar 4.00in agus arís ar an Déardaoin 15
Nollaig ag an am céanna. Thug an láithreoir, Máirín Hurndall, ionadaithe le chéile ó eagrais phobail in oirthear
agus in iarthar chathair Bhéal Feirste, in éineacht leis an saineolaí logainmneacha, an t-Ollamh Micheál Ó Main-
nín ó Ollscoil na Banríona, le sraith de 2 chlár speisialta ar logainmneacha a léiriú. Is cainteoir líofa Gaeilge í
Máirín Hurndall ó chúlrá Protastúnach.

Raidió Fáilte ag tabhairt daoine le chéile

Tá sé á bheartú ag an Roinn Leanaí agus Gnóthaí
Óige scéim a dhréachtú de réir Alt 11 d’Acht na
dTeangacha Oifigiúla 2003. Is é príomhchuspóir
an Achta a chinntiú go mbeidh fáil níos mó ar
sheirbhísí poiblí i nGaeilge agus go mbeidh na
seirbhísí sin ar chaighdeán níos airde.

Is mian leis an Roinn Leanaí agus Gnóthaí Óige
aighneachtaí i ndáil leis an dréachtscéim a lorg
anois ó aon pháirtithe leasmhara. Níor cheart 
go rachadh na haighneachtaí thar 4,000 focal 
(c.8 leathanach), dá mb’fhéidir é. B’fhearr
aighneachtaí, a chuirfear ar fáil ar shuíomh
gréasáin na Roinne, a sheoladh go leictreonach
chuig public@dcya.gov.ie. 

Nó seachas sin féadfar iad a chur leis an bpost
chuig 

Aonad Tacaíochta Gnó
An Roinn Leanaí agus Gnóthaí Óige
43-49 Bóthar Mespil
Baile Átha Cliath 4 

Tá eolas faoi shainordú agus ról/seirbhísí na
Roinne ar fáil ar www.dcya.gov.ie

Is é an 5 pm ar an 5 Eanáir, 2012 an sprioc-am ar
a nglacfar le haighneachtaí. 

Is féidir tuilleadh eolais faoin Acht a fháil 
ar shuíomh gréasáin na Roinne Ealaíon,
Oidhreachta agus Gaeltachta www.ahg.gov.ie
nó é a iarraidh ach ríomhphost a sheoladh chuig
eolas@coimisineir.ie

Iarratas ar Aighneachtaí faoi Acht
na dTeangacha Oifigiúla 2003

Dréachtscéim á hullmhú ag an 
Roinn Leanaí agus Gnóthaí Óige

CLUAS SA CHEANNÁRAS
Lenár gcomhfhreagraí polaitiúil i dTeach Laighean, Colm Ó Broin

Bord na Móna
nó an Turf
Board?
TÁ an t-iar-Aire Gaeltachta Éamon Ó
Cuív buartha go bhfuil an rialtas ag
tabhairt droim láimhe don nós atá
ann ainm Gaeilge a chur ar chomh-
lachtaí stáit. 

Chuir sé i leith an Aire
Cumarsáide, Fuinnimh agus
Acmhainní Nádúrtha, Pat Rabbitte,
go raibh sé ar intinn ag an rialtas
Béarlú a dhéanamh ar ainmneacha
mar Bhord na Móna, Bord Gáis, Bord
Bia, Bus Éireann agus Coillte. 

An mbeifear ag tagairt don Turf
Board, Gas Board, Food Board, Bus
Ireland agus Forests amach anseo? 

Shéan Rabbitte na líomhaintí,
áfach. Dúirt sé nach raibh athrú ar
bith tagtha ar pholasaí an rialtais.
Dúirt sé nach raibh sé beartaithe ag

an rialtas mórán comhlachtaí nua
stáit a bhunú de dheasca cúrsaí eac-
namaíochta, ach dá mbunófaí gur
ceart ainm cuí Gaelach a úsáid. 

Ní go dtí deireadh na
díospóireachta a nocht Ó Cuív údar a
imní – go bhfuiltear ag caint ar Bhord
na Móna agus Coillte a chomh-
nascadh mar BioEnergy Ireland.
B'fhéidir gur cheart do léitheoirí
Gaelscéal moltaí a chur chuig an Aire
Rabbitte maidir le hainm idir an dá
linn?

Seanaitheasc
agus meirg air
NÍ raibh aitheasc don náisiún againn
le 31 bliain ach dá mba rud é go raibh
tú ag faire ar chúrsaí polaitíochta le
tamall anuas, ní raibh faic nua le
foghlaim agat Dé Domhnaigh.

An Taoiseach deireanach a thug

aitheasc ná Charlie Haughey i 1980.
Tá clú agus cáil air mar gheall ar an
fhrása a dúirt Haughey, “living way
beyond our means”. Seo fear a bhí
ag glacadh le híocaíochtaí ó lucht
gnó agus ag cur a chuid airgid i gcun-
tais rúnda thar lear.

Rinne Enda Kenny aithris ar
ráiteas Haughey nuair a dúirt sé:
“We all know that if, in our own lives,
we are spending more than we are
earning, we have a problem.”

Ar a laghad tá a fhios agat nach
bhfuil an locht ort as an ngéarchéim
gheilleagrach – ach is tusa a bheidh
ag íoc aisti ar aon chaoi.

Luaigh Kenny go raibh sé mar spri-
oc ag an rialtas ceannas eacna-
maíochta (economic sovereignty) na
hÉireann a fháil ar ais.

Bhí raic sa tír i mí na Samhna faoi
chailliúnt an cheannais nuair a
tháinig foireann an AE-IMF go
hÉirinn - luaigh an Irish Times
laochra 1916, ambaiste. Labhair an
staraí uileláithreach Diarmuid Ferrit-

er go tréan ar an ábhar ar Primetime.
Faoi láthair caithfidh muid cloí le
horduithe an AE-IMF chun airgead a
fháil chun an t-easnamh cáinais-
néise a líonadh. Caithfidh muid an t-
easnamh a laghdú ionas gur féidir
linn 'filleadh ar na margaí' agus
iasachtaí a fháil muid féin. Beidh
muid neamhspleách arís nuair a
tharlóidh sé sin, de réir dealraimh.
Má ghlactar le moltaí Merkosy áfach,
beidh orainn cloí le horduithe an AE
chun iasachtaí (a bheadh i bhfoirm
na n-eurobhannaí a  bhfuiltear ag
moladh)

Mar sin ní bheidh ann ach aistriú
ceannais ón AE-IMF go dtí an AE.

Ní fiontair
thráchtála iad na
bainc - Merkosy
CUIREADH ceist sa cholún seo roin-

nt seachtainí ó shin an fiontair
thráchtála iad na bainc óir déanann
an pobal tarrtháil orthu nuair a thei-
peann orthu sa mhargadh. 

Tá moltaí déanta ag Angela
Merkel agus Nicolas Sarkosy nach
'ndófar' sealabhóirí na mbanc
choíche, rud a dhéanfadh polasaí
oifigiúil de phrionsabal nach
mbaineann rialacha an chaip-
itleachais leis na bainc. Is a mhalairt
a dúirt Merkel bliain ó shin dála an
scéil– go ndófar bannaí sealbhóirí ó
2013 ar aghaidh. 

An príomh-mholadh eile a rinne
Merkosy ná pionóis ghéara a chur i
bhfeidhm má tá easnamh cáinais-
néise níos mó ná 3% ag tír i limistéar
an euro. Tá lúb ar lár anseo áfach.
Cuirimis i gcás go sroicheann Éire
3%, céard a tharlaíonn má imíonn
na bainc ar mire arís? Cén chaoi a
bhféadfaí an t-easamh a choimeád
ag 3% agus €70 billiún a íoc le sealb-
hóirí príobháideacha bannaí ag an
am céanna?

Téarma príosúin amháin as 198 ciontú corparáideach! 
Ar lean ó leathanach a haon

Cháin Teachta Dála an
Lucht Oibre, Robert Dowds, a
cheistigh an tAire Dlí faoi
choiriúlacht chorparáideach
le déanaí, cháin sé na
pianbhreitheanna a gearradh
i gcásanna a thóg OSFC.

"Táim an-mhíshásta faoin
easpa téarmaí príosúin atá na

breithiúna ag gearradh as
coireanna bóna bháin. Níl sé
ceart go bhfuil daoine ag dul
go príosún mar gheall ar fhi-
acha agus a leithéid agus ag
an am céanna nach bhfuil
daoine ag dul go príosún
toisc na coireanna bóna
bháin seo." 

I gcás amháin in 2008
ciontaíodh Stuart Fogarty,

stiúrthóir Aubrey Fogarty
Associates Ltd, i leith iasach-
taí mídhleathacha de luach
€426,338 a fháil ón gcomh-
lacht. Gearradh fíneáil
€34,000 air mar aon le 240
uair an chloig de sheirbhís
phobail agus téarma príosúin
dhá bhliain ar fionraí.

Tháinig titim ollmhór ar
líon na ndaoine a

ionchúisíodh le blianta beaga
anuas. Mar shampla,
ciontaíodh 38 agus 46 duine
in 2005 agus 2006 faoi seach
ach thit sé seo go beirt in 2009
agus 2010 araon. Dúirt an
oifig gur tharla sé seo de bharr
an méid ama a caitheadh ar
fhiosrúchán an Bhainc Angla-
Éireannaigh. Ciontaíodh
ceathrar go dtí seo i mbliana.

An Post ag galldú leo
Katie McGreal

TÁ an greamán ‘Important:
Delay Caused by Incorrect
Postal Address’ i mBéarla
amháin faighte ag Gaelscéal. 

Bhí an seoladh mícheart ar
an gclúdach ach bhí ‘Spiddal’
lámhscríofa air i mBéarla, in
aice le seoladh Gaeilge agus an
greamán Béarla.

Tháinig an litir ó fhear i
nDún Laoghaire i mBaile Átha
Cliath. 

Tá an chuma ar an scéal
anois go bhfuil an greamán seo
ar fáil timpeall na tíre, sna Gall-
tachtaí  agus sna Gaeltachtaí. 

Fuair Oifig an Choimisinéara
Teanga litir ó An Post an mhí
seo caite a rá go mbeadh an
greamán seo dátheangach as
seo amach. 

Tá sé ráite ag Angus Laverty
ó An Post arís go ndéanfaidh sé
cinnte de nach dtarlóidh an

fhadhb seo arís agus go
labhróidh sé leis an oifig áitiúil
sin. Deir sé go bhfuil seans ann
gur chuir duine éigin ó Oifig an
Phoist mór, i bPort Laoise nó i
mBaile Átha Cliath an greamán
sin ar an litir. 

“Ní bheadh eolas áitiúil acu
sna hoifigí sin,” a deir Angus.

Tá polasaí teanga i bhfeidhm
ag An Post agus deir siad go
nglacann siad le seoltaí i
nGaeilge agus i mBéarla agus
go dtarlaíonn an rud céanna

do litreacha le seoltaí míchru-
inne, is cuma cé acu teanga atá
i gceist, Béarla nó Gaeilge. 

D’iarr an Roinn Ealaíon,
Oidhreachta agus Gaeltachta
ar An Post in 2009 scéim tean-
ga a chur le chéile agus í a she-
oladh chucu ionas gurbh
fhéidir í a chur i bhfeidhm. 

Toisc nach bhfuil an scéim
sin curtha i bhfeidhm, ní féidir
leis an gCoimisinéir Teanga
iachall a chur ar An Post an
polasaí a chur i bhfeidhm.

Deir Oifig an Choimisinéara
Teanga go bhfuaireadar geall-
tanas ó An Post nach scríobh-
far i mBéarla ar chlúdaigh a
bhfuil seoladh i nGaeilge
orthu. 

Thar dhoras oifig an Phoist i
Maigh Cuilinn i gContae na
Gaillimhe, tá an leagan Gaeilge
de Mhaigh Cuilinn litrithe míc-
heart. ‘Magh Cuilinn’ atá scrío-
fa air. 

Cló Iar-Chonnacht
Indreabhán, Co. na Gaillimhe.
Teil: 091-593307 cic@iol.ie www.cic.ie

BRONNTANAIS NOLLAG

AR FÁIL AR €20 NÓ NÍOS LÚ

Ceannaigh dearbhán Nollag do chara agus
is fiú suas lena dhá oiread é i Sladmhargadh na Nollag.

Rogha leathan leabhair do pháistí ar fáil
www.cic.ie

Sladmhargadh na Nollag
ón Luan 28 Samhain go hAoine 23 Nollaig

lacáiste 50% ar GACH leabhar atá foilsithe ag CIC!
lacáiste suas le 25% ar gach leabhar eile!

CDs ar €10!

Tá an-rath ar an ghaelscolaíocht ach an
raibh mórán de thionchar aige sin ar
líon na dteaghlach Gaeilge sa tír? 
Ciarán Dunbar

DEIR stiúrthóir
eagraíochta a tha-
caíonn le daoine
chun clann a
thógáil le Gaeilge,

Feargal Ó Cuilinn go bhfuil
“Iarscolairí na scoileanna ag
roghnú na Gaelscolaíochta dá
bpáistí féin seachas Gaeilge a
labhairt leo.” 

Ní scéal mór nó iontach é go
bhfuil líon na bpáistí atá á
dtógáil leis an Ghaeilge sa
Ghaeltacht ag titim i gcónaí, de

réir na fianaise a léiríonn na
staitisticí ó Scéim Labhairt na
Gaeilge cibé ar bith. 

Glactar go forleathain go
bhfuil rath ar an Ghaeilge sa
Ghalltacht, áfach, agus is cinnte
dearfa go bhfuil na
Gaelscoileanna ag fás as cuimse
le 30 bliain anuas.  Ach an bhfuil
tionchar á imirt ag an fhás sin ar
líon na bpáistí atá á dtógáil leis
an Ghaeilge sa Ghalltacht? 

Tá an tUasal Ó Cuilinn,
stiúrthóir Chomhluadar,
dóchasach go bhfuil dul chun
cinn déanta, áfach. 

“Is é mo bharúil ná go bhfuil
níos mó daoine ag iarraidh a
bpáistí a thógaint le Gaeilge le 10
mbliana anuas, agus go bhfuil
ardú beag ins an méid teaghlach
atá á dhéanamh,” a deir sé.

“10 mbliana ó shin bhí breis is
200 teaghlach cláraithe le
Comhluadar agus b’fhéidir 80
díobh an-ghníomhach.”

“Faoi láthair tá breis is 650 ar
na leabhair againn agus
b’fhéidir 200-250 ag baint úsáid
ghníomhach, go míosúil, as
seirbhísí sóisialta na hea-
graíochta. Ar a bharr sin bheadh
teaghlaigh aonaracha eile agus
grúpaí pobal i dteagmháil linn
ag lorg comhairle srl.”

Deir Feargal nach bhfuil obair
s’aigesean agus Chomhluadar
éasca áfach. “Tá sé deacair, gan
tacaíocht ná straitéis ag an
státchóras chun cur leis an líon
teaghlach.”

Ach nach bhfuil an Ghaelsco-
laíocht ag cabhrú leis an dul
chun cinn? 

“Maidir leis an nGaelsco-
laíocht, tá fós líon an-bheag de
thuismitheoirí na
ngaelscoileanna ag tógáil a
bpáistí le Gaeilge.”

“Cinnte, bheadh daoine
áirithe á dhéanamh ach ní dóigh
liom (agus ní fheictear dom) go
bhfuil uimhreacha suntasacha i
gceist.” “Tá an chuma ar an

scéal go bhfuil iarscoláirí na
scoileanna ag roghnú na
Gaelscolaíochta dá bpáistí féin
seachas Gaeilge a labhairt leo,” a
deir sé.

Dar le hÁine Ní Shléibhín a
oibríonn le Gael-Taca i gcathair
Chorcaí, “De réir mo thaithí féin
ó bheith ag bualadh le pobal na
Gaeilge sa chathair, tá níos mó
teaghlach ann ná a cheapas féin
fiú a bheadh ag tógáil clainne le
Gaeilge. Faraor, níl aon fhigiúr
deimhneach nó faic mar sin
agam, ach díreach ó thaobh
daoine ag bualadh isteach anseo
chugainn, tá daoine fós á
dhéanamh.”  Deir an Dr.
Fearghal Mac Ionnrachtaigh,
iardhalta Choláiste Feirste agus
gníomhaire Gaeilge i mBéal

Feirste, “tá mise cinnte de go
bhfuil méadú suntasach ann ó
thaobh líon na dteaghlach atá ag
tógáil a gcuid páistí le Gaeilge
ach níl taighde ceart déanta ar
tionchar an Ghaeloideachais ó
thuaidh nó ó dheas chun
fianaise a chur le cibé tuairim
atá ann...cad chuige seo? 

“Bá chóir go gcuirfí tion-
scadail taighde cuimsitheacha
le chéile chun an scéal seo a
fhiosrú agus plean ceart a chur
le chéile bunaithe ar na dushláin
a eascraíonn as. 

Ar ndóigh, beidh airgead, toil
agus fuinneamh de dhíth chun
seo a dhéanamh ach ní dócha go
bhfuil muid ag caint ar riach-
tanas ró-uaillmhianach.”

Ach an bhfuil sé go díreach

“Iarscoláirí na scoileanna ag roghnú
na Gaelscolaíochta dá bpáistí féin
seachas Gaeilge a labhairt leo”

Cá mhéad páiste a fhaigheann
oideachas trí mheán na
Gaeilge sa Ghaeltacht?
De réir figiúirí ó COGG An Chomhairle um Oideachas
Gaeltachta & Gaelscolaíochta, tá 5,100 in Iarbhunscoilean-
na ag fáil oideachas trí mheán na Gaeilge sa Ghaeltacht
agus 9,500 ag fáil bunscolaíochta trí mheán na Gaeilge sa
Ghaeltacht.  De réir na staitisticí ó Scéim Labhairt na
Gaeilge an uair dheireanach a rinneadh í, tá Gaeilge ag
tuairim is 30% de pháistí na Gaeltachta. 

Feargal Ó Cuilinn

Scaifte ollmhór ag 'Tumchónaí Gaeilge do Theaghlaigh' i nGartán i dTír Chonaill ag tús mhí na
Samhna. Bhailigh 17 dteaghlach le chéile, 90 duine san iomlán idir thuismitheoirí agus pháistí
agus tháinig said as achan chearn den tír, Cill Mhantáín, An Iarmhí, Átha Cliath, Béal Feirste, Tír
Eoghain agus Tír Chonaill féin. D'eagraigh Comhluadar Leitir Ceanainn in éineacht le Gaelphobal
an tSratha Báin an ócáid.

Spriocdháta: Déardaoin, 15 Nollaig 2011
Le tuilleadh eolais a fháil agus le hiarratas a chur isteach,
téigh chuig www.publicjobs.ie    

Is fostóir comhionannas deiseanna í Ollscoil na hÉireann,
Gaillimh. 

Bainisteoir Seirbhísí Dlí
agus Conarthaí

www.oegaillimh.ie

Fáiltítear roimh iarratais i dtaca leis an bpost a leanas:

Ó dhearbhnialas go tríocha: Tionchar
dearfach na Gaelscoile ar an tSrath Bán 

DAR le Seán Ó Daimhín, fear
atá ag gníomhú ar cheist na
Gaeilge ar an tSrath Bán le
fada – tá tionchar ag an
Ghaelscolaíocht ar úsáid na

Gaeilge sa teach.
“Ní thig liomsa labhairt faoi cheantair

eile, ach anseo ar an tSrath Bán, sular
bunaíodh Gaelscoil Uí Dhochartaigh i
1997, níl mise eolach ar aon teaghlach a
thóg a gclann le Gaeilge. An teaghlach
deireanach atá ar eolas  agam a thóg a
gclann le Gaeilge sa cheantar ná muintir
Uí Nualláin, is é sin tuismitheoirí Bhrian
Uí Nualláin (Myles na gCopaleen) agus
Chiaráin Uí Nualláin, agus ní inniu ná
inné é sin,” ar seisean. 

“Bhí roinnt teaghlach ann i gcónaí a
bhí báúil leis an Ghaeilge, agus a
chuireadh a bpáistí chun na Gaeltachta
sa samhradh is araile, ach is mór idir sin
agus páistí a thógáil le Gaeilge.”

An raibh tionchar ag an Ghaelsco-
laíocht ar an líon sin? 

“Bhí, gan amhras. Níl a fhios agam an
bhfuil páistí á dtógáil i nGaeilge amháin
ag an bheirt tuismitheoirí in aon teagh-
lach anseo, ach bheadh thart fá 20
teaghlach sa cheantar anois agus na
páistí á dtógáil i nGaeilge ag tui-
smitheoir amháin, agus roinnt Gaeilge á
húsáid ag an tuismitheoir eile. Bheadh
thart fá 30 teaghlach eile ann ina
mbeadh cúpla focal beo achan lá sa
bhaile leis na páistí, leithéidí ‘oíche
mhaith’ agus ‘ná déan sin’, ‘maith an
cailín’, ‘go raibh maith agat’, ‘tabhair
dom’ srl. 

“I gcomparáid le líon iomlán na
dteaghlach sa cheantar, is líon beag é an
20 teaghlach sin, agus is mionlach é
fosta fiú taobh istigh de phobal na
Gaelscolaíochta, ach is dul chun cinn
suntasach é ar a raibh ann roimhe seo.”

“ Nuair a bunaíodh an Ghaelscoil thug
sin uchtach domsa mar thuismitheoir a
labhair Gaeilge amháin le mo pháistí
féin, agus is Gaeilge amháin a labhair
siad liom go dtí an lá atá inniu ann, iníon
amháin 10 mbliana agus iníon eile 14
bliana.”

“ Sin an tábhacht atá leis na
Gaelscoileanna in achan cheantar, chan
amháin go bhfaigheann do pháistí
oideachas trí Ghaeilge, ach go dtugann
siad seasamh buan feiceálach don
Ghaeilge sa cheantar, agus faigheann go
leor tuismitheoirí uchtach agus dóchas
uaidh sin Gaeilge a labhairt lena gcuid
páistí sa bhaile.” 

An bhfuil sé níos éasca páistí a thógáil
le Gaeilge ó dheas? 

“Tá agus níl. Ní maith liom féin aon
mhór-idirdhealú a dhéanamh idir taobh
amháin den teorainn agus an taobh eile.
Ach tá difear mór amháin nach féidir a
shéanadh agus is dúshlán mór é. Tuigim
go mbíonn roinnt daoine sna 26 chontae
ag gearán faoin dóigh ar teagascadh
Gaeilge dóibh ar scoil, deir siad nach
bhfuil siad in ann Gaeilge a labhairt.”

“ Ach creidimse go bhfuil Gaeilge
éigin sa ghrágán acu uilig. Mar shampla,
d’fhreastail mé ar cheolchoirm de chuid
Choláiste Ailigh i Leitir Ceanainn cúpla
bliain ó shin, an scoil a raibh m’iníon ag

freastal uirthi ag an am. Bhí na tui-
smitheoirí ag bualadh bos ag an am
ceart. Bhí leath-thuiscint ag na daoine is
laige Gaeilge ar cad é a bhí ar bun ar an
ardán.”

“ Ach ar an tSrath Bán, ag seó mór
scoile i nGaeilge amháin, nuair a
deirtear rud éigin greannmhar ar an
ardán, nó nuair a thugtar eolas táb-
hachtach, bíonn ciúnas mór. As thart fá
gach 6 thuismitheoir againne ar an
tSrath Bán, bheadh cúigear nach bhfuil
oiread is focal Gaeilge acu, fiú ‘tá’ nó
‘agus’. Séanadh an Ghaeilge orthu sa
chóras oideachais ar fad. Nuair a chluin-
im iriseoirí agus polaiteoirí ag caint
faoin ‘an-dul chun cinn’ ó thuaidh, áit
nach bhfuil an Ghaeilge ‘éigeantach’,
smaoiním ar an chiúnas mór sin, tui-
smitheoirí ar mhaith leo Gaeilge a bhei-
th ag a bpáistí féin, ach gan oiread is dhá
fhocal acu féin le cuimilt in aghaidh a
chéile.”

“Chomh maith leis sin, ní féidir rudaí
bunúsacha bídeacha a fháil ón stát ó
thuaidh. Dhiúltaigh siad teastas breithe,
i nGaeilge ná dátheangach, a thabhairt
dúinne dár n-iníonacha. Chuir duine de
mo iníonacha ceist orm lá amháin roinnt
blianta ó shin “A Dhaidí, cad chuige
nach bhfuil An Srath Bán i nGaeilge ar
na comharthaí bóthair anseo, ach go
bhfuil An Srath Bán agus Leifear i
nGaeilge thar an droichead?’. Aithníonn
siad féin nach bhfuil an Ghaeilge le
brath sa timpeallacht, go bhfuil rudaí
‘níos fuaire’ ó thuaidh. Rudaí beaga mar
sin, tá tábhacht leo in intinn páiste.”

róluath a rá ar éirigh leis an
Ghaelscolaíocht glúin úr de
theaghlaigh Ghaelacha a chur ar
an saol?  Sin an dearcadh a
léiríonn Janet Muller,
príomhfheidhmeannach na
scátheagraíochta Pobal sa
Tuaisceart.

“Seans go bhfuil se róluath go
fóill torthaí iontaofa a fháil ar
líon na n-iardhaltaí atá ag tógáil
páistí le Gaeilge ag an bpointe
seo.”

“Faoi láthair mar is eol dúinn,
tagann formhór na ndaltaí atá sa
Ghaelscolaíocht ó thuaidh  ó
theaghlaigh nach bhfuil Gaeilge
acu, mar sin, bheadh sé
ciallmhar aon athrú a thomhais
bunaithe orthu siúd agus iad ag
fás aníos, ” a deir sí. 

Níl mórán amhrais ann ach go
bhfuil sé doiligh teacht ar eolas
cruinn maidir leis an ábhar seo.

Deir an Dr. Reamaí Mathers,
gníomhaire Gaeilge atá glórach
ar cheist na Gaeilge sa bhaile.
“char chuala mé riamh faoi
chaint nó eolas cruinn ar an
ábhar.”

“Ta na mílte duine óg le
Gaeilge ann ach de cheal eolais,
spreagtha nó a dhath eile is eis-
ceachtaí ar fad iad a roghnaíonn
a bpáistí a thógáil le Gaeilge.” 

Dar leis an Dr. Mathers tá sto-
caireacht de dhíth ar an cheist.
“Tá fógraíocht, cainteanna agus
clár de dhíth leis an phróiseas a
spreagadh agus a éascú,” a deir
sé.  Deir Reamaí áfach; “Ní ceist
í seo a thig linn a shocrú ag leib-
heál mórpholasaí.”

“Tá gá le grúpa atá ‘réamhgh-
nóthach’ le daltaí scoile, le cura-
clam scoile agus mic léinn ag
míniú dóibh go bhfuil tógáil
páistí le Gaeilge indéanta agus
go bhfuil sé go maith dá bpáistí.”

Cá mhéad
páiste atá á
thógáil i
nGalltacht
na Poblachta
le Gaeilge?
Ní féidir a bheith iomlán
cruinn faoin cheist sin
ach tá leideanna láidre
ann, de réir figiúirí ó
Gaelscoileanna

• Tá 29,758 daltaí ag
fáil scolaíochta trí
mheán na Gaeilge (thart
ar 6%) ag an mbunleib-
héal 

• Tá 6,900 ag an iar-
bhunleibhéal, (thart ar
2%).

As an mhéad sin tá
1,057 ‘teaghlach’ ag an
mbunleibhéal agus 341
‘teaghlach’ ag an iar-
bhunleibhéal ag tógáil a
gclainne le Gaeilge de
réir ár staitisticí i
mbliana.  

Gaelscolaíocht sa
Tuaisceart
• Tá rud beag níos mó na 1% de pháistí an 

Tuaiscirt ag fáil oideachais trí mheán na 
Gaeilge.

• Bunscoileanna: 2892
• Iarbhunscoileanna: 747
• Naíscoileanna: 1029

An Buiséad: Ní mholfaidh mé é,
ach ní cháinfidh mé é ach oiread
Concubhar Ó Liatháin    

Níl luibh ná leigheas ar an
mbás…ná ar an
mBuiséad.   Táim bod-
har ón gcaint go léir atá
cloiste agam le roinnt

míonna anuas faoin anachain atá i
ndán dúinn an tseachtain seo.    

Nílim chun an buiséad seo a mho-
ladh – ach nílim chun é a cháineadh
ach oiread.  

Ní dóigh liom gur féidir a mhalairt a
dhéanamh agus cúrsaí mar atá.  

Níl focal cloiste agam, a chreidfinn,
a thabharfadh le fios dom go ndéan-
fadh lucht an fhreasúra rud ar bith
éagsúil ón dream atá i gcumhacht.   

Dá mhéid a chloisim ó leithéidí
Fierce Doherty ó Shinn Féin, ag tab-
hairt le fios dom go mbeadh cinntí
éagsúla á gcur i bhfeidhm dá mbeidís
siúd i gcumhacht, is mó a chreidim
gurb é Sinn Féin an páirtí is mó a
bhaineann leas as an gcríochd-
heighilt.   

Bíonn siad ag fógairt go fíochmhar
ó dheas amhail is nach féidir linn iad
a fheiscint ó thuaidh agus iad ag tab-

hairt faoi chiorruithe le díograis agus
le dúthracht.   

Ní críochdheighilt a bhfuil Fianna
Fáil, mo chairde nua, ag baint leasa as
ach an díchuimhne pholaitiúil.   Tá
siad ag caint anois faoi éagothromas
amhail is nach raibh siad féin ag cur
an éagothromais chun cinn i bpáirt
lena gcomhghuaillithe sa Pháirtí
Daonlathach agus sa Chomhaontas
Glas agus iadsan i gcumhacht ar
feadh ceithre bliana déag.  An bhfuil
luibh nó leigheas ar speabhraídí na
bpolaiteoirí?  

Ós rud é nach bhfuil pinsean
iarthaoisigh agam, tá orm faoiseamh
a lorg ón ar an ‘scuaine scread’ atá i
mo thimpeall anois.   

Fuaireas an faoiseamh sin ag an
deireadh seachtaine agus tá sé fós ag
tabhairt sóláis dom inniu agus beidh
go ceann i bhfad. 

Ar an Aoine bhí sé de phribhléid
agam bheith i láthair in Áras Éamoin
Mhic Suibhne i gCúil Aodha nuair a
osclaíodh Éigse Dhiarmuid Uí Shúil-
leabháin. Ócáid mhór cheiliúrtha ar
fhéilire Mhúscraí agus na hÉireann  is
ea an Éigse a dhéanann ceiliúradh ar
shaol an tsár-amhránaí agus an irise-
ora a cailleadh go tragóideach scór
bliain ó shin. 

Deineadh níos mó gnó fónta ann ná
mar a deineadh i Stocmhalartán na
hÉireann mar gur seoladh dhá
dhlúthdhiosca agus dhá leabhar ann.

Ansin bhí taispeántas d’amhrá-
naíocht ar an sean-nós le fonnadóirí
óga ó Ghaeltachtaí Mhúscraí, na
nDéise, Chorca Dhuibhne, Chonama-
ra agus Ráth Chairn, taispeántas a bhí
draíochtúil agus mar ómós cuí don té
a bhí á chomóradh.  

Tá traidisiún na hamhránaíochta ar
an sean-nós slán sábháilte i lámha na
glúine atá le teacht, mar a dúirt

stiúrthóir na hÉigse, Eibhlís Ní Shúil-
leabháin, deirfiúr Dhiarmuidín.  Ba
mar thoradh ar scéim cheannró-
daíoch, Snó (Sean Nós na nÓg) a

fuaireamar an taispeántas amhrá-
naíochta sin agus tá buíochas ag dul
do Aisling Gheal, an tionscnamh
chun amhránaíocht ar an sean-nós
agus traidisiúin eile Mhúscraí a
chaomhnú, as a ucht sin. 

Agus sinn ag áireamh na cent tar éis
an Bhuiséid ná caillimis radharc ar
ghnéithe dár saol nach gcailleann a
luach riamh.  Ní cheannódh ór na cru-
inne an sólás a fuaireas féin agus an
slua eile a bhí ann as glór taibhsiúil
Dhiarmuid Uí Shúilleabháin a
chloisint ag canadh “Réidhchnoc
Mná Duibhe”, traic ón gceirnín nua
atá eisithe óna gcartlann ag Gael Linn,
Ceolta Mhúscraí, ceann de na ceirníní
a seoladh ar an oíche úd i gCúil
Aodha.   Cinnte, tá an glór saibhir
céanna cloiste againn go minic ar
Raidió na Gaeltachta ó cailleadh Diar-
muidín – ach bhí cumhacht ar leith sa
halla agus an taifead seo,  nár
chualathas roimhe, á sheinnt.  Bhí
Diarmuidín inár measc arís, fiche bli-
ain tar éis a bháis.   

Murar féidir luach a chur ar rud, is
dócha nach féidir cáin a chur air ach
oiread cé nach gcuirfeadh sé iontas
orm dá mbeadh rannóg sa Roinn
Airgeadais ag iarraidh cánacha nua a
chumadh agus go mbeadh caolseans
ann go dtiocfaidís ar sheift chun éiric
a bhaint as an saibhreas cultúrtha atá
againn.   Má tá aon sólás le baint as
easpa cumais na Seirbhíse Poiblí sa

Ghaeilge, is é nach dtuigeann siad
gurb ann don saibhreas sin.

Thug Colm McCarthy léargas dúinn
cúpla bliain ó shin ar mheon aigne an
eacnamaí, fáithe bréige ár linne, agus
an tslí a gcuirfeadh seisean agus a
chomhionann deireadh le go leor den
tacaíocht atá ar fáil don Ghaeilge agus
don Ghaeltacht.   Chomh fada is a
bhaineann sé liomsa, táim imdhíon-
aithe ar an meon suarach seo a bhuío-
chas don Éigse.  Beidh an Ghaeltacht
agus an Ghaeilge beo i bhfad i ndiaidh
na linne seo.

Ní mise amháin atá ag lorg imd-
híonadh ar an drochshaol – mo leagan
féin den ‘austerity’ seo a mbíonn na
tráchtairí ag caint mar gheall air de
shíor.    Deirtear anois go mbeidh suas
le 30,000 ag taisteal ón tír seo chun
na Polainne le freastal ar Chraobh-
chomórtas Sacair na hEorpa.  Íoc-
faidh gach duine acu €1500 ar an tais-
teal, ar na ticéid agus ar an lóistín –
agus níl áireamh ar an méid a chaith-
fear ar an ólachán.   

Sáróimid na dúshláin seo atá
romhainn.   Níl amhras orm faoi sin.
B’fhéidir go bhfoghlaimeoimid
ceachtanna luachmhara as an eis-
péireas, an ceacht is luachmhaire acu
ná gan muinín a chur i ndaoine eile
chun sinn a thabhairt slán ach brath
orainn féin.    B’fhéidir go mbeidh
amhráin nua le canadh ag na glúine
atá ag teacht inár ndiaidh. 

Dá mhéid a chloisim ó leithéidí
Fierce Doherty ó Shinn Féin,
ag tabhairt le fios dom go
mbeadh cinntí éagsúla á gcur i
bhfeidhm dá mbeidís siúd i
gcumhacht, is mó a chreidim
gurb é Sinn Féin an páirtí is mó
a bhaineann leas as an
gcríochdheighilt.   Bíonn siad
ag fógairt go fíochmhar ó
dheas amhail is nach féidir
linn iad a fheiscint ó thuaidh
agus iad ag tabhairt faoi 
chiorruithe le díograis agus le
dúthracht.   

Mair a Chapaill ... 

Síle Ní Bhraonáin

Tá an Nollaig buailte orainn.
Tá na hamhráin á gcasadh
ar an raidió, tá na fógraí teil-
ifíse ag líonadh gach
briseadh fógraíochta ar an

teilifís agus tá na crainn Nollag á
gcrochadh. Is breá liom féin aimsir na
Nollag. Tagann an chlann ar fad le
chéile agus bíonn neart le hithe agus le
hól.  Agus ar ndóigh tagann Daidí na
Nollag freisin. Ach is éasca domsa

sásamh a bhaint as an tsaoire
bhliantúil seo. Tá clann agus cairde
agam, tá bia go leor agam agus níos
tábhachtaí fós, tá dídean agam - áit ar a
dtugaim Baile.

Ach ní hamhlaidh atá do dhaoine
eile. Dar le Focus Ireland,  tá suas le
5,000 duine gan dídean in Éirinn faoi
láthair, agus is gasúir óga go leor acu
sin - duine as gach seachtar go
deimhin. Tá sé foghlamtha agam ó
roinnt de na tuairiscí atá léite agam go
bhfuil fáthanna difriúla lena
mbochtannas ag an 5,000 duine sin. 

Tá roinnt acu gan dídean ó bhí siad
ina ngasúir, toisc gur bhris a gcuid
teaghlach suas nó b’fhéidir go raibh
fadhbanna pearsanta acu ar nós tinnis
de shaghas éigin a chuir ar an mbóthar
iad. Tá daoine eile ann a raibh chuile

rud faoin spéir acu an t-am seo anu-
raidh, ach mar gheall ar an ngéarchéim
gheilleagrach tá chuile rud caillte acu
anois.  Tá siad caite amach ar an tsráid
ar nós seanbhuicéid nach dteastaítear
níos mó. Ach is cuma cén fáth atá leis,
nach bhfuil sé de cheart ag gach duine
leaba a bheith acu chun codladh ann?
Samhlaigh a bheith ag dul a chodladh
taobh amuigh san aimsir fhuar seo! 

Cé go bhfuil go leor carthanas ann
chun cúnamh a thabhairt dá leithéid
de dhuine, is cosúil go mbeidh tamall
fada ann sula ndéanfar níos mó chun
an fhadhb a réiteach. 

Leis an mbuiséad is deireanaí atá
ullmhaithe ag an rialtas, beidh i bhfad
níos mó airgid á ghearradh ar chuile
dhuine agus mar is iondúil is iad na
daoine atá ar an ngannchuid an dream

is mó a fhulaingíonn le haon laghdú a
dhéantar ar an mbeagán de theacht
isteach a bhíonn acu. 

Tuigim nach bhfuil aon réiteach
sciobtha ar an bhfadhb seo ach murar
féidir cosaint agus cúnamh a thabhairt
don dream is laige sa phobal, cén
mhaith a bheith ag caint faoi chórais
nua agus faoi scéimeanna nua a
d’fhéadfadh a theacht uair éigin am
éigin.  Táimid uilig ag fulaingt de bharr
cúrsaí airgid faoi láthair ach fós ba
chóir go mbeadh an dream a bhfuil sé
d’acmhainn acu a bheith ag déanamh
níos mó don té is mó a dteastaíonn
cúnamh uathu. Nach é sin an aidhm a
bhí ag Daidí na Nollag an chéad lá
riamh a chuaigh sé chun bóthair le
cúnamh a thabhairt don té a bhí ar an
ngannchuid.

Dealbh de chuid an 'Ending Home-
lessness Exhibition' i mBaile Átha
Cliath i mí Lúnasa na bliana seo atá
mar chuid d'fheachtas ag iarraidh
deireadh a chur le heaspa dídine in
Éirinn [PIC : SAM BOAL/PHOTOCALL IRELAND].

SÚIL SIAR na Seachtaine

An Mhanainnis: 
a chóras
litriúcháin
damnaithe

Donncha Ó hÉallaithe 

I gcolúin  an nuachtáin sheachtainiúil
Ghaeilge INNIU, trí scór bliain ó
shoin, d’éirigh conspóid faoin gcóras
litriúcháin a úsáidtear le Manannais
a scríobh. 

Tá leabhar beag sa mbaile agam, a
cheannaigh mé na blianta fada ó shin
ar Oileán Mhanann. ‘Yn Sushtal
Scruit Liorish Yn Noo Ean’ atá ar an
leabhar nó i nGaeilge na hÉireann ‘An
Soiscéal de Réir Eoin’. 

Breatnaiseoir ón Eaglais Anglacá-
nach is cúis leis an gcóras litriúcháin
a cuireadh i bhfeidhm ar Ghaeilg
Mhanann, ag deireadh an 18ú haois. 

Ar an gcéad amharc is deacair na
cosúlachtaí idir an Mhanannais agus
Gaeilge na hÉireann a thabhairt faoi
deara. Dar le Wikipedia is ionann
‘cabbyl’ i Manannais agus ‘capall’ i
nGaeilge,  ‘fys’ agus ‘fios’, agus

‘yeeast’ agus ‘iasc’. Córas litriúcháin
foghraíochta atá ann bunaithe ar an
mBéarla ar an gcuid is mó, le tionchar
na Breatnaise air chomh maith –
usáid na litreach ‘y’ go fairsing is ea
tréith amháin de. 

Deirtear go bhfuair an cainteoir

dúchais deireanach Manannaise, Ned
Maddrell,  bás sa bhliain 1974. 

Fós féin tá roinnt mhaith dío-
graiseoirí tar éis an stró a chur orthu
féin an teanga a fhoghlaim as an nua.
Sa daonáireamh a tógadh sa bhliain
2001 thug 1,689 duine le fios go raibh

Manannais acu agus is cosúil go
bhfuil roinnt bheag páistí á dtógáil le
Manannais aríst ar an oileán! 

Trí scór bliain ó shin, in alt géar
gangaideach a foilsíodh ar INNIU,
chuir Caoimhghín Ó Góilidhe (1913 –
1984) a thuairim in iúl faoi chóras
litriúcháin na Manannaise agus tho-
saigh sé conspóid a mhair i gcolún na
litreacha ar feadh cúpla seachtain. 

Ag an am bhí Caoimhghín ina
Uachtarán ar Chumann na Scríbh-
neoirí, eagras a bhí go mór ar son
caighdeánú a dhéanamh ar an
nGaeilge. 

Baile Átha Cliathach ab ea é, a
chaith a shaol ag plé le Gaeilge mar
mhúinteoir iar-bhunscoile, mar fhile
agus mar scoláire. 

Níor mhiste a lua, nuair a foilsíodh
an t-alt seo in 1951, gur INDIU a bhí ar
an nuachtán seachtainiúil Gaeilge:
bhí Gaeilge na hÉireann ag fanacht go
foighdeach ar an gCaighdeán
Oifigiúil, a foilsíodh sa bhliain 1958. 

Indiu,   7 Nollaig, 1951

Litriú a chuirfeadh
uafás ort!
Caoimhghín  Ó Góilidhe

“Tá sé ráite go bhfuil canúin
Ghaeilge Oileán Mhanana ag saothrú
an bháis, agus is maith an rud é sin
mar níl aon oidhre ar an Manainnis
chéanna ach Eeris a chodail amuigh.

Dúirt an tOllamh T Ó Raithile tráth
“Manx hardly deserves to live”. Ag
tagairt don chóras déisteanach
litriúcháin agus do thruailliú na
cainte agus na litríochta araon a bhí
sé agus dhearbhaigh sé thairis sin
“when a language surrenders itself
to foreign idiom, and when all its
speakers become bilingual the
penalty is death”….. 

An té mheasas nach bhfuil i mbrei-
thiúnas an Ollún Ó Raithile  ach ipse
dixit, níl le déanamh aige ach dhá
abairt Mhanannaise a léamh (nó
féachaint lena léamh) agus beidh
fhios aige láithreach nach aon
chlaon-bhreith ná áibhéil an méid a
dúirt an Raithileach . 

Litriú a Chum Gealt
Teanga  uasal, rionnáithe, lán

dinite is ea an Ghaeilg ina labhairt
agus ina scríobh, agus gur cuma cé
acu cló nó córas litriúcháin a
usáidtear lena scríobh (pé acu
Gaelach nó Romhánach  don chló, pé
acu ó na Gleannta nó ó INDIU don
litriú). 

Is inspéise ar ábhair éagsúla, giota
de Ghaeilg na hAlban a léamh; agus
dá aite a fhéachas an Bhreathnais nó
an Bhriotáinis dar le fear na Gaeilge,
is léir dhó, dá laghad eolas atá aige
orthu, gur teangacha iad.

An té, áfach, bhreathnaíos ar
leathanach den Mhanannais, is é an
bharúil bhéas aige dhó gur gealt
Ultach a chum an litriú agus gur
pótaire Bleá-Cliathach, agus é ar
dearg-mheisce a chuir i gcló é.” 

Ciorruithe riachtanacha – ach
na daoine míchearta thíos leo
NÍ féidir a shéanadh, tá ciorruithe agus
ciorruithe móra de dhíth sa tír seo. Tá
ar an rialtas seo, agus an chéad cheann
eile, an t-easnamh sa bhuiséad a ísliú
agus a ísliú go práinneach. 

Tá bearna rómhór idir an t-airgead
atá ag dul amach agus an méid atá ag
teacht isteach – beag beann ar an ‘Troi-
ka’ agus na coinníollacha acu. 

I ndeireadh na dála, ní féidir a bhei-
th beo ar chreidmheas agus i bhfiacha
i gcónaí.

Mar sin féin, tá muid ag brath go
hiomlán ar an ‘Troika’ faoi láthair agus
níl aon bhealach réalaíoch le héalú as
na cúinsí sin anois  - tá sé rómhall. 

Caithfidh muid déanamh de réir mar
is mian leosan. Níl neart againn air.
Mar sin, tá sé ríthábhachtach an t-eas-
namh sa bhuiséad a ísliú.

B’fhearr a bheith neamhspleách in
áit a bheith ag brath ar an ‘Troika’ nó ar
iasachtaí ó na margaí, rud a dhéanann
fíordhochar d’ardcheannas náisiúnta
eacnamaíochta na tíre - agus mar sin
de, don daonlathas féin.

Má tá muid ag iarraidh ár neamh-
spleáchas eacnamaíochta a bhaint
amach arís, rud a d’fhéadfadh a bheith
ar leas an gheilleagair, caithfidh muid
a fhoghlaim cén chaoi le maireachtáil
leis na táinte atá againn in áit a bheith

i gcónaí ag baint úsáide as an ‘chárta
chreidmheasa’. Cárta creidmheasa
nach linne i ndáiríre é. Cárta crei-
dmheasa ár bpáistí atá ann, faraor. 

Tá gach páirtí polaitiúil in Éirinn ar
aon intinn go bhfuil sé riachtanach
ciorruithe a dhéanamh ar chaiteachas
an stáit, cé nach bhfuil siad ar dhóigh
ar bith aontaithe faoin áit ar cheart na
ciorruithe sin a dhéanamh, nó le bhei-
th níos cruinne – cén aicme den
phobal is ceart  a bheith thíos leis na
ciorruithe seo.

Mar is gnáth, agus ciorruithe á
ndéanamh ar bhuiséid, is iad an dream
is leochailí, is boichte agus is laige atá

thíos leis na ciorruithe seo mar, go
polaitiúil, is  é sin an rogha is éasca. 

Is mór an cuidiú é sa phróiseas cior-
ruithe nach vótálann cuid mhór
daoine bochta, faraor. 

Nárbh fhearr a iarraidh orthu sin atá
in ann níos mó a íoc, iad siúd a rinne
neart airgid le linn réimse an Tíogair
Cheiltigh, níos mó cánach a íoc ná a
bheith ag baint ó sheirbhísí do pháistí
scoile agus do dhaoine míchu-
masacha? 

Cibé dream atá lochtach sa phrácás
seo, ní féidir aon locht a chur ar pháistí
scoile ná ar dhaoine atá faoi mhíchu-
mas intinne. 



10 • TRÁCHTAIREACHT GAELSCÉAL 
Dé Céadaoin, 7 Nollaig, 2011

Kenny –
gan fís ar
an teilifís

Conall Ó Móráin

Moltar i gcónaí gan a
bheith pearsanta nuair
a bhíonn tú ag
déanamh léirmheasa
ar dhuine – rud atá

geall le bheith dodhéanta má
smaoiníonn tú air. Is fear deas é Enda
Kenna, deirtear liom. Níor bhuail mé
riamh leis. Ach an mise amháin a chea-
pann gur duine leamh, marbhánta é,
duine gan fís agus gan ábaltacht aige
muid a mhúscailt mar dhaoine chun
athruithe móra a dhéanamh i saol na
tíre. An mise amháin a cheapann an
méid seo faoi? Cloisim an t-am ar fad
daoine ag moladh Kenny. Deir siad,
“Tá sé an-mhaith mar Thaoiseach...tá
sé i bhfad níos fearr ná mar a raibh

muid ag tnúth leis.” 
Ach d’fhéach mise ar Kenny agus é ag

tabhairt an óráid teilifíse as Dé Domh-
naigh seo caite agus chuir sé díomá
orm. Tá a fhios againn cheana féin go
bhfuil an tír tar éis titim as a chéile. Tá a
fhios againn gur féidir an milleán iom-
lán a chur ar Fhianna Fáil, ar Sheán Fitz-
Patrick agus ar fhorbróirí na tíre. Ach tá
rud amháin mícheart leis an anailís seo.
Tá sé ráite go minic go raibh fonn níos
mó ar pháirtithe Fhine Gael agus an
Lucht Oibre breis airgead rialtais a
chaitheamh, mar a bhí á mholadh acu
agus iad sa fhreasúra. Seo fíric amháin
nach luaitear minic go leor. Dá mbeadh
an t-airgead sa tír agus an ábaltacht ag
na polaiteoirí an t-airgead sin a bhaint
dínn chun go gcaithfidís dúinn é,
bheadh cúrsaí mar a bhí i gcónaí anseo.
Níl aon cheacht foghlamtha againn is
cosúil. Bhí orm, fiú, breathnú an dara
huair nuair a chonaic mé sa
phobalbhreith is deireanaí sa Sunday
Business Post go bhfuil tacaíocht Fhian-
na Fáil imithe in airde arís. A Dhia, cé
mhéad uair a chaithfear an sáiteán a shá

i gcroí an vaimpír chun é a mharú?
Níl mórán rudaí dearfacha le feiscint

sa chruachás eacnamaíochta ina bhfuil
muid faoi láthair. Glacaim leis an méid
a dúirt an Taoiseach nach bhfuil seans
ann go dtiocfaidh muid as ár gcuid
deacrachtaí go ceann ceithre bliana. Tá
an chuma air freisin, cloisim, go bhfuil
an eisimirce ag dul in olcas agus dúirt
foinse amháin liom nach féidir eitilt a
fháil ó Londain go dtí an Astráil i mí
Eanáir mar go bhfuil an oiread sin Éire-
annach ag dul ar imirce go dtí an tír úd. 

Ach tá rud amháin ag tarlú faoinár
srón mar gheall ar na ciorruithe ar fad.
Is é sin go bhfuil ar an rialtas breathnú
go fuarchúiseach ar an méid a bhí, agus
atá, á dhéanamh ag ár rialtais leis na
glúine siar – agus stop a chur, faoi
dheireadh, leis an gcur amú amaideach
airgid. Mar shampla, ní bheadh stop
tagtha leis an gcur amú san eagraíocht
FÁS mura mbeadh an ghéarchéim
airgeadais sroichte againn. Mar a chéile
an brú anois, deireanach sa lá áfach, atá
ar an Roinn Leasa Shóisialaigh stop a
chur le héilimh bhréagacha. Faoi

Páidí Ó Lionáird

Bhuel, ar chuala sibh é? An
Taoiseach Enda Kenny
istoíche Dé Domhnaigh? An
séú huair a tugadh a lei-
théid d’óráid i stair na

Poblachta. Gléasta i gculaith dhorcha,
léine liathghorm agus carbhat bán-
dearg, bhí cuma réasúnta dearfach
agus réchúiseach ar an Taoiseach. Bhí
sé soiléir, áfach, cé chomh tábhachtach
atá an tAontas Eorpach ina chaint óir
bhí bratach ghorm na hEorpa ar a

ghualainn chlé agus bratach na dtrí
dhath ar a dheis.  Siméadracht fhoirfe. 

Ag caitheamh mo hata mar stiúrthóir
teilifíse, ní raibh aon rud ann a thóg-
fadh aird an lucht féachana – gné tháb-
hachtach d’fhonn aird an phobail a
choimeád dírithe ar an mhéid a bhí á rá.
Seat amháin, ag tosnú le seat leath-
leathan agus ag cúngú isteach go
meánseat – lámha an Taoisigh le
feiceáil ar an deasc, é suite go socair ina
oifig mar a bhfuil painéil darach ó
chrainn a fásadh i gCill Mhantáin.

Agus i ndáiríre n’fheadarsa cén
teachtaireacht a bhí aige. Shíleas in
amanna gurbh chosúla a chuid cainte
le craoladh réamhthoghchánaíochta,
moladh á dhéanamh aige ar an
gcomhrialtais agus ar na cinntí trom-
chúiseacha a fógraíodh inné agus arú
inné sa cháinaisnéis. 

Chuir sé síos ar na geallúintí a rinne
sé féin agus an Tánaiste Éamon
Gilmore roimh an olltoghchán i mí
Feabhra seo caite. Ní dóigh liom go dtu-
igeann sé go baileach cé mhéid de na
geallúintí sin atá tite i dtraipisí agus
fágtha go hiomlán gan déanamh.

Luaigh sé an focal ‘fostaíocht’ go
minic agus go raibh sé i gceist fos-
taíocht a fhorbairt. Níor luaigh sé,
áfach, conas a bheadh sé i gceist é sin a
bhaint amach – borradh a chur faoin
ngeilleagar fad is a laghdófaí líon na
ndaoine atá ag obair sa tseirbhís phoiblí
ar 25,000 faoi 2015. 

Luaigh sé go mbeadh níos mó crei-
dmheasa ar fáil do ghnónna na tíre atá
ag fulaingt, earnáil ina bhfuil deacrach-
taí ollmhóra acu teacht ar dhóthain
creidmheasa d’fhonn ábhar a chean-
nach, gnónna a fhorbairt agus tuilleadh

fostaithe a chur ar na leabhair.
Idir an méid a bhí le rá aige féin Dé

Domhnaigh, ag an Aire Athchóirithe
Phoiblí Brendan Howlin Dé Luain, agus
ag an Aire Airgeadais Michael Noonan
inné, ní dóigh liom go raibh aon ní ann
a thabharfadh misneach do lucht
gnónna.  Brúfaidh an 2% sa bhreis ar
CBL tomhaltóirí trasna na teorann arís
an bhliain seo chugainn, áit a gcaith-
fidh siad a gcuid tuarastal. Is gníomh é
seo a chuirfidh suas le 60,000 oibrí
miondíola sa phoblacht ar an dól.

Má tharlaíonn sé sin, agus tarlóidh,
cé a íocfaidh an cíos ar na hionaid
siopadóireachta ar fud Chúigí
Laighean, Chonnacht agus Uladh?
Agus tá a fhios againn cé a thug an t-
airgead lena dtógáil an chéad lá. Is ea,
na bainc chéanna ar thugamar na mílte
milliún dóibh cheana féin chun iad a

tharrtháil. Agus cad mar gheall ar an
85% den daonra atá fós ag obair? Bhuel
is beag cabhair é go mbeidh breis airgid
le híoc ag gach duine acu siúd a
mbíonn a ngluaisteán féin uathu le dul
ar obair. Breis airgid le caitheamh ar
bhreosla – peitreal agus díosal. Breis
airgid le híoc ar cháin bhóthair. Agus ar
ndóigh, leis an lánstad atá tagtha ar
chaiteachas cóirithe bóithre, tá an
caiteachas ar chothabháil gluaisteáin
ag méadú chomh maith. 

Agus fós ní raibh aon fhógra faoi
fhostaíocht a spreagadh. Is cuimhin
liom roinnt míonna ó shin gur scríob-
has gur cóir don rialtas dul i gcomhair-
le leis na comhair chreidmheasa ar
bhonn náisiúnta ag a bhfuil na mílte
milliún i dtaisce – cead a fháil an t-
airgead sin a úsáid go logánta agus
tograí tógála pobail a chríochnú –

Focail an
Taoisigh 
Fáidhiúil nó
Follasach?

Tá cuid den
locht orainne
a Enda!

Eoghan Ó Néill

Thiocfadh le ‘intern’ jab an
Taoisigh a dhéanamh na saol-
ta seo.  Ó tharla go bhfuil Enda
ina ghiolla déanta ag Angela is
Nicolas, níl le déanamh aige

ach déanamh de réir na dtreoracha a
fhaigheann sé ar a Blackberry ó Merkozy
gach maidin Luain.

Corruair, áfach, tig le Enda an chuing a
chaitheamh uaidh agus smaoineamh as
a stuaim féin. An tseachtain seo caite
mar shampla rinne sé amhlaidh gur chin-
ntigh sé nach mbeadh ar chomhairleoir
rialtais, Ciarán Conlon, leanacht ar
aghaidh ag obair ar thuarastal suarach de
€95,000. I bhfaitheadh na súl d’aimsigh
Enda €35,000 sa bhreis le go mbeadh
€130,000 ag Ciarán feasta. 

Anois, níor chaill Enda riamh é!
Mar sin, nuair a chuala mé Enda ag éirí

mórluachach agus prionsabálta agus é ag
labhairt leis an ‘náisiún’, lorg mé an gléas
ciansmachta.  

“Níl locht oraibhse as seo,” a d’fhógair
sé go sollúnta. Nach bhfuil?

Creidim go bhfuil daoine freagrach, go
pointe maith, astu féin. 

Nach raibh locht éigin ar chuid de na
daoine sin a chuaigh sa seans chun teach
a cheannach nuair ba léir nach leanfadh
an chóisir go deo na ndeor? Nó na daoine
sin a ghlac iasacht chun go gceannóidís
an leagan is úire de charr nó árasán ar an
Algarve? Iad sin a ghlac leis an chac-
chaint ó lucht bainc is díoltóirí gan a
gceistiú? 

Níorbh í an uasaicme amháin a shlog
soiscéal an tsaoltachais aimsir an Tíogair.
Den chuid is mó táimid freagrach as ár
mbuiséid féin. Agus is iomaí duine atá i
sáinn anois cionn is na socruithe agus na
gníomhartha a rinne sé/sí féin.

Nach bhfuil locht éigin ar na daoine sin
a chuaigh amach ina gcéadta mílte agus
a vótáil arís is arís eile d’Fhianna Fáil, don
PD, agus do na Glasaigh agus a gcuid
polasaithe?

Nó iad siúd a vótáil i mbliana do Fhine
Gael agus do Pháirtí an Lucht Oibre agus
tuairim mhire acu go mbeadh Enda is
Éamon a dhath ar bith difriúil ón dream
a chuaigh rompu.  Ba cheart do Enda a rá
le daoine oíche Dhomhnaigh seo caite go
raibh cuid den locht orthu féin seachas
uasal le híseal a dhéanamh ar a lucht
féachana.   Ach ansin ba cheart dó an
taobh eile den scéal a fhógairt fosta. 

Is é sin nach féidir meancóga an
ghnáthphobail a chur i gcomparáid leis

na polasaithe mire mífhreagracha a lean
lucht na cumhachta. 

Na rialtóirí sin nár oscail a mbéal nuair
a b’éigean scairteadh os ard. Na baincéirí
sin a rinne cearrbhachas le hairgead
pinsin agus maoin saoil daoine eile. Na
polaiteoirí sin, ó gach mórpháirtí, a lean
de bheith ag caitheamh airgid ar na rudaí
is lú tairbhe don phobal agus don stát.
An lucht gnó sin a bhreoslaigh an bréagb-
horradh eacnamúil chun cur lena maoin
féin agus leis an stíl bheatha a chleacht
siad.  Agus nach raibh locht ar bith ar na
baincéirí sin sa Fhrainc agus sa Ghear-
máin a lean de bheith ag breoslú an
traein Éireannach nuair ba léir go raibh sé
ar tí imeacht ón traic? 

Níor luaigh Enda dream ar bith acu
siúd.  Nó dá luafadh sé iad bheadh air a
mhíniú cad chuige nach bhfuil aon
phionós gearrtha orthu as
bancbhriseadh Éire Teo.  

Ní hiad na maithe móra atá sna cillíní
ná sna seomraí cúirte na saolta seo.

Is iad na ‘daoine gan locht’ sin a luaigh
Enda atá sna seomraí cúirte. 

Cuid acu ag iarraidh a dteach a choin-
neáil cionn is nach dtig leo morgáiste a
íoc. Cuid eile, fir agus mná, sa chró cúirte
as buidéil bhainne nó éadaí a ghoid ó
ollmhargadh. Bíonn daoine á gcur go
príosún cionn is gur thóg siad jab breise
ar neamhchead do na Coimisinéirí Ion-
caim. Daoine gan dídeán á dtabhairt os
comhair cúirte as a bheith ag impí deirce.
Agus níl lá nach mbíonn na cúirteanna ag
cur thar maoil le fiontraithe beaga a chuir
taisce saoil i ngnó beag agus atá anois ag
lorg stádas bancbhriste.  Is sna cúirtean-
na a fheiceann tú íospartaigh an chearrb-
hachais seo.  A fheiceann muidne íospar-
taigh an chearrbhachais.  Ní fheiceann
Enda iad.  Ná Leo. Dar le Leo Varadkar, ní
chuirfidh an €4 billiún de chiorruithe as
duit nó beidh tú in ann laethanta saoire a
bheith agat ar an bhliain seo chugainn!

Dar le Simon Coveney, ní thuigeann an
gnáthdhuine na cúiseanna a bhfuil
tuarastal €130,000 de dhíth ar chomhair-
leoir rialtais. Ní chónaíonn na polaiteoirí
seo sa ghnáthshaol. 

“Difficult choices are not easy,” arsa
Enda oíche Dhomhnaigh.  Duuuh!

Níl Enda ag déanamh na socruithe
deacra.  Nó dá ndéanfadh sé socruithe
deacra shocródh sé ar na daoine is
boichte, is laige, is imeallaí sa tsochaí a
chosaint. Shocródh sé go mbeadh ar an
dream is mó airgid agus cumhachta an
chuid is mó den ualach a iompar. 

Seachas sin síleann Enda gur ionann
€80 sa tseachtain a bhaint de phinsean
€150,000 Bertie Ahern agus fáil réidh le
cúramóir do pháiste a bhfuil Siondróm
Down air.   Tá dóchas san áit a bhfuil
náire.  Ar an drochuair níl náire féin ar
Enda ná Eamonn, Micheál ná Leo, Bren-
dan ná Pat. 

Ach d’fhéach
mise ar Kenny
agus é ag tabhairt
an óráid teilifíse
as Dé Domhnaigh
seo caite agus
chuir sé díomá
orm. Tá a fhios
againn cheana
féin go bhfuil an
tír tar éis titim as
a chéile. Tá a fhios
againn gur féidir
an milleán iomlán
a chur ar Fhianna
Fáil, ar Sheán
FitzPatrick agus
ar fhorbróirí na
tíre. 

Luaigh sé an focal
‘fostaíocht’ go
minic agus go
raibh sé i gceist
fostaíocht a fhor-
bairt. Níor luaigh
sé, áfach, conas a
bheadh sé i gceist
é sin a bhaint
amach – borradh a
chur faoin ngeil-
leagar fad is a
laghdófaí líon na
ndaoine atá ag
obair sa tseirbhís
phoiblí ar 25,000
faoi 2015. 

scoileanna, ionaid leighis, bóithre agus
gach ní eile a bhaineann leis an infreas-
truchtúr áitiúil.  Chruthódh sé na mílte
post go háitiúil agus d’fhéadfaí tograí
riachtanacha agus fiúntacha a chur i
gcrích. D’fhéadfaí é a dhéanamh ar
bhonn PPP agus bheadh díbhinn mar is
gnáth ann do na comhair chreidmheasa. 

Bheadh moladh eile agam le freastal ar
na mílte teaghlach atá anois ag suí síos ag
bord na cistine, ag iarraidh a dhéanamh
amach conas an Nollaig seo a
chaitheamh ina dtithe teolaí féin, billí a
íoc agus sólaistí na Nollag a cheannach
dá gclann. 

D’inis tiománaí leoraí ola téite tí dom
gurb ionann an t-easnamh €500 milliún
i dteacht isteach CBL an mhí seo agus an
titim atá tagtha ar dhíolachán ola mar
nach bhfuil tomhaltóirí á ceannach ach i
ndrumaí beaga 25 líotar in áit í a ordú ó na

comhlachtaí ola.
Ba chóir labhairt leis na bainc agus in

áit an smaointe sin faoi mhaithiúnas
fiachais a phlé, cad mar gheall ar mhún-
la úinéireachta tí na mór-roinne a thab-
hairt chun cinn? De réir an mhúnla sin,
ceannaítear tithe thar na glúnta, téarmaí
céad bliain nó níos mó fiú. Sa tslí sin,
laghdófaí an tsuim mhíosúil aisíoctha,
bíodh is go scaipfí an tréimhse aisíoctha
thar thréimhse i bhfad níos faide ná mar
a bheadh againn de ghnáth.

Ní bheinn dóchasach go dtarlódh
ceachtar de na smaointe seo. N’fheadar
an mbeinn dóchasach fiú go mbeidh
córas airgeadais an Euro fós ann nuair a
shuífead síos chun an chéad cholún eile
seo a scríobh. Le héiginnteacht mar sin
mar chomhthéacs, is dóigh liom gur lab-
hair an Taoiseach chomh maith agus a
d’fhéadfadh sé.

dheireadh freisin táthar ag breathnú ar
chomhairlí contae agus cathrach a thab-
hairt le chéile chun airgead a shábháil
agus riarachán a shimpliú. Agus ar a
laghad tá réaltacht de shórt tagtha ar na
rátaí pá a bhíothas ag díol le bainisteoirí
comhlachtaí Stáit cosúil le Coillte, Bord
Gáis agus an Bord Soláthar Leictreachais.
Tugaim faoi deara go bhfuil gás fós ag
téamh mo thí agus leictreachas ag lasadh
mo chuid soilse in ainneoin na gciorruithe
pá! Níor thit na comhlachtaí seo as a chéile
is léir! Tá an sean-nathán ann nach n-
athraíonn an liopard a spotaí. Mar an
chéile na polaiteoirí – níl duine acu, duine
in aon chor, sa Dáil ag moladh gur chóir
don tír bhídeach seo, nach bhfuil inti ach
leath an daonra atá i gcathair Londain,
rialtas i bhfad níos lú a bheith againn. Is
maith le polaiteoirí an chumhacht agus
cén mhaith an chumhacht gan an ábal-
tacht í a úsáid. Dá mhéad ranna, fo-ranna
agus comhairlí atá bainteach le riar na tíre
is amhlaidh is mó féidearthachtaí atá ag
polaiteoirí, de gach lí, úsáid nó mí-úsáid a
bhaint astu. Déarfaidh daoine go bhfuil
mé róchiniciúil. Ceapaim féin nach bhfuil

muidne, mar phobal, ciniciúil ár
ndóthain. Tá muid i bhfad róbhog ar ár
gcuid polaiteoirí agus an easpa físe acu.

Sin a bhí á lorg agam ó Enda Kenny. Bhí
mé ag iarraidh go ndéarfadh sé linn, mar
thír, go mbeadh muid ag déanamh rudaí
ar bhealach nua radacach. Theastaigh
uaim go leagfadh sé amach fís do thír nua
domsa agus do mo chlann. Ní bhfuair
muid a leithéid, is trua. Ní fheicim aon
nod aon áit go bhfuil a leithéid d’fhís ag
aon duine dár bpolaiteoirí. Tá an chuma
ar an scéal nach bhfuil aon cheacht fogh-
lamtha againn ón bpraiseach a rinne
muidne, sinn féin, dár tír.

Agus níl sé fíor, mar a dúirt Kenny, nach
féidir an locht a chur ar an bpobal, ortsa
agus ormsa. An fad a leanann daoine ar
aghaidh ag tabhairt a gcuid vótaí do
dhaoine cosúil le Michael Lowry, Mattie
McGrath, muintir Healy-Rae, Charlie
Haughey, Ray Burke... (níl aon chríoch
leis an liosta) níl seans ann go rithfear an
tír ar bhealach cóir ná ceart. Muidne a
roghnaíonn na daoine seo. Muidne a deir,
tríd an mbosca ballóide, nach bhfuil fonn
orainn an córas a athrú. Gan aon athrú níl
seans againn sa todhchaí. 



Cosc ar chomhlacht biteicneolaíochta san
India mar gheall ar bhith-phíoráideacht
“Baineann siad úsáid as na saghsanna barraí atá á bhfás agus á gcothú ag muintireacha dúchasacha –
pórtha atá á gcruthú thar na mílte bliain – agus déanann siad modhnú géiniteach orthu le tréith eile a
chur sa phlanda.  Ina dhiaidh sin, cuireann siad paitinn (patent) ar an ‘phór nua’”
Pól Mac Cana

Is toradh dúchasach de chuid na
hIndia (nó Bharat) é ‘an t-ubhtho-
radh’ nó an ‘brinjal’ [Gaelú: bro-
ingheall].  Is dócha nach bhfuilimid
féin eolach ach ar aon chineál amháin
de – an toradh (nó an glasra, mar a
shíleann a lán faoi) corcra mór tiubh
sin a fhaightear go forleathan anois in
Éirinn.  In Bharat, fásann an lán Indi-
ach é mar chuid lárnach dá n-aiste
bia, agus tá thart fá 2,500 saghas ‘bro-
inghill’ ar leith acu ansin.  

Is í Bharat (nó an India) an tír is
saibhre ar domhan i dtaobh
bhithéagsúlacht a cuid plandaí
talmhaíochta de.  Agus toisc tháb-
hacht na talmhaíochta i stát chomh
líonmhar sin, amharctar ar
bhithéagsúlacht na tíre mar
acmhainn náisiúnta gur gá is gur
riachtanach a chosaint.  Le cosc a
chur ar an fhuadach ar an
bhithéagsúlacht agus ar eolas
dúchasach na tíre – ar a gcuirtear bith-
phíoráideacht – ritheadh ‘Acht um
Éagsúlacht Bhitheolaíoch’ sa stát sin
in 2002.

Cad é mar is féidir fuadach a
dhéanamh ar bhithéagsúlacht nó ar
eolas dúchasach?  Bhuel, seo
chugainn na comhlachtaí móra bite-
icneolaíochta, mar shampla Monsan-
to agus Syngenta.  

Baineann siad úsáid as na saghsan-
na barraí atá á bhfás agus á gcothú ag
muintireacha dúchasacha – pórtha
atá á gcruthú thar na mílte bliain –
agus déanann siad modhnú
géiniteach orthu le tréith eile a chur
sa phlanda.    Ina dhiaidh sin, cuire-
ann siad paitinn (patent) ar an ‘phór
nua’.  Ní bhíonn cead ag duine ar bith
‘na plandaí nua’ a fhás gan iad a
cheannach ón chomhlacht biteicneo-
laíochta.  Fiú, níl cead ag na feirmeoirí
na síolta a bhailiú ag deireadh na
bliana lena n-athchur sa bhliain dár
gcionn.  Cuireann dlí na paitinne ina
luí ar fheirmeoirí go gcaithfidh siad
dul ar ais chuig na comhlachtaí móra
bliain i ndiaidh bliana le síolta nua a
cheannach i gcónaí.  Briseann sé seo
neamhspleáchas na scológ bocht in
Bharat; agus cuireann sé na daoine
bochta seo, a bhíonn beo ó lámh go
béal, i dtuilleamaí fhórsaí na margaí
domhanda nach ndéanann mórán
maithe dóibh de ghnáth, agus is cin-

nte nach dtabharfadh mórán cuidithe
dóibh in am an ghátair.  

Mar shampla den chontúirt is féidir
a chruthú, de réir staitisticí stát
Bharat, le cúig bliana déag anuas,
chuir 250,000 scológ bhocht lámh ina
mbás féin nuair a theip ar fhómhar an
chadáis orthu agus gur fágadh le
fiacha iad nárbh fhéidir leo a shárú.
Cheannaigh na céadta míle scológ

síolta cadáis ó Monsanto a raibh
modhnú géiniteach déanta orthu –
modhnú le bloscadh barra a chinntiú.
In áit a síolta féin a úsáid don bhliain,
mealladh iad chuig síolta Monsanto.
Nuair a theip ar an fhómhar, ní
hamháin gur chaill siad fómhar
amháin, ach chaill siad na síolta
dúchasacha a bhí acu i gcónaí, agus ar
ndóigh fágadh iad le fiacha nárbh

fhéidir a aisíoc.
Is saincheist chonspóideach í

paitinn a chur ar neacha beo.  Fiú ag
an leibhéal is bunúsaí, cad é mar is
féidir úinéireacht a bheith ag comh-
lacht ar gach planda de phór agus ar
na síolta leo amach anseo?  Is dócha
go bhfuil an coincheap seo chomh
haisteach le cuid againn inniu, is a
bhíodh le bundúchasaigh Mheiriceá

nuair a chuir siad an cheist:  “Cad é
mar is féidir úinéireacht a bheith agat
ar an talamh?”

Ach ag leibhéal eile, déanann
coincheap na paitinne nua seo
neamhaird iomlán ar an láimh a
bhíodh ag muintireacha dúchasacha
ar fud an domhain le pór barra a
chothú agus a mhúnlú i rith na nglún-
ta fada siar thar na céadta agus na
mílte bliain.  Gan an oidhreacht sin, ní
bheadh aon bhun-phlanda ann do na
comhlachtaí móra biteicneolaíochta
agus dá gcuid ‘draíochta nua’.  

Sin fáth ‘An tAcht um Éagsúlacht
Bhitheolaíoch’ in Bharat.  De réir an
Achta seo, nuair a bhaineann dream
ar bith úsáid as an bhithéagsúlacht
atá sa tír, bíodh sé sin ar mhaithe le
tráchtáil, taighde nó eile, ní mór dó
dul i dteagmháil leis na pobail a
chothaigh na pórtha agus na sagh-
sanna áitiúla thar na glúnta.  Má
cheadaíonn na pobail áitiúla an obair,
ní mór go méadófaí na buntáistí agus
an sochar dóibh siúd de bharr na
hoibre sin.  Chuige seo, tá ar lucht an
taighde nó lucht na tráchtála cead
agus údarás a fháil ón ‘Údarás
Náisiúnta um Bith-Shábháilteacht’ in
Bharat chun é sin a léiriú go hoifigiúil.

Agus is rud é sin nach ndearna
Mahyco-Monsanto ar na mallaibh.
Rinne siad iarracht an tAcht a shárú
nuair nach ndeachaigh siad i
dteagmháil leis an phobal le cead a
fháil sular thosaigh siad ar a saghas
féin den bhroingheall (‘Bt brinjal’) a
chruthú as pór dúchasach sa tír.
B’fhuadach mídhleathach agus ba
bhith-phíoráideacht é seo de réir an
Achta.  Dá dheasca sin, chuir an
tÚdarás Náisiúnta um Bith-Shábháil-
teacht stop le gach iarratas eile oibre
atá ag Mahyco-Monsanto sa tír go dtí
go réiteofar an cás ‘bith-
phíoráideachta’ seo. 

COMHSHAOL

Gluais
biteicneolaíocht - 
biotechnology
bith-phíoráideacht - 
biological piracy
ubhthoradh - 
eggplant / aubergine
Bharat - An Ind

An t-ubhthoradh nó an broingheall.

Scológaí ag bailiú a gcuid cadás san Ind. Sa phictiúr tá
Gullapalilli Rajeswari agus a fear chéile ag obair ina
ngort in Kishtapur, Andhra Pradesh, An Ind.Daoine ag agóidíocht san Ind i gcoinne chomhlachtaí 'GM'



Maigh Eo

‘Achill-
Henge’
Katie McGreal

GLAONN muintir Acla ‘Achill-Henge’
ar an tógáil coincréite a thóg an for-
bróir Joe McNamara ar bharr cnoic ar
Oileán Acla le déanaí.  Tá cuma air
cosúil leis an sean-struchtúr i Stone-
henge, Sasana. 

Is as an oileán ó dhúchas é McNa-
mara ach tá cónaí air i nGaillimh ar
feadh na mblianta. Thóg sé an tógáil
thar dheireadh seachtain amháin,
gan cead pleanála agus gan a fhios ag
muintir na háite céard a bhí ar siúl

aige. Deirtear go raibh sé ag pleanáil
an struchtúir ar feadh sé mhí. 

Thóg sé roinnt colúin choincréite
ar bharr an chnoic i bhfoirm ciorcail
agus tá ciorcal coincréite curtha tim-
peall orthu ar barr. Tá sé thart ar 4.5
méadar ar airde, is é 30 méadar a
thrastomhas agus tá imlíne thart ar
100 méadar air.

Thóg Comhairle Contae Mhaigh
Eo McNamara go dtí an ardchúirt
agus cuireadh i bpríosún ar feadh trí
lá é. Fuair McNamara clú agus cáil
timpeall na tíre anuraidh nuair a
thiomáin sé meascthóir stroighne
isteach go geataí Dháil Éireann i
mBaile Átha Cliath. 

“Fair play dó,” a deir duine de
mhuintir an oileáin.    

An tAire
Gaeltachta i
nGaeltachtaí
Mhaigh Eo
Katie McGreal

RINNE an tAire Ealaíon, Oidhreach-
ta agus Gaeltachta, Donnchadh Mac
Fhionnlaoich, a chéad turas oifigiúil
mar Aire Gaeltachta go Gaeltachtaí
Mhaigh Eo an Déardaoin seo caite.

“Anois tá na Gaeltachtaí ar fad
déanta agam,” a deir an tAire agus é
ag seoladh an dlúthdhiosca ‘Logain-
mneacha Acla’ oíche Déardaoin seo
caite i gComhlacht Forbartha Áitiúil
Acla ar Oileán Acla. Deir sé gur bhain

sé “sult agus taitneamh” as a thuras
go Gaeltachtaí Mhaigh Eo.

Thug sé cuairt ar na comhlachtaí
Selc Teo. agus Ezo Teo. atá lonnaithe
i mBéal an Mhuirthead agus bhí sé i
mBioshell Teo. i gCeathrú Thaidhg
freisin.  Thug sé cuairt ar Áislann

Bhéal an Mhuirthead sa leabharlann
ansin freisin agus chuaigh sé go
Coláiste Uisce i gCuan Eilí i mBéal an
Átha sular chríochnaigh sé ag an seo-
ladh i gComhlacht Forbartha Áitiúil
Acla ag 6in.  

An Cheathrú Rua

Oíche
Shóisialta
CLG
Katie McGreal

CHUN ceiliúradh a dhéanamh ar an
mbliain a bhí acu, tá Cumann
Lúthchleas Gael ag eagrú oíche
shóisialta ar an gCeathrú Rua ar an
Aoine seo, 9 Nollaig, sa Chistin.

Tosóidh an oíche ag 7in le ceol ó
Pheadar Ó Sé agus a chairde. Tais-
peánfar físeán de bhuaicphointí na
bliana ag 8in agus beidh dinnéar
agus bronnadh na nduaiseanna ar
siúl ina dhiaidh sin ag 8.30in.

Beidh tuilleadh ceoil ar siúl ina
dhiaidh sin, Ceol le Cillín, agus beidh
sé ar siúl ar feadh an chuid eile den
oíche.  Tá ticéid ar fáil i siopaí áirithe
timpeall na Ceathrún Rua ar chostas
€15 nó is féidir iad a cheannach ag an
doras ar an oíche. Tá fáilte roimh
chách, ní gá bheith i do bhall den
CLG.  

Cathair na Gaillimhe
Seoladh
Struchtúr Nua
Ghradam
Sheosaimh Uí
Ógartaigh
Áine Ní Chuaig

TÁ Gaillimh le Gaeilge ag ullmhú do
Ghradam Sheosaimh Uí Ógartaigh na
bliana seo chugainn agus mar chuid
den phlean do 2012, tá sé socraithe acu
athrú a chur ar struchtúr an Ghradaim. 

Eagraíodh grúpa fócais níos túisce i
mbliana ina raibh buaiteoirí agus iarb-
huaiteoirí an Ghradaim páirteach,
chomh maith leo siúd a bhain amach
an gearrliosta thar na blianta. De tho-
radh an aiseolais a tháinig ón ngrúpa
fócais, socraíodh go mbeadh ceithre
chatagóir i nGradam Sheosaimh Uí
Ógartaigh in 2012. Tá ceithre chatagóir
nua ainmnithe do Ghradam na bliana
seo chugainn – Miondíol (urraithe ag
Galway Bay FM), Fáilteachas agus
Turasóireacht (urraithe ag Fáilte Ire-
land), Seirbhísí (urraithe ag Snap Gal-
way) agus Comhlachtaí Eile (urraithe
ag Acadamh na hOllscolaíochta
Gaeilge, Ollscoil na hÉireann, Gail-
limh.) Cuirfear gearrliosta le chéile ón

Bóithre Chonamara – dath
corcra agus pictiúr dubh
Máirtín Ó Catháin 

“Tá rud amháin léirithe go soiléir
anois,” arsa an Comhairleoir
Seosamh Ó Cuaig agus é ag teacht
amach ó chruinniú Chomhairleoirí
Contae Chonamara arú inné – “ní
féidir bóthar ceart a thabhairt do
phobal Chonamara de bharr
rialacha caomhnaithe na hEorpa”.
Dúirt an Comhairleoir Ó Cuaig gur
fiú obair na saineolaithe a rinne
staidéar ar bhóthar nua dheisceart
Chonamara a chuir ar taispeáint go
poiblí.  “Is fiú é a dhéanamh,” arsa
Ó Cuaig, “sa gcaoi agus go bhfeic-
fidh daoine go bhfuil an Eoraip
agus a cuid rialacha dá bhfágáil in
áit na leithphingine ó thaobh
bóithre de.” 

Cúrsa “corcra” atá baistithe go
hoifigiúil ar an gcúrsa nua atá dá
mholadh anois don bhóthar nua.
Ní ghabhfadh an bóthar nua níos
faide siar ná TG4 i mBaile na hAb-
hann.  D’fhágfadh sin nach

mbeadh an t-aicearra ann go
hiarthar Chonamara.  Bheadh, a
deirtear, roinnt leathnaithe le
déanamh ar an mbóthar atá ann
faoi láthair siar i dtreo Scríbe.  Dá
ndéanfaí é seo, bheadh an baol ann
go mbeifí ag dul isteach go béal an
dorais i dtithe áirithe ar an
mbealach as Doire an Fhéidh go
Scríb. 

Tá an cúrsa ‘corcra’ níos faide
soir ag teach anuas gar do cheantar
na bhForbacha agus an Spidéil
freisin agus ceaptar go dtarrain-
geoidh sé achrann sa taobh sin tíre.
Bhí grúpaí áitiúla ag iarraidh go
gcoinneofaí an bóthar níos faide ó
thuaidh sa sliabh.  Ach is é an cean-
tar caomhnaithe SAC an dris mhór
chosáin. 

“Tá an cúrsa ag dul isteach rúin-
níní beaga san SAC anseo agus
ansiúd,” a deir Seosamh Ó Cuaig,
“ach den chuid is mo is léir  go
bhfuiltear ag seachaint an talamh
caomhnaithe.  Ansin atá muid

buailte ó thaobh an bhóthair seo.” 
Fágann an cor is deireanaí a

bhaineann leis an mbóthar nua,
agus an cúrsa “corcra”,  gur dóigh
gur mo spéis anois a bheidh ag go
leor daoine in iarthar Chonamara
ar phlean an N59, an príomhb-
hóthar idir Gaillimh agus an
Clochán.  Tá an obair phleanála ar
bun ar fhorbairt an bhóthair seo i
gcaitheamh an bhealaigh as an
gClochán go hUachtar Ard agus ar
an gcuarbhóthar i Maigh Cuilinn.
Luadh an plean seo ag cruinniú
Chomhairleoirí Chonamara Dé
Luain freisin.  D’fhéadfadh daoine
as ceantracha Charna, Chill
Chiaráin, Ros Muc agus Chamuis a
dhul an bealach sin níos fusa ná ó
dheas dá mbeadh forbairt cheart
air.  Ach sa deireadh thiar, is cosúil
gur scéal dubh atá le n-aithris beag
beann ar an dath atá ar na paipéir
phleanála bóthair – is cosúil go
mbeidh sé i bhfad sula mbeidh an
t-airgead ann.   

Séan Ó hEalaí, Gabrielle Uí Bhreisleáin agus Máirtín Mac Donnchadha ag an oíche ómóis do Mháirtín agus Gabrielle ó
RTÉ Raidió na Gaeltachta san Óstán Welcome Inn i gCaisleán an Bharraigh le déanaí. PIC: JOY HEVERIN



Contae na Mí

Gaeilgeoir
óg maraithe 
Katie McGreal

Tá brón ar mhuintir na Cabraí i ndi-
aidh na tionóisce buille is teitheadh
ina bhfuair buachaill óg ón gceantar
bás. 
Fuair Conor Hickey ó Bhóthar
Naomh Attracta bás in Ospidéal
Náisiúnta na Leanaí ar Shráid Tem-
ple Dé Sathairn i ndiaidh gur bhuail
carr é thart ar 5.30in Dé hAoine.
Bheartaigh an chlann an meaisín
tacaíochta beatha a mhúchadh Dé
Sathairn agus a bhaill choirp a thab-
hairt do dhaoine eile.  
Níor stop tiománaí an chairr a bhuail
Conor agus tá na Gardaí fós ag lorg
eolais ó aon duine a bhí sa cheantar
ag an am sin Dé hAoine. Má tá aon
eolas agat cuir glaoch ar Stáisiún na
nGardaí i Muinseo ar 01-6668600. 
Tuigtear do Ghaelscéal go bhfuil na

Gardaí ag labhairt le fear áitiúil faoin
timpiste agus tuigtear do mhuintir
na háite go bhfuil tuairim éigin ag na
Gardaí mar gheall ar cé a bhí ag
tiomáint an charr airgid an tráthnó-
na sin. 
Bhí Conor 14 bliana d’aois agus sa
dara bliain sa Ghaelscoil áitiúil,
Coláiste Mhuire ar Bhóthar Rath Tó.
D’fhreastail sé ar Ghaelscoil Bharra
ar Ascaill an Fhasaigh freisin. Bhí sé
ina bhall de chlub áitiúil Chumann
Lúthchleas Gael freisin.
“Is pobal beag atá sa Chabrach agus
tá brón an domhain orainn uilig,” a
dúirt Eilis Mhic Craith ón gceantar. 
De mheas ar Chonor agus a chlann,
tá an ócáid a bhí eagraithe le soilse
Nollag a lasadh sa cheantar an Aoine
seo curtha ar ceal. Léadh aifreann Dé
Domhnaigh seo caite do Chonor
agus beidh an  tsochraid ar siúl Déar-
daoin. 

Rath Chairn

Leabhar nua
ag Siobhán
Seoighe
Katie McGreal

SHEOL Edel Ní Chuirreáin ó Raidió
na Gaeltachta leabhar nua le Siob-
hán Seoighe ‘Ráth Chairn na
Gréine’ ar an Satharn seo caite i
Halla Ráth Chairn. 

Is bailiúchán dánta agus amhrán
ó Ghaeltacht na Mí atá sa leabhar
agus sa dlúthdhiosca a théann leis. 

Tá beagnach 40 dán agus
amhrán sa leabhar agus chaith
Siobhán idir trí agus ceithre bliana
ag obair air. 

“Is ábhar bróid do Ghlór na
nGael,” a deir  Lorcán Mac Gab-
hann, Ceannasaí Ghlór na nGael,

“...go bhfuilimid ag foilsiú an leab-
hair agus dlúthdhiosca seo.”

Bhí Pat Carey ina óstach don
oíche.   D’fhoilsigh Glór na nGael é
agus tá sé ar fáil ar www.udar.ie.  

Baile Átha Cliath

Tráth na
gCeist Boird
Mata Bhaile
Átha Cliath
Theas
Diarmuid Clifford

THÁINIG comórtas spreagúil nua
ar an bhfód i mBaile Átha Cliath
Theas i mbliana – Tráth na gCeist
Boird Mata do na bunscoileanna.
Reáchtáladh 'Maths Masters' 2011
Dé Céadaoin seo caite i Scoil
Athracht, Baile an tSaoir agus
b'iontach an ócáid í. Chuaigh
matamaiticeoirí na chéad ghlúine
eile ó 16 bunscoil in iomaíocht lena
chéile os comhair lucht féachana
de thuismitheoirí agus múinteoirí,
iad uilig ar bís sa tsúil gur ag a scoil
féin a bheadh an bua. 

Ba é John Brennan, múinteoir
matamaitice aitheanta ón gcean-
tar, an quizmháistir agus thug sé
an-spreagadh do na daltaí chun an
mianach iontach matamaitice atá
iontu a fhorbairt agus iad ag dul ar
aghaidh go dtí an mheánscoil.

Ar deireadh thiar ba ag an
bhfoireann bhaile, Scoil Shin-
sireach Naomh Athracht, a bhí an
lá. Chríochnaigh siad trí phointe
chun tosaigh ar Scoil Náisiúnta
Buachaillí Hollypark ón gCarraig
Dhubh a bhí sa dara háit. 

gceithre chatagóir sin agus roghnófar
buaiteoir iomlán an Ghradaim astu sin.

Seolfar an struchtúr nua ag Teacht le
Chéile na Nollag in Óstán Meyrick ar an
bhFaiche Mhór i gCathair na Gaillimhe
Déardaoin, 15 Nollaig ag 6.00in. Beidh
urraithe reatha an Ghradaim i láthair ar
an oíche agus cuirfear fáilte roimh
urraithe nua freisin, mar D’Arcy Mar-
keting & PR, atá tagtha ar bord do 2012.
Cuirfidh an ceoltóir Mick Crehan agus
a chairde an tsiamsaíocht ar fáil.

Tá an Gradam oscailte d’ainm-
niúcháin go dtí 9 Feabhra 2012. Is  fiú
€15,000 an pacáiste iomlán
poiblíochta do bhuaiteoir an

Ghradaim, chomh maith le Séala Sheo-
saimh Uí Ógartaigh agus píosa dealb-
hóireachta ó láimh Phádraic Reaney. 

Ba ar Óstán Menlo Park a bronnadh
Gradam 2011. “Tá an-áthas orainn mar
fhoireann gur éirigh linn Gradam
Sheosaimh Uí Ógartaigh a bhaint
amach i mbliana,” a dúirt David Keane
ó Óstán Menlo Park. “Is onóir ollmhór
dúinn an gradam seo a fháil.”

Tá Gaillimh le Gaeilge ag cur seirb-
híse saor in aisce ar fáil chun cuidiú leo
siúd atá ag ullmhú don Ghradam. Tá
tuilleadh eolais le fáil ach teagmháil a
dhéanamh leo ag www.gleg.ie / 091-
568876.

Gaillimh

Lárionad Nua Gaeilge
Mhaigh Cuilinn len’ 
ainmniú
Áine Ní Chuaig

TÁ síneadh ama curtha leis an
spriocdháta do chomórtas atá á
reáchtáil ag Conradh na Gaeilge
chun ainm oiriúnach a roghnú
don lárionad nua Gaeilge atá
tógtha i Maigh Cuilinn.

Tá an obair thógála ar an lárion-
ad nua Gaeilge curtha i gcrích
anois agus tá áthas ar Chraobh
Mhaigh Cuilinn de Chonradh na
Gaeilge go n-osclófar an t-ionad
nua-aimseartha go hoifigiúil go
luath sa bhliain nua.

Tá bruachbhaile Mhaigh
Cuilinn sa Ghaeltacht agus suite
seacht míle siar ó thuaidh ó
chathair na Gaillimhe. Tá an lári-
onad nua tógtha ar chúl Árus
Uilinn, suíomh a chuir Forbairt
Pobail Mhaigh Cuilinn Teo ar fáil
saor in aisce.

Ba iad Conradh na Gaeilge
Mhaigh Cuilinn a chuir maoiniú ar
fáil don fhoirgneamh nua, gan
aon chúnamh ón Stát. Baill na
craoibhe féin a rinne an obair

thógála ar bhonn deonach, le
cúnamh agus tacaíocht ó mhuin-
tir an pharóiste.

Deir Conradh na Gaeilge go
raibh gá le hionad buan chun
réimse imeachtaí níos leithne a
eagrú don phobal. 

Tá súil anois go mbeidh an t-
ionad nua mar áis thábhachtach
acu chun cur leis an obair atá ar
siúl chun úsáid na Gaeilge a
threisiú i Maigh Cuilinn.

Bainfear úsáid as an ionad chun
ranganna Gaeilge a thionóil,
imeachtaí a eagrú do dhaoine óga
agus daoine fásta, chomh maith le
himeachtaí siamsaíochta trí
Ghaeilge. 

Cuirtear fáilte roimh mholtaí ón
bpobal maidir le hainm an Ionaid,
agus glacfar le moltaí go dtí Dé
hAoine 16 Nollaig. Bronnfar
ciseán na Nollag ar an té a chu-
mann an t-ainm is oiriúnaí. Seol
iontrálacha chuig: Peadar Mac
Fhlannchadha, Cnocán Raith-
nigh, Maigh Cuilinn, Co. na Gail-
limhe.

Nicholas Hardy-Popa ag an Spidéal, duine de na gasúir a chas ar Santa ag
Taispeántas agus Díolachán le hEalaíontóirí agus Ceardaithe as Cois Fhar-
raige agus Inis Meáin i Leabharlann sn Spidéil le déanaí. PIC: MÁIRTÍN DAVY

Triúr deirfiúracha Charlotte, Holly agus Ella Jenkinson as an Inbhear Mhór ag oifig Fhoras na Gaeilge ar Chearnóg
Mhuirfean i mBaile Átha Cliath. D'fhág Cathal Mac Coille, craoltóir agus iriseoir, na bannaí agus an buiséad ina dhiaidh
ar feadh tamaill le déanaí chun ceiliúradh a dhéanamh ar obair foilsitheoireachta an Ghúim le bliain anuas. PIC: MAXWELLS



Ba í Clare O'Callaghan, múin-
teoir i Scoil Shinsireach Naomh
Athracht, a tháinig ar an
smaoineamh a leithéid de chomór-
tas a reáchtáil, agus ba ise a d'ea-
graigh é freisin, le cabhair mhór ón
bpríomhoide, Muireann Ní
Mháirtín, agus ón bhfoireann ar
fad. Oíche thar a bheith tait-
neamhach a bhí ann do chách agus
súil ag mórán gur ócáid bhliantúil
a bheidh i dTráth na gCeist Boird
Mata feasta.

Feachtas
leanúnach
ar siúl ag na
Gardaí in
iarthar
Bhaile Átha
Cliath
Katie McGreal 

THÁINIG na Gardaí ar luach
€88,000 de channabas agus
fuaireadar gránghunna gearrtha
agus armlón in dhá eachtra éagsúla
i bhFionnghlas, iarthar Bhaile Átha
Cliath Dé Luain, 5 Nollaig. 
Tháinig siad ar na rudaí seo mar
chuid d’fheachtas leanúnach atá ar
siúl acu in iarthar Bhaile Átha Cliath
le dul i ngleic le gníomhaíochtaí
coiriúla sa cheantar. 
Ní raibh nasc idir an dá eachtra.
Fuair siad an gunna agus an t-arm-
lón nuair a rinneadar cuardach ar
fhear sna tríochaidí ar Bhóthar Mhic
Clúin oíche Dé Luain.
Ghabh na Gardaí fear sna daichidí
an oíche chéanna nuair a rinneadar
cuardach ar theach i gceantar

Fhionnghlas agus is ansin a tháinig
siad ar an gcannabas. 
Caithfidh siad anailís a dhéanamh
air ach meastar go bhfuil luach
sráide €88,000 air.  Tá an bheirt
fhear fós á gcoimeád ag na Gardaí.  

Taispeántas
Ealaíne
Katie McGreal

CUIRFIDH na healaíontóirí ó Tho-
raigh taispeántas ealaíne ar siúl san
Óstán Tara Towers ar Bhaile an
Bhóthair i mBaile Átha Cliath ar an
Déardaoin seo, 8 Nollaig ag 7in.

Beidh ealaín ó Patsy Dan Mac
Ruaidhrí agus neart ealaíontóirí eile
ón oileán ann agus beidh sé ar siúl
d’oíche amháin.  Tá fáilte roimh
lucht na Gaeilge uilig agus guíonn
Patsy Dan agus muintir Thoraí bean-
nachtaí na féile oraibh go léir.

Ceacht Cheatharlach
Eimear Ní Bhraonáin

THÁINIG deascéal le déanaí atá tar
éis dóchas a thabhairt do mhuintir
baile bhig atá ag fulaingt le droch-
chúrsaí eacnamaíochta ar nós
chuile áit in Éirinn.

Cheadaigh an Bord Pleanála iar-
ratas forbróirí atá ag iarraidh ionad i
lár bhaile Cheatharlach a athnu-
achan – agus siopaí, bialanna agus
árasáin a thógáil ar an suíomh céan-
na ag Hanover.

Bhí an suíomh an-ghníomhach
breis is fiche bliain ó shin ach
seachas an siopa éadaí Penneys, atá
i gcónaí gnóthach, tá formhór na
siopaí eile a bhí ann uair amháin
dúnta anois.

Tá geallúint ann cheana féin go
mbeidh Debenhams ag lonnú san
ionad nua agus tá siad chun suas le
100 post a chruthú nuair a

osclaíonn siad na doirse.
Tá iontas agus áthas ar mhuintir

Cheatharlach go bhfuil tionscnamh
€80m mar seo chun tosú in ain-
neoin fadhbanna eacnamaíochta na
tíre agus na ndeacrachtaí atá ann
iasachtaí a fháil ó na bainc. Ní chrei-
deann go leor daoine an scéal go
fóill cé go bhfuil na polaiteoirí ar fad
agus muintir na Comhairle Baile ag
rá go bhfuil an tionscnamh cin-
ntithe.  

Tá dífhostaíocht ard i gCeathar-
lach de dheasca dúnadh go leor
monarchana le blianta beaga anuas.
Bhí an baile in ann brath ar an tion-
scal siúcra chun na pinginí a thab-
hairt isteach ó thaobh post buan
agus airgead d’fheirmeoirí biatais
an réigiúin ar feadh na mblianta.
Bhí Braun ann chomh maith agus le
linn na 1980í agus na 1990í bhí
duine nó beirt as nach mór gach

aon teaglach sa bhaile fostaithe
ann.

Inniu, tá na foirgnimh mhóra
agus na carrclósanna sa dá áit
folamh. Ní suim le héinne na
suíomhanna a fhorbairt mar níl aon
airgead ann chun an obair a
dhéanamh. Bhí an t-uafás fostaithe
sa tionscal tógála chomh maith
sular tharla an cliseadh. Inniu,
brathann muintir an bhaile ar an
siopaí agus ar sheirbhísí éagsúla dá
gcuid post. Ach ní fheictear go
bhfuil na poist sin “slán” le hoscailt
agus dúnadh siopaí gach seachtain.  

Tháinig fás agus forbairt mhór ar
Cheatharlach le linn an bhorradh
eacnamaíochta. Mhéadaigh an
baile go tapa agus rinneadh a lán
tógála ar an imeall. 

D’athraigh cruth an bhaile agus le
hoscailt an ionaid Fairgreen – Tesco
mar an príomhaonad ann – tháinig

meath mór ar an líon daoine ag siúl
na sráideanna traidisiúnta i lár an
bhaile agus ag déanamh a gcuid
siopadóireachta ansin.

Sin an fáth go bhfuil áthas ar na
siopadóirí beaga faoin ionad nua
atá ag teacht. De bharr go bhfuil sé
lonnaithe i gcroílár an bhaile, beidh
na sluaite ag filleadh arís, tá súil
acu.  

Bhí athruithe pleanála sa bhaile
le linn an bhorradh eacnamaíochta
freisin – cuid acu dearfa agus cuid
acu le héifeachtaí diúltacha.
Bheartaigh an Chomhairle áitiúil ar
chosc a chur ar thrácht taisteal tríd
an bpríomhshráid siopadóireachta
sa lár, Sráid na Tulaí, i rith an lae.
Deir a lán daoine gur bhrúigh sé seo
trácht ón lár chomh maith mar ní
raibh daoine in ann páirceáil go
háisiúil taobh leis an siopa mar a
bhí á dhéanamh acu leis na blianta

fada. 
Ar nós a lán bailte beaga, tho-

saigh formhór na ndaoine ag
déanamh a gcuid siopadóireachta
faoi dhíon amháin san ionad nua ar
imeall an bhaile le linn an Tíogair
Cheiltigh, an Fairgreen, áit a bhfuil
páirceáil ar fáil saor in aisce. 

Tá sé seo le feiceáil, ní hamháin i
gCeatharlach, ach ar fud na tíre. Tá
neart ollmhargaí móra Tesco lon-
naithe ar imeall bailte anois agus
tarlaíonn athruithe móra mar
gheall air sin.

Tá a fhios againn ar fad na bun-
táistí a bhaineann leis na hionaid
mhóra ar an imeall ach níor
thuigeamar na míbhuntáistí go dtí
seo. Ar a laghad, tá an tuiscint ag fil-
leadh orainn agus le forbairt ag
teacht i lár bhaile Cheatharlach,
b’fhéidir go dtiocfadh na sluaite ar
ais arís.

Dáire Ó Braonáin sa Seó Faisin a d’eagraigh Hannah Ní Riain ó Theach na Gaeilge le déanaí ar mhaithe leis an gClinic
Lárnach Íocshláinteach. Bhailigh sí €2500 ar son an charthanais ar an oíche. 

An bhfuil
scéilín 
agat?

Ba mhaith linn freastal
ar gach Gaeltacht is

Gaelphobal sa tír. Má tá
scéilíní nó nótaí áitiúla

agaibh, cuirigí iad chuig
an seoladh rphoist seo

le bhur dtoil,
nuacht@gaelsceal.ie

agus déanfaidh muid ár
ndícheall iad a 

chur i gcló. 

Buaiteoirí Thráth na gCeist Boird Mata, Scoil Shinsireach Naomh Athracht, Baile an tSaoir. Ó chlé go deis: Michele
Guastalla, Clare O'Callaghan (múinteoir), Monica Czarnomysa, Muireann Ní Mháirtín (príomhoide), Mateus Pawlak,
Mary Nelly (múinteoir), Paul Tyrell.



Múscraí
Loinnir
Ghaeltachta
le feiscint i
dtaispeántas
Ealaíontóirí
Mhúscraí
Seán Ó Loingsigh

LOINNIR atá mar theideal ar thais-
peántas ealaíne le hEalaíontóirí
Mhúscraí a seoladh go hoifigiúil san
Ionad Cultúrtha i mBaile Bhúirne
mar chuid d’imeachtaí Éigse Dhiar-
muid Uí Shúilleabháin an deireadh
seachtaine seo caite.

Tá 20 saothar de chuid dheich-
niúr de na hEalaíontóirí sa taispeán-
tas a d’oscail  Príomhfheidhmean-
nach an Áras Ceoldrámaíochta i
gCorcaigh, Mary Hickson.

Ba sa bhliain 2000 a cuireadh an
grúpa Ealaíontóirí Mhúscraí ar bun,
agus cé gur ealaíontóirí iad a bhíonn
ag obair go neamhspleách, tá sé de
nós acu teacht le chéile chun a
saothar a chur ar taispeáint i rith
Éigse Dhiarmuid Uí Shúilleabháin.

B’í seo an chéad chuairt ag Mary
Hickson ar Ionad Cultúrtha Bhaile
Bhúirne, agus ag labhairt di ag an
ócáid seolta dúirt sí go raibh gné na
meithle agus an phobail le brath go
láidir sa taispeántas a léiríonn
oidhreacht na tíre.

Is péintéireacht de chuid an
ealaíontóra Helene Willems-Bógels
ó Chúil Aodha atá mar théama ar an
dtaispeántas Loinnir, saothar a
léiríonn stair na gceantar Gaeltach-
ta, le cur síos sa seanchló ón staraí
áitiúil Dónal Ó hÉalaithe fite fuaite
sa phictiúr - loinnir sa tollán
b’fhéidir.

Tugann pictiúr dar teideal ‘Corra’
leis an ealaíontóir Bernadette Cotter
ó Bhéal Átha an Ghaorthaidh le fios
gur cumhacht na mban a d’imigh le
teacht na Críostaíochta, fírinne an
scéil a bhaineann le Naomh Pádraig
ag ruaigeadh na nathracha.

Tá Cloch na Corra le feiscint san
áit a ndeachaigh an chumhacht

bhaineann seo síos tríd an dtalamh i
dTeileann i nGaeltacht Thír
Chonaill. Seo ceann de naoi saothar
leis an dtéama seo atá cruthaithe le
tamall de bhlianta anuas ag
Bernadette Cotter, ealaíontóir
aitheanta in Éirinn agus thar lear.

Ar na healaíontóirí eile ó
Mhúscraí go bhfuil cáil orthu agus
go bhfuil saothair dá gcuid sa tais-
peántas seo tá Pauline Dodds, Máire
Ní Shúilleabháin, Marie Foley,
Maura Whelan, Helen Quill,
Meridith Flandreau, Suzanne O’Sul-
livan agus Gearóid Ó Duinnín, loin-
nir i measc na bhfear Múscraíoch
lena chuid péintéireachta.

Ag an oscailt thug stiúrthóir an
Ionaid Chultúrtha, Bríd Cranitch,
ómós do bhall d'Ealaíontóirí
Mhúscraí a d'imigh ar shlí na fírinne
i rith na bliana - an dealbhadóir an
tAthair Diarmuid Ó Ríordáin ó

Dhoirín Álainn. Ghabh sí buíochas
le hEalaín na Gaeltachta agus le
Comhairle Contae Chorcaí a chuir
maoiniú ar fáil chun an taispeántas
a reáchtáil.

Beidh an taispeántas Loinnir le
feiscint san Ionad Cultúrtha go dtí
19 Nollaig.

Na Déise

‘Fachtóir na
Mumhan’
Katie McGreal

BEIDH ‘Fachtóir na Mumhan’ ar siúl
i nGaeltacht na nDéise den chéad
uair riamh ar an Satharn seo, 10 Nol-
laig, ó 7in i Halla Pobail na Rinne.

Tiocfaidh clubanna óige ó
Ghaeltachtaí Chúige Mumhan ar fad
chun páirt a ghlacadh sa chomórtas
tallainne seo. Tháinig an
smaoineamh ón gclár teilifíse ‘The
X-Factor’ agus beidh sé ar fad trí
Ghaeilge. Beidh roinnt duaiseanna
ar fáil do na buaiteoirí agus beidh
costas €5 le dul isteach ann. 
Cuirfear bia te ar fáil ar an oíche
freisin.   

Tá Institiúid Teicneolaíochta
Phort Láirge (WIT), i gcomhar le
Coláiste na Rinne, ag fógairt MA
Taighde sa Ghaeilge. I rith na
máistreachta, déanfar taighde ar na
lámhscríbhinní i leabharlann
Choláiste na Rinne, déanfar innéacs
den ábhar agus/nó cuirfear catalóg
le chéile, agus déanfar taighde ar
Risteard de Hindeberg freisin.
Beidh mic léinn na máistreachta
mar mhic léinn WIT agus toisc go

bhfuil Coláiste na Rinne á
mhaoiniú, ní bheidh orthu táillí a
íoc. 

Is í an Aoine seo chugainn, 16
Nollaig, an spriocdháta d’iarratais
agus tá tuilleadh eolais ar fáil ó
Shéamus Ó Diollúin ar 051 302846
nó sodiolluin@wit.ie .

Is féidir an t-úrscéal do dhéagóirí
‘Cúpla’ le hÓgie Ó Céilleachair a
fháil sa siopa Spar agus in Oifig an
Phoist sa Rinn anois agus tá sé ar
fáil i Reader's Choice agus in Eason i
nDún Garbhán freisin. 

Bíonn ciorcal comhrá Ghaeltacht
na nDéise ar siúl i Mooney’s sa Rinn
gach Máirt ag 7in. Tá fáilte roimh
chách agus tá tuilleadh eolais ar fáil
ó Chabríní ar 087 6532044.

Buaileann an grúpa ‘Spraoi’ do
thuismitheoirí agus leanaí le chéile
gach Aoine i Halla Pobail na Rinne
ag 9.45rn. 

Cearta Ghaeltacht Chorca Dhuibhne
Breandán Mac Gearailt

BHÍ Cruinniú na gCearta Sibhialta Ghaeltacht
Chorca Dhuibhne, a bhí ar an mBuailtín/Baile an
Fheirtéaraigh ar an Aoine seo caite, lán
d’fhuadar agus d’fhaobhar. 

Bhí breis agus deich n-ábhar ar an gclár, a
bhformhór bainteach le feirmeoireacht, fos-
taíocht, sláinte agus Gaolainn. 

Mheas an Cathaoirleach Seosamh  Ó Conchúir
go raibh uair na cinniúna tagtha i gcás fhadhb na
ndabhach séarachais, na teanga agus thodhchaí
Údarás na Gaeltachta agus na Gaeltachta. Aon-
taíodh nár cheart aon chomhoibriú a dhéanamh
leis na húdaráis a bhí meáite teacht ag breithniú
ar gach dabhach séarachais san áit. “Má
fuaireadh cead ón gComhairle Contae agus gur
deineadh dá réir, cén fáth an amaidí seo?,” arsa
Pádraig Ó Dúbháin. 

“An bhfuil ceart dlí ag na daoine seo agus go
leor nach iad ón Roinn Talmhaíochta siúl isteach
gan chead ar thailte príobháideacha?” Dúradh
go bhféadfadh go mbeadh ar dhaoine dabhach
nua nó costaisí ó €3,000 go €15,000 a íoc. 

“Tá tarrac ar airgead ag an stát le feabhas a
chur ar chúrsaí séarachais i mBaile Átha Cliath
ach níl aon phingin cúnaimh luaite le tuath Éire-
ann,” arsa an Dúbhánach. Moladh d’aon ghuth
gan dada a íoc. Dúradh leis go raibh iompar
oifigeach nach áitiúil dóibh, de chuid na Roinne

Talmhaíochta, náireach. 
Dúirt Máirín Ní Bheaglaoi go raibh airgead á

chur ar fáil le cabhair a thabhairt d’fheirmeoirí fé
scéimeanna éagsúla ach gur céasadh in ionad
cúnaimh a bhí ar bun “ag cuid acu seo, gan Gao-
lainn ná cúirtéis ach mar a bheadh Tiarnaí Beaga
Talún. Cén fáth ná pléitear na rialacha
áiféiseacha seo sa Dáil agus sa tSeanad agus na
treoracha gan chéill a sheoladh ar ais chun na
Bruiséile,” arsa Máire. Aontaíodh ar fhocal a
chur go dtí Feirmeoirí Aontaithe na hÉireann,
féachaint cén fáth ná rabhadar gníomhach ag
maolú an mhaorlathais.  

Dúradh go mba cheart d’Airí áirithe náire a
bheith orthu go raibh Oifig an Choimisinéara
Teanga á chaitheamh in umar na haimiléise.
“Bhí ardobair, a chuir misneach orainn, ar bun
ag Seán Ó Cuirreáin agus a fhoireann agus anois
tá truslóg mhór ar cúl tógtha againn,” arsa Páidí
‘Mhárthain. “Tá obair mhaith déanta ag Údarás
na Gaeltachta,” ar sé, ach anois táthar le guth an
phobail a mhúchadh agus ‘quango’ gan deal-
ramh a bhunú,” ar sé. “Le leath na mball ar an
mbord agus toghchán le linn toghcháin eile, cá
mbeadh an costas breise,” ar sé.

“Tugadh dhá bhliain déag ag iarraidh Údarás
Daonlathach a chur ar bun, mar ná raibh ag éirí
leis an gcoras a bhí ann. Anois tá siad ag filleadh
ar an structúr sin, rud nár theastaigh ó mhuintir
na Gaeltachta agus na Gaeilge agus ná raibh

puinn d’aidhm leis’, arsa Páidí. Aontaíodh aigh-
neacht láidir a chur le chéile i leith an Acht Tean-
ga Fiche bliain don nGaolainn.”

Pléadh conas gur tógadh Oispidéal nua go
raibh 72 leabha luaite leis  agus go raibh an tAire
Sláinte lena oscailt ar an gCéadaoin seo caite.
“Daichead a sé leaba a bhí sa tsean-óispidéal
agus aistríodh na hothair dtí an gceann nua ní
ro-fhada ó shoin. ‘Sé atá le clos anois go bhféad-
fadh ciorraithe teacht agus ná beadh ach 30
leaba ag feidhmiú. Sin mar ‘tá,” arsa Liam Ó
Murchú, “ach is léir go bhfuiltear meáite othair a
chaitheamh anonn go dtí tithe banaltrais agus
scata óispidéal pobail a dhúnadh.” Córas príob-
háideach dar le Liam, atá i mbun agus i mbárr na
mbeartas. “Mura dtagann an tAire tapaidh,” arsa
Seán Ó Loinsigh, “beidh sé dúnta acu air.”

Mar fhocal scoir dúirt an cathaoirleach ar
chruinniú an-theasaí, a lean siar amach, go raibh
Áis na hÓige dúnta agus cúigear, ‘caite ar an
bhfán’ sa Daingean. “Tá an áis déanta leacoighre
agus MFG imithe an cuan amach, othair ar an
bhfán, agus an teanga, an Ghaeltacht agus saol
na tuaithe á dtreascairt mheasfá, d’aon gnó,” dar
leis. “Bailíodh 3.000 síniú in aghaidh an chorais,
South Doc, ach cuireadh i bhfeidhm é d’ár
‘neoin. Ní fáilte ná litreacha a bheidh feasta, ach
lucht na treascartha a náiriú ós chomhair an
tsaoil. Tá an cogadh tosnaithe mar níl aon rogha
againn,” ar sé.  

Maud Ceillier ón bhFrainc, Mercedés Flaak ón Ísiltír, Naoimí Ní Mhuireasa ó Ghaelcholáiste
Luimnigh, Mayu Seto ón tSeapáin agus Jordan Hayes ó Mheiriceá Thuaidh ag an “Oíche
Ghaelach” do chuairteoirí idirnáisiúnta a d’eagraigh Craobh Luimnigh de Chonradh na
Gaeilge agus An Cumann Gaelach in Ollscoil Luimnigh, sa “Chistin” i Luimneach an 
tseachtain seo caite.

Seosamh Ó Ceallaigh agus Eibhlín Ní Lionáird, Cúil Aodha,
ag oscailt oifigiúil thaispeántas ealaíne Ealaíontóirí
Mhúscraí san Ionad Cultúrtha i mBaile Bhúirne oíche 
Déardaoin seo caite. PIC: Ó LOINGSIGH



Rann na Feirste

Clár bunaithe
ar amhrán
cáiliúil ó 
Thír Chonaill
TÁ an clár ‘An Cheád Mháirt
d’Fhómhar’ bunaithe ar scéal
tragóideach an amhráin chaointe is
cáiliúla i dTír Chonaill, ‘An Chéad
Mháirt d'Fhómhar’.  Déanann athair
bás a mhic, Pádraig Ó Domhnaill, a
chaoineadh. Bádh Pádraig nuair a
chuaigh a churrach go tóin poill idir
Rann na Feirste agus Gaoth Dobhair
200 bliain ó shin i mbliana.

Cuireann Vincie Ó Dónaill agus
Gearóidín Breathnach an clár i
láthair agus tá athchruthú drámatúil
ar mhíreanna den scéal freisin.

Canann na hamhránaithe aithean-
ta Maighréad Ní Dhomhnaill,
Gearóidín Breathnach, Connie
Mhary Mhicí Ó Gallchóir agus Tony
Mac Ruairí véarsaí ar leith den
amhrán agus seinneann Seosamh
Mac Grianna an fonn ar an fheadóg

mhór. Míníonn an Dr. Lillis Ó Laoire
an t-amhrán agus léiríonn sé an táb-
hacht atá leis an amhrán seo i measc
amhráin mhóra chaointe na Gaeilge.

Beidh an clár le feiceáil ar TG4 Dé
Máirt seo chugainn, 13 Nollaig ag
9.00 in.

Meathlú 
ag dul i 
bhfeidhm ar
‘an dá phobal’
Anton Mac Cába

TÁ i bhfad níos mó páistí ag fáil béilí
scoile saor in aisce ó thuaidh ar
scoileanna  faoi chothabháil
(Caitliceacha) ná i scoileanna
rialaithe (Protastúnacha). 

Bhí t-eolas i bhfreagra a thug an

tAire Oideachais, John O’Dowd, sa
Tionól ar cheist a chuir David
McNarry, Aontachtóir Ultach.

Is 25.4% atá i gceist le hais 18.9%.
Le ceithre bliana anuas, bhí méadú
4.1% ar an chéadatán sa dá chinéal
scoile áfach.  Léiríonn sé sin go
bhfuil an meathlú eacnamaíochta ag
dul i bhfeidhm, a bheag nó a mhór,
chomh holc céanna ar ‘an dá phobal’

Oirialla
Cúrsa ar 
chosaint leanaí
i nGaeilge
Katie McGreal

TÁ lucht Ghaeláras Mhic Ardghail ag
cur cúrsa ar chosaint leanaí ar siúl i
nGaeilge i gCumann Peile Naomh
Eoin Bosco ar Shráid an Uisce ar an Iúr
anocht, 7 Nollaig ag 7.15in. 

Beidh an cúrsa dírithe ar phola-
saithe a bhaineann lena bheith ag plé
le leanaí, céard is ceart agus nach ceart
a dhéanamh agus an prótacal a
bhaineann le suíomhanna éagsúla.
Déanfar cur síos ar mhí-úsáid páistí
agus labhróidh siad faoi staitisticí
freisin.   Tá fáilte roimh aon duine atá
ag plé le páistí ar an gcúrsa seo agus ní
gá clárú roimh ré.  Is é an leas-
phríomhoide i Scoil Chaitríona in Ard
Mhacha, Séamus Mac Daibhéid a
bheidh i mbun an chúrsa in éineacht
le múinteoir eile nach bhfuil socraithe
go cinnte go fóill. Tá taithí ag Séamus
ar a bheith ag plé le leanaí agus ar na
polasaithe éagsúla a bhaineann leo.  

Bheartaigh Séamus an cúrsa a chur
ar fáil toisc go dtosóidh na tógálaithe
ag obair ar Ghaeláras Mhic Ardghail in
Iúr Cinn Trá, Co. an Dúin i mí Eanáir
agus beidh na daoine atá ag obair ann
ag obair le páistí agus beidh an cúrsa
seo ag teastáil uathu. Ionad nua
Gaeilge atá i gceist leis an nGaeláras
seo.  “Níor chuala muid faoi chúrsa
mar seo a bheith curtha ar siúl trí
Ghaeilge sa cheantar cheana,” a deir
Séamus. 

.

Fís iriseoirí agus léiritheoir
de dhíth ar Below the Radar

Béal Feirste
Tá Below the Radar chun suíomh idirlín úr spreagúil trí mheán na Gaeilge a
sheoladh ar an bhliain seo chugainn. Is suíomh digiteach í ‘Meon Eile’ a
choinneoidh daoine suas chun dáta agus a spreagfaidh díospóireacht.
Cuireann an comhlacht fáilte roimh iarratais ó dhaoine a mbeadh spéis acu
sna ceapacháin neamhspleácha seo a leanas: 

• Físiriseoirí: Ag léiriú ábhair don suíomh idirlín. Ba chóir don té a 
cheapfar taithí a bheith acu i scannánaíocht agus/nó in 
eagarthóireacht, chomh maith le suim ar leith san iriseoireacht.

• Léiritheoir: Ag obair go príomha ar an suíomh digiteach ach ó am
go chéile ag obair ar chláir Ghaeilge eile de chuid Below the 
Radar.

Ní foláir go mbeadh líofacht sa Ghaeilge, idir labhartha agus scríofa, ag an
té a cheapfar. 

Má tá suim agat ba chóir litir iarratais mar aon le CV a sheoladh chuig 
Michael Fanning ag: mfanning@belowtheradar.tv

Is é an dáta deireanach a nglacfar le hiarratais ná 5pm 
ar an Déardaoin, 15 Nollaig 2011

Ollstailc ó thuaidh : 100,000 amuigh
Anton Mac Cába

BHÍ ceann de na stailceanna is mó i
stair an Tuaiscirt Dé Céadaoine. Bhí
thart ar 100,000 oibrí sa tseirbhís
phoiblí ar stailc.

D’fhág sin go raibh 66% d’iomlán
na scoileanna druidte. Ní raibh
busanna ná traenacha ann. Rinne
10,000 freastal ar chruinniú i mBéal
Feirste. Bhí cruinnithe i gcuid
mhaith bailte eile: Doire, an tIúr,
Dún Pádraig, an Ómaigh, an Baile
Meánach, Port an Dúnáin, Machaire
Fíolta agus an Chorr Chríochach. Bhí
scaifte maith orthu, go háirithe ar an
cheann i nDoire. Ní ar na bailtí móra
amháin a bhí picéid: mar shampla,
bhí picéad ar bhunscoil ar an Bhaile
Nua, i bhFear Manach.

Bhí na múinteoirí gníomhach, go
háirithe Cumann Múinteoirí Éire-
ann. D’eagraigh sin múinteoirí le

máirseáil chuig na cruinnithe ar na
bailtí móra. Bhí an Universities and
Colleges Union ar stailc chomh
maith, nó iad ag fulaingt ciorruithe
le tamall maith. Ní raibh an Ulster
Teachers’ Union ar stailc (déanann
sin ionadaíocht ar mhúinteoirí i
scoileanna rialaithe, nó Protastú-
nacha); b’shin ainneoin gur vótáil an
tromlach le dul ar stailc. De réir
bhunreacht an cheardchumainn,
caithfidh 66% vótáil ar son stailce.

Sa státseirbhís, ba léir go raibh
dreamanna nach raibh chun tosaigh
go dtí seo ag glacadh páirt
ghníomhach. Is sampla maith stát-
seirbhísigh na Roinne Talmhaíochta.
Mháirseáil siad mar bhuíon ón line
phicéid go dtí an cruinniú ar an
Ómaigh, iad ag seinnt feadóga go
callánach.

Rinne an rialtas ciorruithe sun-
tasacha sa Tuaisceart. Feicfidh duine

ar bith a bhaineann úsáid as seirbhísí
poiblí sin. Mar sin féin, níl siad baol
ar chomh fíochmhar agus atá ó
dheas – go dtí seo. Chuir an Fei-
dhmeannas na ciorruithe móra ar
ceal go dtí i ndiaidh thoghchán an
Tionóil mí na Bealtaine. Is é an bhli-
ain seo chugainn a bheidh crua ar
oideachas agus sláinte ach go
háirithe.

Bhí an stailc mar chuid de stailc
aon lae sa tseirbhís phoiblí ar fud na
Ríochta Aontaithe. Níl, go dtí seo,
iomrá ar a leithéidí de stailc ó dheas.
Tá Eamonn McCann ina bhall de
Choiste Gnó Aontas Náisiúnta na
nIriseoirí. Dar leis gurb é an chúis a
raibh an stailc chomh láidir sin ná
gur chuid de ghluaiseacht ar fud na
Ríochta Aontaithe í. “Tá na cior-
ruithe ag teacht ó Státchiste na
Breataine,” ar seisean. “Tá an Tuais-
ceart fite fuaite leis. Sa chás seo, tá na

ceardchumainn atá lonnaithe i
Londain níos míleata ná na cinn i
mBaile Átha Cliath.” Cuireann sé an
locht as seo ar an pháirtnéireacht
shóisialta.

Beidh le feiceáil chomh fada agus
a rachaidh na ceardchumainn. Cin-
nte, tá sé iontach soiléir go bhfuil
dream amháin gur mhaith leo socrú
– agus dream eile atá sásta dúshlán
an rialtais a thabhairt. Ach tá fiú
ceardchumannaigh measartha ag
caint ar leanúint le gníomhaíocht
thionsclaíoch. Má tharlaíonn sin,
beidh impleachtaí polaitiúla leis. Tá
mí na meala ar fad ag an bhFei-
dhmeannas, nó áthas ar dhaoine go
bhfuil na Trioblóidí thart. Rud atá ag
cur as dóibh ná nach raibh díbhinn
síochána ann, mar a gealladh i ndi-
aidh na sosanna cogaidh. Feictear
do chuid mhór nach díbhinn ach a
mhalairt atá siad a fháil.

Stephen agus Leah Greene ag glacadh páirte sa pharáid sa Chlochán Liath i
nDún na nGall le déanaí, ar an oíche inar las Daniel O’Donnell na soilsí Nollag. 

FOLÚNTAIS

An tAire Cultúir,
Ealaíon agus Fóil-
líochta, Carál Ní
Chuilín MLA, agus an
tAire Ealaíon,
Oidhreachta agus
Gaeltachta, Jimmy
Deenihan TD, ag seo-
ladh clár ilmheán nua
d’fhoghlaimeoirí
fásta, Gaeilge gan
Stró! – Beginners
Level, i gCultúrlann
McAdam Ó Fiaich i
mBéal Feirste Dé
Sathairn seo caite, 26
Samhain.

I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie Ní mór go mbeadh caighdeán réasúnta ins na pictiúir agus cead faighte agat chun iad a fhoilsiú
ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Katherine Tiernan, ag gabháil comhghairdis le Gabrielle Uí Bhreisleáin ó
RTÉ Raidió na Gaeltachta ag an oíche ómóis do Gabrielle agus do
Mháirtín Mac Donnchadha san Óstán Welcome Inn i gCaisleán an Bhar-
raigh le déanaí.   PIC: JOY HEVERIN

Páistí ó rang 5 agus 6 a bhí páirteach sa chomórtas ‘Abair Dán'i nGort a' Choirce, i gcuideachta
Shíle Nic Aoidh, Glór na nGael agus an Athar Seán Ó Gallchóir. PIC: RONAN MCGARVEY

Alphie McCourt, Séan Ó Dub-
hda, Dorothy Cantnell, Pádra-
ic Breathnach, Anne Breath-
nach, Joyce Walsh, Pat
Finnegan, Pat Carroll agus
Dominic Taylor ag seoladh
‘Luaithreach Angela’,
aistriúchán Gaeilge le Pádraic
Breathnach ar ‘Angela's Ashes’
le Frank McCourt, san Ionad 
Éireannach i mBuirgéis
Queens, Nua-Eabhrac le
déanaí.  

Siubhán Nic Grianna ó Údarás
na Gaeltachta agus Terence
Dever, príomhoifigeach fei-
dhmiúcháin Chomhlacht For-
bartha Áitiúil Acla Teo ag an
seoladh oifigiúil den dlúthd-
hiosca ‘Logainmneacha Acla’
in Áras Fhorbairt Acla sa Chaol
Déardaoin seo caite.
PIC: MICHAEL DONNELLY PHOTOGRAPHY

Bhronn Seosamh Mac
Donncha, Príomh-
fheidhmeannach
Coiste 
Gairmoideachas
Chontae na 
Gaillimhe, teastas ar
Bríd Mc Grath, 
Kathleen Folan, 
Kathleen Kelly agus
Martina Connolly, 
in Ionad 
Chuimneacháin an
Phiarsaigh i Ros Muc
le déanaí. 
PIC: SEÁN Ó MAINNÍN

Gaeil an Tuaiscirt ar stailc ar an gCéadaoin seo caite ag Halla na
Cathrach in Iúr Chinn Trá.

Gaeilge- Ardteistiméireacht 2012 le Mícheál Ó Ruairc

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir
foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / scoil@gaelsceal.ie

Filíocht - Fill ArísBÉALTRIAIL 2012

Is é an comhrá an chuid is tábhachtaí ar fad de
scrúdú na hArdteistiméireachta sa Ghaeilge. Tá 120
marc ag dul dó. Is ionann é sin agus 50% den
scrúdú cainte ina iomláine. 
• Ní scrúdú ar chúrsaí reatha an domhain í an
bhéaltriail. Ní scrúdú eolais í. Ní scrúdú ar aon
chuid den chúrsa ná den churaclam í. Ní chuirfear
ceist ar bith ort i dtaobh do chuid próis ná do chuid
filíochta. 
• Má chuireann an scrúdaitheoir ceist ort ar
ábhar éigin nach bhfuil eolas ar bith agat ina
thaobh, abair go macánta nach bhfuil an t-eolas sin
agat. Ag an am céanna, ba chóir duit a bheith sásta
ceisteanna a fhreagairt ar chúrsaí ‘reatha’ a
bhaineann leat féin. Mar shampla, ní fhéadfá a rá
leis an scrúdaitheoir nach raibh eolas ar bith agat ar
an gcóras oideachais.
• Ní bheidh an scrúdaitheoir ach ag iarraidh a
fháil amach an bhfuil tú in ann comhrá agus
cumarsáid a dhéanamh go héifeachtach trí mheán
na Gaeilge.
• Ullmhaigh foclóir maith leathan ar na hábhair
seo a leanas: 

do mhuintir; do cheantar dúchais; do scoil; na hábhair
atá agat don Ardteist; an t-ábhar is fearr leat agus an
fáth; an tslí bheatha ar mhaith leat a bheith agat; an
caitheamh aimsire atá agat; an spórt is fearr leat; ceol
agus ceolchoirmeacha; na fadhbanna sa tsochaí: an t-
ól, drugaí, foréigean, dífhostaíocht, imirce; cúrsaí
reatha in Éirinn: an cúlú eacnamaíochta, na seiftean-
na déine (the austerity measures), na ciorraithe (the
cutbacks), daoine ag cailliúint a bpostanna; na meáin
chumarsáide; an Ghaeilge agus an Ghaeltacht; tod-
hchaí na tíre agus na teanga.

Bí ábalta na ceisteanna seo a leanas a fhreagairt:
1. Cad is ainm duit?
2. Cén aois thú?
3. Cá bhfuil tú i do chónaí?

4. Inis dom faoi d’áit chónaithe.
5. Cén caitheamh aimsire atá agat?
6. Inis dom faoin gcaitheamh aimsire atá agat.
7. Cén tslí bheatha ar mhaith leat a bheith agat?
8. Conas a chaith tú na laethanta saoire anuraidh 

/ um Nollaig?
9. Céard a dhéanann tú de ghnáth ag an deireadh 

seachtaine?
10. Céard a dhéanfaidh tú an deireadh seachtaine 

seo chugainn?
11. Cén plean atá agat don samhradh seo  chugainn?
12. An dtaitníonn an scoil seo leat? An maith leat 

an scoil seo? Cén fáth? Inis dom faoin scoil.
13. Céard é an locht is mó atá ar an scoil seo?
14. Céard iad na hábhair atá agat do Scrúdú na 

hArdteistiméireachta?
15. Céard é an t-ábhar is fearr leat? Cén fáth?
16. An raibh tú sa Ghaeltacht riamh? Inis dom faoi 

sin.
17. Céard é do mheas faoi staid na Gaeilge inniu?
18. Céard é an nuachtán is mó a léann tú? Cén fáth?
19. Céard é do thuairim faoin gcúlú eacnamaíochta?
20. Cad a cheapann tú faoi fhadhb na dífhostaíochta?
21. Conas a éireoidh le foireann na hÉireann an 

samhradh seo, dar leat ?
22. Céard é do thuairim faoi na polaiteoirí sa tír seo?
23. An raibh tú riamh thar lear? Inis dom faoi sin.
24. Céard é an clár teilifíse is fearr leat? Inis dom 

faoi sin?
25. An léann tú nuachtán Gaeilge ar bith? Inis dom 

faoi.
26. Céard é do thuairim faoin gcóras oideachais?
27. Céard é do thuairim faoin mbrú a chuireann 

scrúduithe ar dhaoine óga?
28. Céard a dhéanfá dá mbuafá milliún punt sa 

Chrannchur Náisiúnta?
29. Céard a dhéanfá dá mbeifeá i do phríomhoide 

ar an scoil (seo)?
30.  Cad ba mhaith leat a dhéanamh tar éis na 

hArdteistimeireachta?

Le     Seán Ó Ríordáin

(i) Cad é príomhthéama an dáin Fill Arís?  Léirigh mar a d’fhorbair an 
file an  téama.

Is tírghrá téama an dáin seo, dar liom. Léiríonn an file an grá atá aige dá thír
dhúchais agus don teanga Ghaeilge sa dán. Déanann sé an téama sin a fhor-
bairt go healaíonta is go héifeachtach ó thús deireadh an dáin.
Tá sé ar a bhealach go dtí Gaeltacht Chorca Dhuibhne. Tá sé tagtha chomh
fada le Gleann na nGealt – siombail/meafar don deighilt atá idir domhan an
Bhéarla agus domhan na Gaeilge. Ba mhaith leis go ndéanfadh muintir na
hÉireann an teanga Ghaeilge a labhairt agus diúltú don mBéarla:

Is ón uair go bhfuil an t-ualach trom
Is an bóthar fada, bain ded mheabhair
Srathar shibhialtacht an Bhéarla,
Shelley, Keats is Shakespeare

Impíonn sé orainn aghaidh a thabhairt ar an nGaeltacht – foinse na teanga
labhartha – agus an teanga a labhairt agus a fhoghlaim. Braitheann sé, is
léir, go bhfuil an Ghaeltacht faoi bhagairt ag fórsaí cumhachta an Bhéarla
agus go bhfuil sé mar dhualgas orainne, Gaeil, í a chosaint agus a chaomh-
nú:

Téir faobhar na haille siar tráthnóna gréine go Corca Dhuibhne
Is chífir thiar ag bun na spéire ag ráthaíocht ann
An Uimhir Dhé, is an Modh Foshuiteach,
Is an tuiseal gairmeach ar bhéalaibh daoine.

Dar leis an bhfile, tá do cheann scríbe sroiste agat ansin. Tá tú sa bhaile. Ta
deireadh le d’aistear intinne agus teanga:

Sin é do dhoras,
Dún Chaoin fé sholas an tráthnóna,
Buail is osclófar
D’intinn féin is do chló ceart.

(Ii) Mínigh na línte seo:

Nigh d’intinn is nigh
Do theanga a chuaigh ceangailte i gcomhréiribh
‘Bhí bunoscionn le d’éirim

Déan d’aigne a ghlanadh agus glan/do chuid cainte atá truaillithe ag
struchtúir chainte an Bhéarla/nach bhfuil ag réiteach le do dhúchas féin

(iii) Scríobh nóta ar an bhfile.

Rugadh Seán Ó Ríordáin i mBaile Bhuirne i nGaeltacht Mhúscraí sa bhliain
1916. Chaith sé a shaol oibre mar státseirbhíseach i Halla na Cathrach i
gCathair Chorcaí. Bhog sé go hInis Cara agus é fós ina fhear óg. Bhí an
eitinn air agus chaith sé tréimhsí fada san ospidéal. Bhí tionchar mór ag a
dhrochshláinte ar a chuid filíochta.

D’fhoilsigh sé trí chnuasach filíochta lena bheo agus foilsíodh Tar Éis mo
Bháis sa bhliain 1978. Bhí an bás agus an peaca mar phríomhthéamaí ina
chuid filíochta. Théadh sé go Corca Dhuibhne ar bhonn rialta i rith a shaoil.
Cailleadh é sa bhliain 1977.

Podchraoltaí do
Bhéaltriail 2012
Téigh chuig suíomh oideachais Gaelscéal ag
www.oideachas.gaelsceal.ie chun podchraoltaí
a fháil le haghaidh scrúdú na Béaltrialach don
Ardteistiméireacht agus don Teastas Sóisearach.

Éist le hagallamh samplach, cur
síos samplach ar shraith pictiúr
agus cainteoirí óga ag comhrá
faoi na hábhair: mise, m’áit
dhúchais, mo chlann,
caitheamh aimsire, spórt agus
postanna. 

Gaeilge- Teastas SÓisearach 2012 le Mícheál Ó Ruairc
Cúinne na Gramadaí 12:  An SaorbhriatharCeapadóireacht - Díospóireacht

www.oideachas.gaelsceal.ie
Léamhthuiscint

Téigh chuig suíomh oideachais Gaelscéal chun cleachtaí
léamhthuisceana a fháil bunaithe ar ailt nuachta a bhí in

Gaelscéal.  Tá cleachtaí léamhthuisceana ann atá feiliúnach 
don Ardteistiméireacht agus don Teastas Sóisearach.

Scríobh an chaint a dhéanfá i ndíospóireacht
scoile ar són nó in aghaidh an rúin seo:
‘Caitheann daoine óga an iomarca ama ag féachaint ar an teilifís.’

‘A chathaoirligh, a mhúinteoirí, a mholtóirí agus a chomhscoláirí, táim ar son an rúin seo ar
mhórán cúiseanna. Creidim go gcaitheann daoine óga an iomarca ama ag féachaint ar an teilifís.
Seo an fhírinne agus bíonn an fhírinne searbh. Is mór an trua é. Ní dhéanann sé ach dochar do
dhaoine óga a bheith ina suí os comhair scáileán na teilifíse ó mhaidin go hoíche. Mar thoradh ar
seo ní bhíonn aon am acu chun staidéar a dhéanamh, chun leabhair a léamh nó chun cleachtadh
coirp a fháil. Agus, ar ndóigh, déanann sé dochar dá sláinte.

Cad chuige go gcaitheann daoine óga an méid sin ama ag féachaint ar an teilifís? Tá freagra simplí
ar an gceist sin, a dhaoine óga. Caitheann siad an iomarca ama os comhair na teilifíse mar go
ligeann a dtuismitheoirí dóibh é sin a dhéanamh. Caithfear an chuid is mó den mhilleán a chur ar
na tuismitheoirí as an drochchleachtas seo. Nuair nach gcuireann na tuismitheoirí stop leis an
drochchleachtas seo nuair a bhíonn na páistí ag fás aníos, bíonn sé dodhéanta stop a chur leis
agus iad ina ndéagóirí.

Beidh lucht an fhreasúra ag rá libh go bhfuil buntáistí ag gabháil lena bheith ag féachaint ar an
teilifís, go mbíonn cláracha oideachasúla uirthi, gur áis iontach í do dhaoine óga agus mar sin de.
Níl ciall ar bith leis na hargóintí seo, a dhaoine uaisle. Ní dhéanann an iomarca teilifíse ach
dochar do dhaoine óga. Scriosann sé agus loiteann sé a saol agus ní bhíonn aon deis acu páirt a
ghlacadh i gcúrsaí spóirt, dul amach faoin aer nó leabhair a léamh. Ní féidir an fhírinne a cheilt.
Déanann an teilifís dochar do shláinte daoine óga agus cuireann sé isteach orthu ó thaobh
staidéir agus oideachais de chomh maith. Go raibh míle maith agaibh.’ 

Baintear úsáid as an saorbhriathar nuair nach mé, tú, sé/sí, sinn, sibh, siad a bhíonn i gceist. Is
foirm neamhphearsanta den bhriathar atá sa Saorbhriathar, ie. ní luaitear an t-ainmní. Seo a
leanas roinnt samplaí den Saorbhriathar:
(a) Dún
(i) Dúntar an fhuinneog gach oíche. (ie. dúnann duine éigin í ach ní fios dúinn cé hé, cé hí 

(nó cé hiad) an duine/na daoine a dhúnann an fhuinneog). (Aimsir Láithreach)
(ii) Dúnadh an fhuinneog aréir.  (Aimsir Chaite)
(iii) Dúnfar an fhuinneog amárach.  (Aimsir Fháistineach)
(iv) Dhúnfaí an fhuinneog dá mbeadh stoirm gaoithe ag séideadh. (Modh Coinníollach)

(b) Bris
(i) Bristear adhmad chuile lá.
(ii) Briseadh an fear leisciúil as a phost ach níor briseadh an fear seiftiúil.
(iii) Brisfear adhmad amárach.
(iv) Bhrisfí an fear sin as a phost dá mbeadh sé as láthair go minic.

(c) Ól
(i) Óltar a lán fíona sa Fhrainc ach ní óltar an méid sin de sa Rúis.
(ii) Óladh beoir agus uisce beatha ag an gcóisir aréir.
(iii) Ólfar buidéal fíona le linn an dinnéir amárach.
(iv) D’ólfaí crúiscín mór uisce dá mbeadh an ghrian ag scoilteadh na gcloch.

Abairtí Samplacha 
(i) Fuarthas corp na mná istigh san abhainn maidin inné.
(ii) Goideadh an t-airgead as an seomra ranga.
(iii) Tugadh le fios do Sheán nach raibh aon fháilte roimhe.
(iv) Dúnmharaíodh seisear i gCorcaigh i rith na bliana.
(v) Rugadh an file Seán Ó Ríordáin sa bhliain 1916 agus cailleadh é sa bhliain 1977.
(vi) Ceannaítear an nuachtán sa siopa gach maidin ach ní cheannaítear é gach oíche.
(vii) Itheadh an mhilseog ach níor itheadh an t-iasc.
(viii) Fágadh Síle ina haonar ach níor fágadh Neasa.
(ix) Sábhálfar airgead le haghaidh na Nollag.
(x) Tógfar dhá theach nua ar an láthair sin.

Na briathra Neamhrialta
Láithreach Caite Fáistineach Modh Coinníol-

lach
Tá táthar/níltear           
Bí bítear bhíothas beifear bheifí
Ith itear itheadh íosfar d’íosfaí
Tar tagtar thángthas tiocfar thiocfaí
Téigh téitear             chuathas     rachfar                 rachfaí
Déan déantar           rinneadh     déanfar                 dhéanfaí
Faigh faightear          fuarthas      gheofar/faighfear       gheofaí
Feic feictear           chonacthas   feicfear                d’fheicfí
Abair deirtear           dúradh       déarfar                 déarfaí
Beir beirtear           rugadh       béarfar                 bhéarfaí
Clois cloistear          chualathas    cloisfear               chloisfí
Tabhair tugtar            tugadh        tabharfar              thabharfaí

Cleachtaí       (Freagraí an tseachtain seo chugainn)
(i) (Bris) isteach i dtithe sa chomharsanacht ag an deireadh seachtaine.
(ii) (Faigh) corp an duine mhairbh ar thaobh na sráide aréir.
(iii) (Tabhair) cabhair dóibh dá lorgoidís í.
(iv) (Déan) gearán gach lá faoi dhrochstaid na mbóithre.
(v) (Díol) an teach sin amárach.
(vi) Níor (fág) oiread agus duine amháin ar an oileán.
(vii) (Tóg) an corp go dtí an séipeal tráthnóna amárach.
(viii) An té atá thuas (ól) deoch air ach an té atá thíos (buail) cos air.
(ix) (Déan) smidiríní den chrúiscín bainne ar maidin.
(x) (Tá) den tuairim anois gur gadaí is ea é.

Freagraí ar CnaG 11
(i) as a gcraicne   (ii) ar gcúl   (iii) a cóta; ar an gcathaoir; a gcótaí; ar an mbord   (iv) ár
ndícheall . . sula dtagann   (v) i nGaillimh . . . i dTír Chonaill . .

OSSP - Maoirseacht OSPS - Piarbhrú
Foinsí ailtéarnacha
fuinnimh

Tagann an  chuid is mó
d’fhuinneamh ó bhreoslaí ion-
taise. Samplaí de bhreoslaí ion-
taise is ea gual agus móin.
Scaoileann na foinsí fuinnimh
seo cuid mhór gás ceaptha teasa
isteach san atmaisféar.  Tá foinsí
eile fuinnimh ann atá in-athnu-
aite agus neamhdhíobhálach don
chomhshaol.  Níl na héifeachtaí
céanna truaillithe ag baint leis na
foinsí in-athnuaite a leanas. 

Cumhacht 
Hidrileictreach

Tá cumhacht uisce in ann a
bheith fíorchumhachtach. Is
féidir le huisce ó thonnta na far-
raige agus ó dhambaí tuirbín a
chasadh agus leictreachas a
ghiniúint. 

Cumhacht Ghaoithe
Tá ardmheas ag comhshaolaithe ar chumhacht ghaoithe. Cuirtear gaoth trí thuirbíní móra agus

déantar leictreachas a ghiniúint. Soláthraíonn feirmeacha gaoithe leictreachas do theaghlaigh
agus do ghnónna.

Cumhacht na Gréine
Baintear úsáid as fuinneamh na gréine chun leictreachas a ghiniúint. Tá sé ar cheann de na

foinsí fuinnimh in-athnuaite is mó atá in úsáid. Tá painéil ghréine ag éirí níos éifeachtaí i gcónaí
agus is féidir úsáid a bhaint astu i níos mó áiteanna ná riamh.

Fuinneamh Geoiteirmeach
Tagann fuinneamh geoiteirmeach ón taobh istigh den Domhan. Is féidir an teas seo a chea-

padh mar ghal nó mar uisce te. Úsáidtear an teas seo chun foirgnimh a théamh nó leictreachas a
ghiniúint. Is foinse fuinnimh in-athnuaite  é mar go mbíonn teas á tháirgeadh taobh istigh den
Domhan. Déantar  fuinneamh geoiteirmeach  i gcroí an Domhain.

Prótacal Kyoto
Rinneadh idirbheartú ar Phrótacal Kyoto i  mí na Nollag 1997. Is éard atá i bPrótacal Kyoto

comhaontú idir tíortha chun laghdú a dhéanamh ar an méid gás ceaptha teasa a tháirgeann siad.
Deirtear sa Phrótacal go gcaithfidh tíortha an domhain glacadh le freagracht as gáis cheaptha
teasa a laghdú.  Tá an Prótacal faofa ag an chuid is mó de thíortha an domhain. Caithfidh na Stáit
Aontaithe é a fhaomhadh go fóill. D’fhaomh Éire Prótacal Kyoto in 2002.  Tá tíortha ag déanamh

iarrachta gáis cheaptha teasa a laghdú
ar dhóigheanna éagsúla: úsáid breoslaí

iontaise a laghdú, bealaí ailtéarnacha
chun fuinneamh a tháirgeadh a úsáid,

crainn a chur ar fud an domhain chun an t-
aer a choinnéail glan ar gháis cheaptha teasa.

Cruinniú Mullaigh na 
Cruinne i gCóbanhávan

I mí na Nollag 2009 tháinig ceannairí as gach
cearn den domhan le chéile chun cúrsaí athrú
aeráide a phlé i gCóbanhávan sa  Danmhairg.
Tar  éis go leor plé, rinne siad dréacht de
Chomhaontú Chóbanhaván. Aithnítear sa
doiciméad seo gur fadhb leanúnach é athrú
aeráide agus go gcaithfear iarracht a dhéanamh

teochtaí a choinnéal faoi 2 chéim . 

Níl sé neamhchoitianta go mbeadh  duine ag iar-
raidh a bheith páirt de ghrúpa agus den
phobal.  Tarlaíonn piarbhrú nuair a bhíonn
tionchar orainn rud a dhéanamh nach
ndéanfadh muid de ghnáth. Déanann muid
é mar go bhfuil muid ag iarraidh go nglac-
fadh ár bpiaraí linn. Is piara é duine atá ar
comhaois linn, duine atá den chumas
céanna linn, cara, duine den phobal nó
réalta ceoil nó teilifíse.

Cén éifeacht a bhíonn ag
piarbhrú orainn? 
Is féidir le piarbhrú tionchar a bheith aige
orainn ar go leor bealaí:
• Rogha faisin
• Úsáid alcóil agus drugaí
• Rogha buachaill cara 

nó cailín cara 
• Dul chun cinn 

acadúil

An fód a sheasamh in aghaidh phiarbhrú – “níl” a rá
Bíonn sé deacair ag ógánaigh áirithe an fód a sheasamh in aghaidh phiarbhrú. Mothaíonn
déagóirí go bhfuil sé níos éasca an rud céanna le gach duine eile a dhéanamh seachas diúltú
nuair atá gach duine eile ag caitheamh toitín nó ag ól alcóil. Tá sé tábhachtach smaoineamh go
bhfuil sé ceart go leor an fód a sheasamh agus “níl” a rá. Ba cheart “níl” a rá muna bhfuil tú com-
pordach agus muna bhfuil tú ag iarraidh an gníomh a dhéanamh. Tógann sé duine láidir “níl” a
rá.  Má mhíníonn tú na fáthanna atá agat le “níl” a rá, beidh meas ag daoine eile ort. 

Foinsí ailtéarnacha fuinnimh – alter-
native energy source’s
Cumhacht Hidrileictreach – 
hydroelectric power
Cumhacht Ghaoithe – Wind energy
Cumhacht na Gréine – Solar power
Fuinneamh Geoiteirmeach – 
Geothermal energy
Prótacal Kyoto - 
Kyoto Protocol
Cruinniú Mullaigh na Cruinne i
gCóbanhávan – 
Copenhagen Earth Summit

Gluais

Piarbhrú - peer pressure
Piara - peer

Neamhchoitianta - unusual
Tionchar - influence

Dul chun cinn acadúil -
academic performance

Gluais
Plé sa rang
Déan plé sa rang ar
bhealaí eile a
d’fhéadfadh 
tionchar a bheith 
ag piarbhrú ar
dhéagóirí. 

Tá painéil ghréine ag éirí níos éifeachtaí i gcónaí agus is féidir
úsáid a bhaint astu i níos mó áiteanna ná riamh

Tá sé tábhachtach smaoineamh go
bhfuil sé ceart go leor an fód a
sheasamh agus “níl” a rá.

SRAITH PICTIÚR 6

FOCLÓIR
1. Ag léamh 6. Téacs / téacsáil
2. Fógra faoi 7. Láithreoir raidió
3. Duais iontach 8. Cuireadh
4. Ticéid le haghaidh ceolchoirme 9. An Satharn seo chugainn
5. Ag ligean a scíthe 10. Ag baint taitnimh as

11. Greim le hithe

CEISTEANNA
1. Céard a bhí á dhéanamh ag an mbuachaill sa chéad phictiúr?
2. Meas tú an raibh áthas ar an mbuachaill seo nuair  a chuala sé an dea-scéal?
3. Conas ar cuireadh ar an eolas é gur bhuaigh sé an comórtas?

NATHANNA & FRÁSAÍ 
• Bhí Seán / sé ag ligean a scíthe ag tús na sraithe seo
• Bhí Seán ag léamh. Ba léir gur leabhar maith a bhí ann mar bhí sé sáite ann!
• Fógraíodh comórtas ar an raidió
• Chuir Seán /sé cluas le héisteacht air féin don fhógra
• Shocraigh sé téacs a sheoladh isteach le freagra na ceiste
• Déarfainn nár cheap sé go n-éireodh leis. Ba léir go raibh sé buartha faoin méid 

ama ar thóg sé air an freagra a scríobh!
• Thug sé cuireadh dá chara...
• Ceapaim gur bhain siad an-taitneamh as an gceolchoirm.
• Dé réir cosúlachta bhí an áit dubh le daoine 
• Shocraigh siad go mbeadh greim le hithe acu tar éis na ceolchoirme

SRAITH PICTIÚR 7

FOCLÓIR DO LÍON NA BEARNAÍ
1. an chistin 11. seirbhísí éigeandála
2. sámh 12. fhliuch
3. in ard a chinn is a ghutha 13. cuairt
4. beirt 14. shábháil
5. trína chéile 15. gan mhoill
6. déanach 16. stealladh
7. eagla 17. glaoch
8. ospidéal 18. geit
9. sáinn 19. cróga
10. an- bhuíoch

LÍON NA BEARNAÍ
De réir dealraimh, oíche _____________________ a bhí ann. Déarfainn go raibh sé sách ___________________

san oíche mar go raibh an seanfhear i bpictiúr a haon ina chodladh go _______________. Ba léir gur
dhrochoíche cheart a bhí ann. Bhí sé ag _______________ báistí. Dhúisigh rud éigin an seanfhear agus
ba léir gur baineadh _____________ as nuair  a chuaigh sé isteach sa chistin. Bhí an _______________ báite
agus an t-uisce ag dul in airde go sciobtha! Déarfainn go raibh ______________ar an bhfear bocht. Ní
raibh a fhios aige céard ba cheart dó a dhéanamh. Bhí sé i _________________ aisteach. Chuaigh sé ag
an bhfuinneog agus thosaigh sé ag screadaíl __ ____ _ _____ __ _ ________ . Ceapaim go raibh an fear ______
____________ ag an bpointe seo. Ar ámharaí an tsaoil, chuala ________________ déagóirí é. Tháinig siad i
gcabhair ar an bhfear bocht. Rinne na déagóirí iarracht ar é a chur ar a shuaimhneas. Chuir an
cailín _______________ ar na _________ ___________________.  Buíochas le Dia, tháinig an bhriogáid dóiteáin ar
an láthair ____ ____________. A bhuí le cabhair na ndéagóirí _________________, d’éirigh leis na fir dóiteáin an
fear a ________________. Ach, ar fhaitíos na bhfaitíos tugadh chuig an ________________ é. Thug an bheirt
_______________ air an lá dár gcionn san ospidéal. De réir cosúlachta, bhí an fear _______-____________ dóibh
agus tuige nach mbeadh, shábháil siad é.

CÚINNE NA TEICNEOLAÍOCHTA:
Suímh Idirlín Úsáideacha i gcomhair Na Nollag

1 www.kinderart.com/kindercolor/christmas.shtml
Is féidir pictiúir úsáideacha a fháil  agus a phriontáil amach

ar an suíomh seo. Tá go leor pictiúr deas  ann le dathú.  Tá sé
an-oiriúnach do lucht na chéad bhliana go háirithe ach thait-
neodh an tasc leis an dara bliain freisin.

2 www.mescards.com/christmas1
Bain triail as seo i seomra na ríomhairí. Is féidir cártaí nó cuirí a

dhearadh ag baint úsáide as an suíomh seo. Tá rogha iontach de chár-
taí ar fáil agus is féidir do chuid scríbhneoireachta féin a chur isteach i
nGaeilge. Bhainfeadh ranganna sa tsraith shóisearach an-taitneamh as
seo.  

3 www.teachnet.ie
Tá neart áiseanna cabhracha ar fáil ar teachnet.ie don

Ghaeilge agus don Nollaig go háirithe. Féach ar na cluichí, na
gníomhaíochtaí meaitseála agus na tascanna líon na bearnaí
atá bunaithe ar an Nollaig. 

4. www.toolsforeducators.com/christmas.php
Má tá suim agat ábhair do chluichí agus bileoga

oibre a dhearadh do do rang féin bunaithe ar théa-
ma na Nollag téigh chuig toolsforeducators..com/christmas.php.  Cabhróidh an suíomh seo leat
chun Cártaí Biongó trí Ghaeilge a dhearadh  go héasca agus, níos tábhachtaí b’fhéidir, go sciobtha
ar théama na Nollag nó do rogha téama. Lena chois sin, is féidir bileoga foclóra le pictiúir agus
lúbraí a chruthú laistigh de chúpla nóiméad. An-áisiúil. Ach, rabhadh beag - ní féidir na
leathanaigh a dheartar ar an suíomh a shábháil. Bí réidh le do chuid cártaí biongó agus bileoga
oibre a phriontáil amach ar an bpointe.

5. Féach ar www.irishpage.com/noel/fly-noel.htm chun na focail do charúil na Nollag a fháil ar
líne agus is féidir éisteacht le cuid de na carúil ar an suíomh chomh maith. Má tá callairí agat sa
seomra, ceangail de do ríomhaire iad agus bainigí sult as sa rang!

Lúbra - An Nollaig - Bunfhoclóir

An féidir leat dhá fhocal déag atá bainteach leis an Nollaig a aimsiú sa lúbra? 
Féach ar na pictiúir thíos chun cabhair a fháil. Tá 5 nóiméad agaibh!

A M E I X L R L N N J N C E H
L T A P T G A Q C I H N U X J
D W H I J E O W T Á N A A A C
N C X C N R H N V H H E I A I
Y G D N A S M L X C X L R I I
T R I S B E É N R Ú S I T N V
H O E T U B N A C I U U E G R
C V Z T K F N S R S M C O E Q
T K F V I N J R R I U R I A V
V B R O N N T A N A I S R L S
Z Z Q O T R X B E M E P Í S A
D E L Á C A I L L E T F K Y W
N A L J J C T S U K J O F O X
G A L L O N A C Á C C P Y K X
G A L L O N A N Í D I A D P Y
Aimsigh na rudaí thíos sa lúbraRÉITEACH

A M + + + + + L + N + N C + + 
+ T A + + + A + + I + N U + + 
+ + H I + E + + + Á + A A + + 
+ + + C N + + + + H + E I A + 
+ + + N A S + + + C + L R I + 
+ + I + + E É + R Ú + I T N + 
+ O + + + + N A + I + U E G + 
C + + + + + N S R S + C O E + 
+ + + + + N + + R I + + I A + 
+ B R O N N T A N A I S R L + 
+ + + O + + + + + M E + Í + + 
+ + L Á C A I L L E + F + + + 
+ A + + + + + + + + + + + + + 
G A L L O N A C Á C + + + + + 
G A L L O N A N Í D I A D + + 

(Trasna,Síos,Treo) 

AINGEAL(14,4,S)

BRONNTANAIS(2,10,E)

COINNEAL(1,8,NE)

CRANN NOLLAG(10,5,SW)

CUAIRTEOIRÍ(13,1,S)

CUILEANN(12,8,N)

CÁCA NOLLAG(10,14,W)

DAIDÍ NA NOLLAG(13,15,W)

FEAR SNEACHTA(12,12,NW)

LÁ CAILLE(3,12,E)

MAINSÉAR(2,1,SE)

MAISIÚCHÁIN(10,11,N)

Dearbhán do Chló  
Iar-Chonnacht

don mhúinteoir!
Tabharfaidh Gaelscéal ar Scoil, i
gcomhar le Cló Iar-Chonnacht,
dearbhán €20 le caitheamh ar
ábhar Chló Iar-Chonnacht do
gach múinteoir a chuirfidh
isteach ordú do 3 shíntiús ar a
laghad do Ghaelscéal!

Faigh bhur gcóipeanna 
anois trí fhoirm shíntiúis a

íoslódáil ag
www.oideachas.gaelsceal.ie 

nó trí ghlaoch a chur ar 
091-897766 

nó trí ríomhphost a chur chuig
scoil@gaelsceal.ie

OSSP - Oideachas SaoránachSóisialta Polaitiúil OSPS - Oideachais ShóisialtaPhearsanta agus slÁinte

Tuilleadh ábhair do mhúinteoirí agus do dhaltaí le fáil ag www.oideachas.gaelsceal.ie

Cearta agus FreagrachtaíIs éard is ciall le cearta daonna ná na cearta atá
ag gach duine ar domhan de bharr gur daoine
iad. Tá gach duine ar domhan i dteideal na
gceart seo. Tá cearta agus freagrachtaí fite fuaite
ina chéile. Tá sé mar dhualgas ag gach duine ar
domhan meas a bheith acu ar a chéile.Amnesty International Déantar cearta daonna a shárú ar fud an

domhain ar bhonn laethúil. Tá Amnesty Inter-
national ar cheann de na heagraíochtaí is cáil-
iúla ar domhan. Bunaíodh an eagraíocht sa bhli-
ain 1961 nuair a scríobh fear amháin litir a
spreag gluaiseacht idirnáisiúnta. Scríobh
dlíodóir Sasanach, Peter Beneson, litir chun
cosaint a dhéanamh ar mhic léinn a bhí caite
isteach sa phríosún. Ní raibh déanta acu ach a
gcuid gloiní a ardú ar son na saoirse. Tá 1.8 mil-
liún ball ag Amnesty in 150 tír ar fud an
domhain. Déanann an eagraíocht a cuid oibre
bunaithe ar dhearbhú uilechoiteann go bhfuil
sé de cheart ag daoine cearta daonna a chosaint.
Oibríonn Amnesty trí litreacha a chur chuig
daoine atá i gcumhacht ar fud an domhain chun
béim a chur ar chearta daonna. 

Bunaíodh an eagraíocht sa bhliain 1961 nuair a
scríobh an dlíodóir Sasanach Peter Beneson
litir a spreag gluaiseacht idirnáisiúnta.

Íomhá choirp
Céard is íomhá choirp ann ?Is éard atá i gceist le híomhá choirp ná an

chaoi a mbreathnaíonn corp duine gofisiceach. Uaireanta an íomhá a bhíonn againn
dínn féin, ní bhíonn sé ag teacht leis an íomhá
atá ag daoine eile dínn. Mar shampla b’fhéidir
go gceapfadh do mhuintir agus do chairde go
bhfuil gruaig aláinn agat ach go bhfuil íomhá
uafásach agat féin de do ghruaig. Bíonn tion-
char ag íomhánna sna meáin, ag ár dtui-
smitheoirí, ag ár gcairde agus ag ár muinín féin
ar ár n-íomhá choirp. Má tá féinmhuinín íseal
ag duine bíonn sé deacair íomhá choirp dhear-
fach a chruthú.Íomhá choirp dhearfach a fhorbairtTá sé tábhachtach mar dheágóir íomhá

choirp dhearfach a fhorbairt. Tá sé deacair
íomhá choirp dhearfach a chruthú an tráth seo
i do shaol mar bíonn béim ag do chomhaoisigh
agus sna meáin ar íomhá choirp. Tá sé táb-
hachtach a choinneáil ar intinn go bhfuil do
phearsantacht tábhachtach agus ní hamháin
an rud atá le feiceáil ar an taobh amuigh.  Tá
dhá ghné ag baint le híomhá choirp: an ghné
fhisiceach agus an ghné intinne.An ghné intinneTá sé tábhachtach go mbeadh féinmhuinín

ag déagóirí. Chun féinmhuinín a chruthú tá sé
tábhachtach a bheith réalaíoch. Níl séréalaíoch a bheith ag déanamh comparáide

idir tú féin agus réaltaí móra sna meáin nach
bhfuil den saol réalaíoch. Sa saol réalaíoch níl
aon duine foirfe. Tá sé tábhachtach glacadh le
do chorp mar atá sé. An ghné fhisiceachBaineann sé seo le rudaí atá le feiceáil ar an

taobh amuigh. Chun go mbreathnóidh muid
go maith ar an taobh amuigh caithfidh muid
aire a thabhairt dár gcorp. Caithfidh muid ithe
go sláintúil agus aclaíocht a dhéanamh. Féach in Gaelscéal ar Scoil an tseachtain seo

chugainn nótaí ar neamhord itheacháin agus
físeán ón eagraíocht neamhord itheacháin
Bodywhys.  

Níl réaltaí móra chomh foirfe agus a cheapann
muid.  Baintear úsáid as aerscuabadh chun
cuma fhoirfe a chur orthu. 

Níl sé reálaíoch a bheith ag déanamh comparáide idir tú féin agus réaltaí móra sna meáin nach

bhfuil den saol réalaíoch. Sa saol réalaíoch níl aon duine foirfe.

Físeán ar líne agwww.oideachas.gaelsceal.ieAmnesty International 
Téigh chuig suíomh oideachais Gaelscéal ar Scoil chun

físeán a fheiceáil faoin obaira dhéanann an eagraíochtceart daonna AmnestyInternational. LabhraíonnClaire Glavey faoi obair naheagraíochta agus faoingcaoi gur féidir le hógánaighpáirt a ghlacadh in obair naheagraíochta.

Patricia Uí Fhlaithearta

Comhairleoir Gairmtreorach

BA (Cumarsáid) 
Tá Acadamh na hOllscoile

Gaeilge suite i lár na Ceathrún
Rua áit atá i gcroílár Gheal-
tacht Chonamara.  Ainm-
níodh an tÁras in ómós an
scríbhneora Mairtín Ó Cad-
hain, fear a chaith a shaol ag
iarraidh an Ghaeilge a chur
chun cinn.  

Is cúrsa ceithre bliana é an
B.A. (Cumarsáid) agus is é
aidhm an chúrsa ná mic léinn
a chumasú don ré dhigiteach

sna meáin, ina mbeidh teic-
neolaíochtaí cumarsáide ag
teacht le chéile mar
bhunchloch don tsochaí úr –
sochaí an eolais. Déanfar sin
trí shárscileanna praiticiúla a
thabhairt do mhic léinn san
iriseoireacht, sa léiriú teilifíse
agus raidió, agus sna
hilmheáin. Is trí mheán na
Gaeilge a reáchtáiltear an
cúrsa. Déanfar cumas teanga
na mac léinn sa Ghaeilge, idir
labhairt agus scríobh, a fhor-
bairt chun go sealbhóidh siad
na scileanna teanga le fei-
dhmiú go gairmiúil sa mhar-
gadh. 

Cionníollacha 
Iontrála

Is iad na coinníollacha ion-
trála a theastaíonn ná Grád
C3 in dhá ábhar Ardteise.
Caithfidh C3 Gaeilge
(Ardleibhéal) a bheith mar
cheann acu seo. Chomh
maith leis an nGaeilge ní mór
go mbeadh D3 i gceithre
ábhar eile as Béarla agus
teanga eile, mar shampla,
Fraincis, Gearmáinis, nó
teanga iasachta eile san
áireamh. 

Más mac léinn thú a bhfuil
suim agat cúrsa fochéime a

Comhairle Gairmthreorach 

Acadamh na hOllscoile Gaeilge, 
An Cheathrú Rua, Co. na Gaillimhe

dhéanamh trí mheán na
Gaeilge ach go dtaitníonn sé
leat go mbeadh go leor obair
phraiticiúil i gcéist b’fhéidir
gurb é seo an cúrsa duitse,
mar sa chéad bhliain agus sa
dara bliain tá béim ar léargas
agus traenáil phraiticiúil ina
mbeidh tú ag cleachtadh na
scileanna cumarsáide agus
iriseoireachta. Beidh tú ag
foghlaim scileanna taighde
agus anailíse i rith an ama
uilig agus beidh tú ag cur le
do chumas Gaeilge labhartha
agus scríofa  

Is é an leagan amach atá ar
an gcúrsa sa chéad bhliain ná
Scileanna Craoltóireachta
Raidió, Teicneolaíocht na
Físe, Bunscileanna
Iriseoireachta,
Ríomhaireacht, Ceart na
Gaeilge I, Gaeilge Fhei-
dhmeach 1, Scéalaíocht don
Scáileán, Teoiric na Fuaime,
Scileanna Méarchláir, Dlí
Eitice an Chórais Phoiblí,
Annála na Gaeilge agus na
Gaeltachta, Ceart na Gaeilge
II. I mbliain a dó déantar
Scileanna Léiriúcháin Raidió,
Léiriú na Físe, An tIdirlíon,
Staidéar na Meán Clóite,
Staidéar na Meán: na Bun-
phrionsabail, Ceart na
Gaeilge III, Staidéar na Meán
Craolta, Irisoireacht Chraol-
ta, Scileanna Cur i Láthair,
Dlí na Meán, Gaeilge Fhei-
dhmeach II, Ceart na Gaeilge
IV.  

Leagtar an-bhéim i rith na
gceithre bliana ar ard-
chaighdeán líofachta a
bhaint amach i scríobh agus
labhairt na Gaeilge. Bíonn
ceardlanna ar fáil sa scríbh-
neoireacht scripte, san
óráidíocht phoiblí agus i
scileanna cur i láthair.

Gné eile den chúrsa sa tríú
bliain ná go mbeidh deis ag
an mac léinn bliain a

chaitheamh ar thaithí oibre
in earnáil na cumarsáide. Is
deis iontach í seo mar go
mbeidh tú ag fáil taithí ar na
hearnálacha éagsúla ina
mbeidh tú ag obair amach
anseo. Is sna hionaid oibre a
bheidh tú ag cleachtadh agus
ag baint tairbhe as teicneo-
laíochtaí nua agus as na
meáin shóisialta san
iriseoireacht. Beidh deis agat
freisin taighde a dhéanamh
ar na gnéithe teoiricúla agus
praiticiúla atá fréamhaithe sa
chultúr físiúil. Beidh na
scileanna a fhaigheann tú ar
thaithí oibre fíortháb-
hachtach nuair a bheidh tú
ag cuardach postanna mar
níl aon bhealach eile gur
féidir leat na scileanna seo a
fháil ach san ionad oibre.
Chomh maith leis sin beidh
tú ag foghlaim na scileanna a
thabharfaidh tuiscint duit ar
a mbaineann le heitic na
meán agus bunphrionsabail
dhlí na meán.  

Deiseanna taithí
oibre agus
staidéir thar lear 

Sa tríú bliain den chúrsa tá
deis ag mic léinn taithí oibre
a dhéanamh sa mbaile nó
staidéar thar lear.  De ghnáth
téann mic léinn ag obair i
gcomhlachtaí cosúil le Raidió
na Gaeltachta, TG4, RTÉ,
nuachtáin náisiúnta agus
áitiúla, raidió agus teilifís
áitiúil agus comhlachtaí
léirithe neamhspleácha. 

Sa cheathrú bliain leanfar
le Ceart na Gaeilge, Scileanna
Taighde, Iriseoireacht Fhei-
dhmeach nó Craoltóireacht
Bheo nó Coincheapa Teil-
ifíse, Réamhtháirgeadh don
Fhoghlaim Phobalbhu-

naithe, an Nuatheicneo-
laíocht Fheidhmeach, Geil-
leagar na Meán, Iriseoireacht
Ilmheán nó Craoltóireacht
Ghníomhach nó Táirgeadh
Físe.  Beidh ar mhic léinn
tionscnamh a dhéanamh
freisin i réimse a bhfuil spéis
faoi leith acu féin ann.

Deiseanna 
Fostaíochta 

Nuair a bheidh an chéim
BA (Cumarsáid) bainte
amach beidh mic léinn
ardoilte sa chraoltóireacht
teilifíse agus raidió.  Chomh
maith leis sin beidh siad oilte
chun postanna a bhaint
amach san iriseoireacht
ilmheán  agus sna teicneo-
laíochtaí digiteacha nua.  Is
buntáiste mór é a bheith líofa
sa Ghaeilge mar is margadh
fíoriomaíoch é seo. Ach más
mian leat leanacht le do
chuid oideachais agus
iarchéim, mar shampla, an
tArd-Dioplóma sa Chu-
marsáid Fheidhmeach, a
dhéanamh in Ollscoil na
hÉireann, Gaillimh nó
iarchéim eile a dhéanamh in
institiúid eile in Éirinn nó
thar lear beidh tú ullamh
chun é sin a dhéanamh.  

Deontas
Is féidir le mic léinn atá ag

cuimhniú staidéar ar an
gcúrsa seo cur isteach ar “An
Scéim Deontas” má tá siad
incháilithe. Tá na coinníol-
lacha mar an gcéanna le gach
institiúid tríú leibhéal eile. Ní
mór go mairfidh an cúrsa
dhá bhliain ar a laghad, agus
go mbeidh an cúrsa lánaim-
seartha agus aitheanta. Tuil-
leadh eolais faoi seo ar
www.studentfinance.ie

www.oideachas.gaelsceal.ie
Léamhthuiscint

Téigh chuig suíomh oideachais Gaelscéal chun cleachtaí
léamhthuisceana a fháil bunaithe ar ailt nuachta a bhí in

Gaelscéal.  Tá cleachtaí léamhthuisceana ann atá feiliúnach 
don Ardteistiméireacht agus don Teastas Sóisearach.

Tá 20% bainte de 
gach aon CD-ROM*   

Má cheannaíonn tú earraí Fios Feasa go léir i dteannta a chéile, gheobhaidh
tú ar leath-phraghas iad. Sin 12 CD-ROM (móide an leabhar saothair don

"Chéad Choiscéim"), luach €390 ar €195, móide postas.

www.fiosfeasa.com

Crannchur mór ar an
suíomh 

www.fiosfeasa.com
Buafaidh duine amháin

an cnuasach iomlán
d'earraí an tí go léir.

Agus buafaidh triúr eile
cóip an duine den 

CD-ROM "Amhrán is
Fiche don Nollaig".

*(ach amháin an Bíobla Naofa ar CD-ROM)

“Trí bliana d’aois a bhí mé nuair a
thosaigh mé ag freastal ar ran-
ganna damhsa ar dtús,” a d’inis
Colin Dunne dom agus é ag dul
siar ar bhóithrín na smaointe.

Fear fíorghnóthach é lena sheó aonair faoi
láthair, ‘Out of Time’. Tá camchuairt ar na Stáit
Aontaithe, Ceanada agus an Bhrasaíl curtha i
gcrích aige le déanaí. Tá sé i mbun camchuairt
náisiúnta i láthair na huaire agus beidh an seó le
feiceáil in Amharclann Halla na Cathrach i nGail-
limh ar an Satharn beag seo ag 8.00in.

Chuir mé ceist air faoi cé mar a chuaigh an seó
i bhfeidhm ar mhuintir na Brasaíle. “Is ag
glacadh páirte i bhféilte den chuid is mó a bhí
mé,” arsa Colin. Cé go raibh beagán imní air faoin
teanga i dtús báire, deir Colin gur thaitin an léiriú
go mór leo. “Tá traidisiún láidir damhsa sa
Bhrasaíl ar aon chaoi,” a deir sé. 

D’oscail an seó ‘Out of Time’ go hoifigiúil in
ionad Glór in Inis in Eanair 2008 agus rinneadh
léiriú amháin eile ina dhiaidh sin, i mBaile Átha
Cliath. “Ach bhí sé i gcónaí mar mhian agam go
rachadh an seó ar chamchuairt timpeall na
hÉireann,” a deir Colin.

Is seó ilmheánach atá ann a dhéanann
comhcheangal ar ghluaiseacht, téacs, scanná-
naíocht agus dearadh fuaime le traidisiún an
damhsa. Cruthaítear nasc idir an seansaol agus
an lá atá inniu ann trí íomhánna de dhamhsóirí ó
chomh fada siar leis na tríochaidí a theilgean ar
stáitse le linn an léirithe.

Úsáidtear ceol taifeadta le Martin Hayes agus
Denis Cahill chun an léiriú uilig a tharraingt le
chéile. Maireann an léiriú ar feadh 65 nóiméad.
“Ritheann sé beagán níos faide amanna,” a deir
Colin, “mar go bhfuil páirteanna den léiriú
seiftithe.”

Is cóiriú pearsanta atá sa seó, den mheon
ealaíonta atá ag Dunne, a bhaineann leis an trai-
disiún inar múnlaíodh é. “Tá píosa cartlainne
díom féin ann nuair a bhí mé deich mbliana
d’aois freisin,” a deir sé.

Tá Colin ag múineadh Damhsa Comhaim-
seartha agus Traidisiúnta in Ollscoil Luimnigh ó
2002. Tá cónaí air i gContae an Chláir anois. Ach
is i Sasana a rugadh agus a tógadh é.

Chuaigh a thuismitheoirí ar imirce go Sasana
ins na caogaidí agus shocraigh siad síos i mBer-
mingham, áit a raibh go leor Éireannach eile ag
lonnú ag an am. Ba as Loch Garman dá athair
agus ba as Baile na Lorgan i gContae
Mhuineacháin dá mháthair. Ní raibh aon chúlra
ceoil ná damhsa traidisiúnta acu ach bhí a
gcroíthe i gcónaí tugtha dá ndúchas.

Cé gur ceol na ‘showbands’ agus damhsa ‘tap’
le Fred Astair is mó a bhíodh ar siúl i dteach na
Dunnes ins na blianta sin, cuireadh Colin agus a
bheirt deirfiúr chuig ranganna damhsa Ghae-
laigh. “Bhí sé tábhachtach do mo mhuintir go
mbeadh sain-bhrí againn ar ár ndúchas agus ár
n-oidhreacht,” a deir Colin.

Bhí sé soiléir go raibh bua speisialta aige ó aois
an-óg. D’éirigh leis craobh an domhain a bhaint
amach den chéad uair nuair a bhí sé naoi
mbliana d’aois. “Ach d’oibrigh mé go crua
freisin,” a deir Colin.

Faoin am gur éirigh sé as comórtais damhsa go
hoifigiúil, nuair a bhí sé 22 bliain d’aois, bhí an t-
uafás craobhacha bainte amach aige in Éirinn, i
Sasana agus ar fud an domhain. Bhí tionchar ag
damhsóirí mar Celine Hession agus Donncha Ó
Muineacháin air nuair a bhí Colin ina she-
andéagóir agus i dteagmháil níos mó leis an tír
seo. Cé nach bhfaca sé ag damhsa é ina bheatha
riamh, chuaigh stíl Phaidí Bháin Uí Broin go mór
i bhfeidhm air.

“Bhí céimeanna galanta aige agus é chomh
héadrom ar a chois,” a deir Colin. Tá sé fíor-
spéisiúil go bhfuil físeán de Phaidí Bán ó 1972

snite isteach sa léiriú seo. Mír atá ann ón chlár
‘Ag Déanamh Ceoil’ (RTÉ) ina bhfuil Dessie
O’Connor ag seinnt ‘Lucky in Love’ ar an fheadóg
stáin.

Chaith Colin dhá bhliain agus ocht mí mar
bhall de Riverdance. “B’am iontach a bhí ann.
Bhí mé óg agus bhí an taisteal iontach,” a d’inis
Colin dom. “Chuaigh muid timpeall an
domhain, ó Nua-Eabhrac go Los Angeles agus
chun na hAstráile”.

Ach cén fáth ar fhág sé Riverdance trí bliana
déag ó shin? “Cheap mé go raibh an ceangal
caillte acu leis an damhsa féin agus domsa,
b’shin an rud ba thábhachtaí.”

Céard atá ar na bacáin aige don bhliain seo
chugainn? “Beidh mé ag tabhairt ‘Out of Time’
chun na Fraince i mí Eanair agus chun na hEil-
véise i mí Feabhra. Tógfaidh mé cúpla mí saor
ansin.”

Deir sé go bhfuil sé ag tnúth le taispeántas a
dhéanamh le Ceolfhoireann Aireagail na hÉire-
ann i mí Iúil seo chugainn, sula dtugann sé
aghaidh ar an Eoraip i Meán Fómhair.

Tar éis léiriú na Gaillimhe ar an Satharn beag
seo de ‘Out of Time’, cuirfear taispeántas ar siúl
sa Longfort ar 15 Nollaig agus in Inis, Co. an
Chláir ar 17 Nollaig.

Céim ar
Chéim le
Colin
Dunne
Labhraíonn Áine Ní Chuaig
le hiar-bhall Riverdance, atá ag 
filleadh ar a dhúchas ina sheó
damhsa aonair ‘Out of Time’. 
Tá an taispeántas ar chamchuairt
náisiúnta faoi láthair.

COMÓRTAS
Duais:Dhá phéire ticéidí den seó ‘Out of
Time’ in Amharclann Halla na Cathrach,
Gaillimh ar an Satharn, 10 Nollaig 2011 ag
8.00in.
Ceist:Cén áit i Sasana ar rugadh agus
tógadh Colin Dunne?

Seol freagra na ceiste le do shonraí
teagmhála chuig: ‘Comórtas Damhsa’,
Gaelscéal, An Chuasnóg, An Spidéal, Co. na
Gaillimhe nó seol ríomhphost chuig:
aine.nichuaig@gaelsceal.ie

Spriocdháta: Dé hAoine, 9 Samhain 2011 @ 5.00in

NUACHT Litríochta
Le Meadhbh Ní Eadhra

Dánta uile an
Ríordánaigh faoi
chlúdach amháin
den chéad uair
riamh
SEOLFAIDH an file, Louis de Paor, Corcaíoch ó
dhúchas, an leabhar Seán Ó Ríordáin: Na
Dánta, i gColáiste na hOllscoile, Corcaigh, ar an
Déardaoin 8 Nollaig ag 5.00in sa Seomra
Caidrimh in Áras Uí Rathaille. 

Sa leabhar seo tá cnuasaithe le chéile faoi
aon chlúdach amháin, den chéad uair riamh,
saothar iomlán filíochta Sheáin Uí Ríordáin: na
trí chnuasach a foilsíodh lena bheo, Eireaball
Spideoige (1952), Brosna (1964), agus Línte
Liombó (1971), chomh maith leis an saothar a
cuireadh i gcló tar éis don fhile imeacht ar shlí
na fírinne, Tar Éis mo Bháis (1978). 

Seo uacht liteartha an Ríordánaigh, a bhain
‘geit’ as agus a ‘Ríordánaigh’ nuafhilíocht na
Gaeilge is a d’athraigh ó bhonn aníos í.

Duine de mhórfhilí na Gaeilge ón bhfichiú

haois ab ea Seán Ó
Ríordáin. Rugadh i
mBaile Bhuirne i
nGaeltacht
Mhúscraí é an 3
Nollaig 1916, agus
b’ann a chaith sé
tús a óige. Ina
dhiaidh sin,
chuaigh sé go
cathair Chorcaí
le freastal ar
scoil ansin,
agus d’fhan sé ina
chónaí sa chathair an chuid ba
mhó dá shaol. 

Chuaigh sé le hiriseoireacht agus é ag
scríobh go rialta ar an Irish Times.  Bhásaigh sé
sa bhliain 1977. 

Seolfar taispeántas de shraith nua pictiúr
leis an ealaíontóir Seán Ó Flaithearta atá
bunaithe ar fhilíocht an Ríordánaigh ag an
ócáid chomh maith. Árannach ó dhúchas é
Seán Ó Flaithearta, d’oibrigh sé le Cló Iar-
Chonnacht le 60 píosa nua ealaíne a dhearadh
don leabhar seo.  Is Ollamh Emeritus le Nua-
Ghaeilge i gColáiste na hOllscoile, Corcaigh, é
Seán Ó Coileáin, an t-eagarthóir. Tá sé ina bhall
d’Acadamh Ríoga na hÉireann agus de
Sheanad Ollscoil na hÉireann.

Pictiúrleabhar
nua foilsithe ag
Futa Fata
SHEOL Máire Éilis
Ní Fhlatharta,
Cáitríona ón
sobaldráma Ros
na Rún, pictiúr-
leabhar álainn
nua do pháistí
le déanaí. 

Is é Cáca
don Rí an dara
leabhar atá
foilsithe ag
an údar Ailb-
he Nic Giolla
Bhrighde le Futa Fata. D’éirigh lena
céad leabhar, Cócó an Colgán Cairdiúil, gear-
rliosta Ghradam Réics Carló 2011 a bhaint
amach, gradam a cheiliúrann scoth na scríbh-
neoireachta Gaeilge do pháistí. Tá an-suim
curtha sa leabhar nua seo ó Ailbhe freisin agus
sular tháinig an leagan Gaeilge ó na clódóirí,
bhí na cearta díolta le teach foilsitheoireachta i
Seoul na Cóiré agus is gearr go mbeidh sé ar
fáil i gCóiréis.

Is é Steve Simpson a mhaisigh an leabhar
seo, is é a mhaisigh Lúlú agus an Oíche
Ghlórach (Futa Fata 2011), leabhar eile a dío-
ladh thar lear – go dtí an tSín, anuraidh! Tá stíl
aitheanta Steve le feiceáil arís in Cáca don Rí
agus beocht ar leith tugtha aige do charachtair
bhríomhara Ailbhe.

Scéal é seo faoin mbáicéir iontach, Rúbaí
Rua. Tá luchóga ina gcónaí sa teach báicéara
agus is breá leo a bheith ag breathnú ar Rúbaí
agus í i mbun a cuid oibre. Ach ní bhíonn cead
acu riamh cabhrú léi. Nuair a ordaítear Cáca
don Rí dá bhreithlá, tá na luchóga agus Rúbaí
araon ar bís. Is é sin nó go dtarlaíonn timpiste
uafásach …

Seolfar an leabhar arís i mBÁC (áit a bhfuil
cónaí ar an maisitheoir Steve Simpson) Dé
hAoine beag seo i siopa leabhar Hodges Figgis.
Is í Siobhán Parkinson, Laureate na nÓg, a
seolfas é ag 5.00in. 

Leabhar nua Liam
Prút le seoladh
BEIDH seoladh
leabhar ar siúl Dé
hAoine seo
chugainn an 9
Nollaig ag 8in i
gClub Chonradh
na Gaeilge i
mBÁC. Liam
Prút (file, scríb-
hneoir agus iar-
aistritheoir le
Dáil Éireann) a
scríobh "Sna
Flaithis go hArd" atá
tagtha amach ar an margadh anois ón
bhfoilsitheoir Coiscéim. Úrscéal é seo a áiríodh
a bheith in aon chomhluadar le cuid de mhór-
shaothair litríochta na Nua-Ghaeilge. Bhuaigh

leagan trialach den saothar seo duais in
Oireachtas na Gaeilge sa bhliain 2008.

Bhí Liam ina eagarthóir ar dhá leabhar eile a
scríobh m'athair Seán Ó Sé (nach maireann,
leas-phríomhaistritheoir Dháil Éireann idir
1986-1995) agus seolfar arís na leabhair sin
chomh maith ar an oíche chéanna, is é sin
"Buile Shuibhne" agus "Cuimhní Pinn, Cuimhní
Cinn". 

Is éard atá sa leabhar "Buile Shuibhne" ná
leagan nua-Ghaeilge de scéal meánaoiseach ón
12ú haois, idir fhilíocht agus phrós. Is bail-
iúchán é an leabhar eile "Cuimhní Pinn,
Cuimhní Cinn" de shaothar liteartha Sheáin Uí
Shé agus de na cuimhní cinn atá ag a chairde
agus a lucht aitheantais fós air.

Beidh fáilte roimh chách ag an seoladh.

Sladmhargadh na
Nollag agus 
Comórtas Ealaíne
Chló Iar-Chonnacht
ANOIS agus mí na Nollag buailte linn, tá
sladmhargadh speisialta tosaithe i siopa Chló Iar-
Chonnacht, comhlacht foilsitheoireachta atá lon-
naithe in Indreabhán, Conamara. Beidh laghdú
suas le 50% ar phraghas leabhar agus beidh rogha
albam ar fáil ar €10.

I mbliana, freisin, tá dearbháin bhronntanais
€20 agus €10 le fáil agus is féidir iad seo a chean-
nach ar an suíomh idirlín, ar an nguthán trí
ghlaoch ar 091 593307 nó i siopa Chló Iar-Chon-
nacht féin. Má úsáidtear an dearbhán roimh 31
Eanáir, 2012 gheofar suas le dhá oiread a luacha i
sladmhargadh na Nollag, a mbeidh síneadh
curtha leis do dhaoine a bhfuil dearbháin acu. 

Beidh na margaí ar fad atá ar fáil sa siopa ar fáil
ar an suíomh idirlín www.cic.ie chomh maith
céanna. Bainfear an lascaine de d’ordú nuair a
théann sé tríd.

Má tá aon cheist agat, is féidir glaoch ar Chló-Iar
Chonnacht agus fáilte ag 091 593307 nó r-phost a
chur chucu ag sales@cic.ie. Beidh Siopa Chló Iar-
Chonnacht, atá suite i bPáirc Ghnó Shailearna in
Indreabhán (trasna ó Ghairmscoil Cholmcille ) ar
oscailt ó Luan go Déardaoin, ó 9.30rn go 5.00in
agus ó 9.30rn go 4.00in gach Aoine. Cuirfear dhá
lá siopadóireachta breise ar fáil ar an deireadh
seachtaine roimh an Nollaig, an Satharn an 17 agus
an Domhnach an 18 Nollaig ón 12 meán lae go dtí a
6.00in.  Mar aon leis an sladmhargadh, tá Cló Iar-
Chonnacht ag iarraidh ar a gcuid léitheoirí óga
caipín ealaíontóra a chur orthu féin agus pictiúr a
tharraingt bunaithe ar théama na Nollag.

Is féidir do phictiúr Nollag, chomh maith le
d’ainm, an scoil agus an rang ina bhfuil tú, múin-
teoir an ranga agus seoladh na scoile a sheoladh
chuig Comórtas Ealaíne, Cló Iar-Chonnacht,
Indreabhán, Contae na Gaillimhe, nó ar r-phost
chuig cloiar@iol.ie i bhfoirm jpeg. Beidh gach pic-
tiúr sa chomórtas le feiceáil sa ghailearaí ar líne.
Fógrófar na buaiteoirí go poiblí agus cuirfear
scéala chuig na buaiteoirí iad féin agus a scoil. Is é
an spriocdháta ná an Aoine 16 Nollaig 2011.

Tá dhá chomórtas ann, an chéad cheann dóibh
siúd ó na naíonáin bheaga suas go rang a dó agus
an dara ceann dóibh siúd ó rang a trí suas go rang a
sé. Tá duaiseanna iontacha le buachan: dearbhán
€100 do tháirgí Chló Iar-Chonnacht do scoil an
bhuaiteora agus dearbhán €25 do Smyth’s Toys
don bhuaiteoir féin.

TEILIFÍS agus RAIDIÓ
Le Katie McGreal

D’FHÓGAIR Filmbase agus
TG4 scéim do ghearrscannáin
Ghaeilge, ‘Lasair’, le déanaí.
Beidh siad in ann sé
ghearrscannán Gaeilge a
mhaoiniú agus áiseanna a
thabhairt tríd an scéim seo i
mbliana. 

Caithfidh na scannáin
bheith faoin téama ‘Geal
Gáire’. Táthar ag iarraidh for-
bairt a dhéanamh ar scannáin
spraíúla agus ghreannmhara
a chuirfidh an lucht féachana
ag gáire. 

D’éirigh go maith le Yu
Ming is Ainm Dom, scannán a
rinneadh in 2003 faoin scéim
chéanna. 

Táthar ag súil go mbeadh
roinnt de na scannáin suim-

iúil do lucht féachana
idirnáisiúnta agus táthar ag
iarraidh deis a thabhairt do
dhaoine a dtallann a léiriú. 

Is féidir le daoine scannán
de chineál ar bith a chur
isteach, m.sh. dráma, scan-
nán grinn, scannán
beochana, sceitse gearr nó
cineálacha eile ficsin. 

Is féidir leo a bheith
dátheangach ach caithfidh an
Ghaeilge a bheith chun
tosaigh agus nádúrtha ann
freisin. 

Tá foirm iarratais agus tuil-
leadh eolais le fáil ó shuíomh
Filmbase www.filmbase.ie
agus caithfidh siad a bheith
in oifig Filmbase roimh 5in ar
an Máirt, 10 Eanáir 2012. 

RTÉ a haon: Scannal
Insíonn an clár seo faoi ghnó Éireannach
rathúil a thit as a chéile agus a raibh scannal
mór bainteach leis, le blianta de chásanna
cúirte ina dhiaidh... cás Shanahan’s Stamps,
scannal a tharla sna 1950í. Dé Luain @
7.30in

TG4: Domhan an Dúlra
An tseachtain seo, déanfar fiosrú i Sabhána

na hAfraice, áit a bhfuil na creachadóirí ag
faire ar a ndeis agus na luibhiteoirí ag iar-
raidh dainséar a sheachaint. Anocht @
7.30in

RTÉ a dó: Hardy Bucks
An tseachtain seo, bíonn ar Eddie jab rí-
thábhachtach a dhéanamh do Salmon ach
bíonn brú air mar níor chodail sé in aon chor
an oíche roimhe. Dé Luain @ 10.20in

Scéim do
Ghearrscannáin
Ghaeilge

TÁ TG4 agus Adare Produc-
tions ag iarraidh teacht ar
chlanna chun páirt a ghla-
cadh sa dara sraith de ‘Feis
and Blood’. Is sraith í seo ina
bhfuil siad ag iarraidh an
chlann is siamsúla in Éirinn a
aimsiú. Táthar ag lorg grúpaí
– ar a laghad beirt – ón chlann
chéanna ar féidir leo aon
phíosa siamsaíochta a
dhéanamh, canadh, damhsa,
lámhchleasaíocht, seinm
ceoil nó eile.

Tá tuilleadh eolais agus
foirm iarratais ar fáil ó
shuíomh idirlín TG4,
www.tg4.ie. Má chuireann tú
foirm iarratais isteach, beidh
ort triail a dhéanamh. Beidh
siad sin ar siúl i mí na Nollag
in áiteanna éagsúla timpeall
na tíre. Cuirfidh na
léiritheoirí glaoch ar na clan-
na roimh ré le rá leo cathain
agus cén áit a mbeidh siad ar
siúl. Táthar cinnte go mbeidh
triail i gCorcaigh, i mBaile
Átha Cliath agus i nGaillimh
agus beidh roinnt trialacha
eile ar siúl timpeall na tíre.
Mura féidir leat freastal ar an
triail, is féidir físeán a sheo-
ladh go dtí na léiritheoirí agus
breathnófar air, ach is féidir é

sin a phlé leis na léiritheoirí
nuair a chuireann siad glaoch
ort. 

“Ní chuirfimid aon duine
nach bhfuil feicthe againn
cheana ar an seó,” a deir an
léiritheoir, Tom Evan.

Táthar ag súil go mbeadh
na hiarratais ar fad istigh
roimh 12 Nollaig ach glacfar
leo go dtí 16 Nollaig, an lá a
thosóidh na trialacha.

Beidh 13 clár sa tsraith agus
déanfaidh siad an taifeadadh
ar fad i stiúideo RTÉ i mBaile
Átha Cliath i mí Eanáir 2012.
Má éiríonn leat sna trialacha,
beidh ort lá amháin a
chaitheamh ann ag
taifeadadh. Beidh níos mó
laethanta taifeadta i gceist do
na daoine a n-éiríonn leo sa
chéad chuid den chlár. 

Ní chaithfidh Gaeilge a
bheith ag an gclann ach
bheadh sé go deas dá bhféad-
faidís cúpla abairt a rá i
nGaeilge i ndiaidh a scileanna
a léiriú. 

Déanfaidh triúr bre-
itheamh moltóireacht ar na
clanna uilig. Anuraidh, bhí
Aonghus McAnally, Pádraig Ó
Sé agus Sibéal Davitt ina
moltóirí. Níl aon duine cin-
ntithe acu go fóill don tsraith
seo. 

“Bhíomar ag lorg smaointe
nach raibh déanta cheana,” a
deir Tom faoin gcinneadh a
rinneadar anuraidh chun an
clár a dhéanamh, “Is seó tal-
lainne le gné dhifriúil é seo.” 

Anuraidh, fuaireadar 800
iarratas agus d’éirigh le 80
clann bheith ar an gclár.   

FEIS & BLOOD: TG4 ag
lorg clann don dara sraith

RTÉ Raidió na
Gaeltachta: Comh-
luadar na Leabhar
Labhróidh Cathal
Póirtéir faoin
gcnuasach nua
filíochta ó Mháire
Mhac an tSaoi ‘An
Paróiste Míorúil-
teach’ an tseach-
tain seo. Tabharfar
léirmheas ar an
leabhar agus
léifear píosaí ón
leabhar freisin. Dé
Domhnaigh @
10.30rn

RTÉ Raidió 1: Arts Tonight
An tseachtain seo, déanfar clár speisialta ar an scríbhneoir
cáiliúil Éireannach Oscar Wilde agus clúdóidh siad an t-
athchóiriú atá ar siúl ar a uaigh i bPáras na Fraince. Dé
Luain @ 10in

Newstalk: Off the Ball
Pléitear cúrsaí spóirt an lae ar an gclár seo. Faighimid
tuairimí agus moltaí na láithreoirí chomh maith le nuacht.
Luan – Déardaoin @ 7in

Féach ar:

Éist le 



NODANNA
TRASNA
1 Ag an bhfear, ag an duine (4)
3 Garraí, áit le bláthanna in aice an tí (7)
7 Tuairim, an dóigh go bhféachann tú ar chúrsaí (8)
8 Roinn, déan codanna de (4)
9 Faigh bás (3)
11 Gan éadaí (3)
13 Alt nó cuid de cháipéis (3)
15 Féar nó barr an fhómhair a bhailiú,  b’fhéidir (4)
17 Miotal luachmhar (2)
18 Gan aon chostas ann (4)
19 Comhlacht eitilte a dhéanann eitiltí idir Gaillimh agus 

Lorient: --- Árann (3)
20 Áit ard os cionn gleanna (4)
22 Briathar, déantar abairtí astu seo (5)
24 Amhras (5)
26 Athuair, don dara huair (4)
27 Dada, náid, neamhní (4)
29 Costas fuascailte giall, b’fhéidir (5)
30 An t-ainmhí a chathaigh Éabha (7)

SÍOS
2 Bealach isteach go páirc fheirme (5)
3 Úsáid scian nó siosúir (5)
4 Caitheamh bia (4)
5 Bille nó sonraisc a ghlanadh (3)
6 An ‘caidéal’ a choinníonn an corp ag dul (4)
8 I gcónaí (4)
10 Mar a bheadh scian mhaith (4)
11 Manannán mac ---, Dia na Farraige (3)
12 Ag dul tríd na céimeanna ó bheag go mór, nó óg go sean 

(3)
13 Bród as do cheantar nó do mhuintir (6)
14 An pháirt a ghlacann tú in eagraíocht (3)
15 Coinníonn tú rudaí ann, ciúb déanta as cáirt nó adhmaid 

b’fhéidir (5)
16 Leanbh, páiste óg (3)
20 Dlí nó reáchtaíocht stáit (4)
21 Teanga ag teacht as tine (6)
23 Fuip, píosa leathair a úsáidtear le capall a ghríosadh (4)
24 Clúdach ar bharr an tí (4)
25 Cárthanacht a chuidíonn le Gaelscoileanna ó thuaidh (nó 

Fianna Fáil ó dheas) (4)
28 An duine, pé duine... (2)

Crosfhocal  07.12.2011

Duais na seachtaine
Bronnfar dearbhán €20 
urraithe ag Cló Iar Chonnacht 
ar bhuaiteoir na seachtaine.
Ní mór iarratais a bheith ar ais roimh 
12.12.2011 chuig: Crosfhocal, Gaelscéal, 15
Sráid Mhargadh, Gaillimhe.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
30.11.2011
Buaiteoir na Seachtaine seo: 
Pádraig Ó Duinn
Loch Garman

Indreabhán, Conamara, Co. na Gaillimhe. Tel. +353-91-593307
www.cic.ie

‘Sétanta’
Léirmheas ar an dráma ‘Sétanta’ le Katie McGreal

An chéad rud a chonaic mé
den dráma ‘Sétanta’ i Sean
Scoil Shailearna in Indreab-
hán ar an Máirt seo caite, ná
beirt ag iomrascáil agus, go

tobann, bhí bráillín dearg ar an stáitse
agus bhí beirt faoi ag béiceadh. 

Ní dráma do dhaoine óga é seo. 
Is dráma faoi choimhlint é, agus faoi

rudaí atá uait i do shaol a bhaint amach.
Tá sé bunaithe ar an scéal fiannaíochta,
Sétanta agus Ferdia. Is é Sétanta an
príomhcharachtar agus tá sé ag iarraidh a
bheith ina sheaimpín domhanda sa
choraíocht, agus is cuma leis faoi aon rud
eile. Is scéal casta agus cliste é agus
léiríonn Fíbín i mbealach aibí agus teibí
é.  

Úsáideann siad taifeadtaí agus
scáileáin ar an stáitse chun suíomhanna
éagsúla a chruthú. Léirítear dráma taobh
istigh den dráma ar na scáileáin seo agus
chruthaigh siad réileán coraíochta leo
freisin. 

Tá sé á léiriú ag an gcomhlacht
puipéadóireachta agus amharclan-
naíochta, Fíbín, atá lonnaithe i gConama-
ra, i gcomhpháirtíocht le hAmharclann
na Mainistreach i mBaile Átha Cliath. Tá
sé scríofa agus stiúrtha ag Paul Mercier
agus rinne cúigear, Seán T Ó Meallaigh,
Grace Kiely, Mairéad Conneely, Stephen
Darcy agus Eoin Geoghegan an ais-
teoireacht ar fad. 

Deir Fiach Mac Conghail, stiúrthóir
Amharclann na Mainistreach, i gclár an
dráma, “...ba mhaith linn ceiliúradh a
dhéanamh agus fáilte a chur roimh an
gcomhpháirtíocht idir Fíbín Teo, Paul
Mercier agus Amharclann na Main-
istreach.”

Bhí slua mór in Indreabhán ar an oíche
sin, an chéad léiriú oifigiúil. Bhí daoine,
ar nós mise, inár suí ar na taobhanna
agus bhí an chuid is mó de na suíocháin
líonta. Bhí neart daoine áitiúla ann,
chomh maith le daoine aitheanta. 

Bhí Eibhilín Ní Chonghaile, an craoltóir
le RTÉ Raidió na Gaeltachta, le feiceáil
ann, chomh maith leis na láithreoirí le
TG4, Áine Lally agus Loretta Ní Ghab-
háin, agus an scannánóir cáiliúil, Bob
Quinn.  Bhí an t-aisteoir Eoin Mac Diar-
mada, stiúrthóir Ionad Ealaíne na Gail-
limhe, Pádraic Breathnach, agus Seán Ó
Coisdealbha, príomhoifigeach Muin-
tearas, i measc an lucht féachana freisin
agus bhí flosc le mothú san áit ar an
oíche.  Bhí seit iontach acu. Rinne Dara
McGee an dearadh air agus d’éirigh go
hiontach leis. 

Bhí na soilsí agus an córas fuaime go
hiontach; cúpla uair, cheap mé go raibh
siad chun tosú ag canadh. Tá sé soiléir
gur chuireadar an-chuid ama agus
cleachtaidh isteach. Bhí an chóiréa-
grafaíocht thar barr ar fad! Go háirithe i
rith na radharc coraíochta – bhí siad ar
fheabhas.  

Stiúir Darach Ó Tuairisg an dráma. Deir
sé go bhfuair sé neart aiseolas maith i
ndiaidh na seachtaine a chaith ‘Sétanta’
in Indreabhán.

“Is dráma stairiúil é,” a deir sé, “Tá sé
an-difriúil le haon rud atá déanta sa
Ghaeilge go dtí seo agus seo an chéad
dráma proifisiúnta Gaeilge atá scríofa ag

Paul Mercier.”
I ndiaidh seachtain a chaitheamh in

Indreabhán, tá ‘Sétanta’ le feiceáil ar
Stáitse na Péacóige in Amharclann na
Mainistreach i mBaile Átha Cliath an
tseachtain seo.

Thosaigh sé aréir agus bhí an
tUachtarán, Michael D. Higgins, i láthair. 

Tá ticéid ar fáil ó Amharclann na Main-
istreach ar 01 8787222 nó
www.abbeytheatre.ie. Tá costas idir €15 -
€20 orthu.

Comórtas
Tá dhá thicéad againn anseo i nGaelscéal don dráma ‘Sétanta’ in

Amharclann na Mainistreach ar an Satharn seo, 10 Nollaig 2011 ag 8in. 

Chun iad a bhuachaint, freagair an cheist seo:
Cé a scríobh an dráma ‘Sétanta’?
Seol na freagraí go dtí katie.mcgreal@gaelsceal.ie.  

CÚRSAÍ SACAIR: SRAITH AIRTRICITY

Na Seamróga reoite sa Rúis agus
athrú bainisteora do na Naoimh
Daithí Mac Tighearnáin

BHÍ ar Ruagairí páirtaimseartha na
Seamróige an cluiche seo i Sraith na
hEorpa a imirt agus an teocht naoi
gcéim faoin reophointe. Tá ciste €18
milliún ar fáil do Rubin le tuarastail
bhliantúla a n-imreoirí a íoc. Níos lú
ná €600,000 san iomlán a d’íoc na
Fonsaí lena scuad siúd i mbliana.

Leis an €1.3 milliún a bhuaigh na
Ruagairí sa chomórtas go nuige seo i
mbliana, bheidís in  ann a  gcuid

imreoirí a fhostú ar bhonn lánaim-
seartha in 2012, mura ngearrfadh an
rialtas asbhaintí (cáin srl) ar an bpá
sin. In ainneoin na leithscéalta,
táimid uilig dubh dóite ag léamh faoi
na treascairtí Eorpacha seo agus ag
féachaint orthu, léastaí mar seo ina
measc. 

Is léir don dall, agus na Ruagairí
sáraithe i gcúig chluiche as cúig ina
ngrúpa sa tSraith seo, gur ag snámh in
aghaidh easa a bhíonn foirne páir-
taimseartha i gcéim na ngrúpaí de
Shraith na hEorpa agus go bhfuil sé
fánach orthu páirt a ghlacadh inti dá
bharr. Bíonn an fhírinne searbh agus
fanann an duine sona le séan. Tráth

gnímh anois a Ruagairí, a FAI agus a
Rialtais, le bhur dtoil!

In ainneoin gur thug siad bata agus
bóthar  do Liam Buckley (51) mar
bhainisteoir i 1999, d’fhear Lúthch-
leas Phádraig Naofa fáilte is fiche ar
ais roimhe sa phost céanna an tseach-
tain seo. Sa séasúr 1998/99, a chéad
shéasúr sa phost, thug na Naoimh an
teideal leo gan stró. Ag tús an tséasúir
dar gcionn, tháinig meath orthu agus
bhris siad Buckley as a phost  trom-
chúiseach.

D’fhéadfaí a rá nár chaith na
Naoimh go cothrom le Pete Mahon
(64) ach oiread nuair a chinn siad gan
a chonradh bainistíochta siúd a ath-

nuachan do 2012. Bhí na Naoimh ag
streachailt agus iad íseal sa
Phríomhshraith in 2009 nuair a cea-
padh é. Cháiligh siad do Shraith na
hEorpa in 2010 agus 2011 faoina stiúir.
Ach ní bhaineann an seanfhocal “is
binn béal binn ina thost” le Pete, fara-
or.

Cháin sé stiúrthóirí an chlub go
poiblí maidir leis an gcaoi a raibh na
himreoirí ag fanacht lena gcostais
taistil le haghaidh na gcluichí Eor-
pacha. 

Ba mhinic a chaith sé anuas ar imirt
na foirne s’aige féin ar MNS freisin.

Tosaí den scoth ab ea Liam Buckley
a d’imir faoi dhó d’Éirinn agus don

iliomad clubanna – na Naoimh, Rua-
gairí na Seamróige, Waregem na
Beilge, Montreaux na hEilbhéise agus
Racing Santander na Spáinne ina
measc.

Sheasfá sa sneachta ag féachaint ar
a fhoireann (mar bhainisteoir) idir
2008-2010, Fine Gall Spórtúil.
Bunaíodh iad in 2008. Fuair siad ardú
céime ó Roinn a hAon agus i gCorn
FAI araon in 2009 agus tháinig siad sa
cheathrú háit sa Phríomhshraith in
2010 - dochreidte.

Ar ábhar na Naomh go fóill, d’fhág
a sárthosaí, Danny North, an club an
tseachtain seo, rud a chuirfidh go mór
lena chlub nua, Ruagairí Shligigh. 

Coirn Chispheile na
hÉireann do Scoileanna
Gráinne McElwain

IMREOFAR na cluichí
leathcheannais cisphile i gCoirn
na hÉireann do scoileanna go
luath tar éis na Nollag. Beidh
cluichí i dtrí ghrád dhifriúla ar
siúl do bhuachaillí agus chailíní:
faoi 19 A, B agus C agus faoi 16 A,
B agus C. Is iad Tamhlacht i
mBaile Átha Cliath agus Ollscoil
Luimní na hionaid atá rogh-
naithe do na babhtaí
leathcheannais ina mbeidh
foirne ó gach cearn den tír, 9-13ú
Eanáir 2012. Roimhe sin, áfach,
tá trí chluiche leathcheannais le
himirt. Beidh ceann ann ar siúl
inniu i dTamhlacht nuair a chas-
faidh Coláiste Pobail Oileán
Chiarraí le Coláiste
Mhaolmhaodhóg as Béal Feirste
ag leathuair tar éis a dó i
gcluiche leathcheannais na
mbuachaillí faoi 19A. Scoil Cala-
sanctius as Óran Mór i nGaillimh
a bhuaigh an comórtas seo anu-
raidh agus d’éirigh leo an bua a
fháil sna comórtais do na cailíní
faoi 19A agus faoi 16A chomh
maith.  

Tá an-aithne ag coláistí
Mhaolmhaodhóg agus Oileán
Chiarraí ar a chéile mar chas siad
ar a chéile faoi 16A i gcluiche
ceannais na sraithe in 2009
nuair a chroch Oileán Chiarraí
an corn leo agus anuraidh
bhuaigh Coláiste Mhaolmhaod-
hóg Corn na Scoileanna faoi
16A. Fágann sé sin go mbeidh go
leor de na himreoirí a d’imir in
aghaidh a chéile an dá lá sin ag
cur aithne ar a chéile arís inniu. I
mbliana, d’éirigh le hOileán

Chiarraí an lámh in uachtar a
fháil, ar éigean, ar Mercy Moun-
thawk Thrá Lí 64-63 sa bhabhta
ceathrú ceannais, ach bhí
cluiche níos fusa ag Coláiste
Mhaolmhaodhóg Bhéal Feirste
ar Choláiste Naomh Adhmhnán,
Dún na nGall nuair a
chríochnaigh siad 72-65 chun
cinn. Bí ag faire amach don chú-
pla Aidan agus Conor Quinn a
d’aimsigh 39 pointe sa chluiche
sin agus Tom Dougherty a fuair
11 phointe. 

Dé Máirt seo chugainn beidh
na buachaillí ó Scoil Mhuire,
Béal Feirste ag imirt in aghaidh
Choláiste na mBráithre Críostaí
as Corcaigh ag leathuair tar éis a
deich ar maidin i gcluiche
leathcheannais an Choirn faoi
19B agus críochnóidh na cluichí
leathcheannais Dé Luain 19ú
Nollaig nuair a imreoidh na
buachaillí faoi 16B as Scoil
Aquinas, Béal Feirste le Scoil
San Clement, Luimneach ag a
dó a chlog. Imreofar na cluichí ar
fad i dTamhlacht sa Staid

Náisiúnta Chispheile. Beidh
scoileanna móra mar Choláiste
Iosagáin agus Naomh Seosamh
“An Bish” ag cuartú áite i
gcluiche ceannais an chomór-
tais tar éis na Nollag.

Cluichí Leathcheannais
Inniu, Buachaillí faoi 19A
Staid Náisiúnta Chispheile,
Tamhlacht @ 14.30
Coláiste Phobail Oileán Chiarraí
(Ciarraí) v Coláiste
Mhaolmhaodhóg (Béal Feirste)

An Mháirt 13ú Nollaig
Buachaillí faoi 19B
Staid Náisiúnta Chispheile,
Tamhlacht @ 10.30
Scoil Mhuire (Béal Feirste) v
Coláiste na mBráithre Críostaí
(Corcaigh)

An Luan 19ú Nollaig
Buachaillí faoi 16B
Staid Náisiúnta Chispheile,
Tamhlacht @ 14.00
Aquinas (Béal Feirste) v San
Clement (Luimneach)

Raheny Aonaithe in uachtar
i Sraith Shacar na mBan
Dé Domhnaigh @ 2.00i.n
Raheny Aonaithe v Ceiltigh Chaisleán an Bharraigh
Peamount Aontaithe v Ruagairí na Seamróige
Club Sacair na mBan, Corcaigh v Wexford Youths Women 

Gráinne McElwain

CEITHRE bhabhta atá
imeartha agus le babhta
amháin fágtha  roimh an Nol-
laig i Sraith Shacar na mBan
Bhus Éireann, is iad Raheny
Aonaithe atá ar bharr an tábla
agus gan cluiche caillte acu go
fóill. Fuair siad an lámh in
uachtar ar Wexford Youths 3-2
an deireadh seachtaine seo
caite. B’iad Rebecca Creagh,
Katie McCabe agus imreoir
idirnáisiúnta na hÉireann faoi

19 Ciara Grant a rinne na cúil.
Tá 12 phointe aimsithe ag Rahe-
ny go dtí seo ar chlár na bpointí
agus iad sa bhaile an Domh-
nach beag seo in aghaidh
Ceiltigh Chaisleán an Bharraigh
atá sa tríú háit ar chlár na
bpointí faoi láthair. Seo cluiche
deacair do Chaisleán an Bhar-
raigh a chaill 4-1 sa bhaile in
aghaidh Peamount United an
tseachtain seo caite agus iad ag
iarraidh greim daingean a
choinneáil ar an tríú háit agus
an Nollaig ag druidim leo.

Rubin Kazan 4 
Ruagairí na Seamróige 1 

Aidan Quinn, St. Malachy's, Béal Feirste. [PIC: STEPHEN MCCARTHY / SPORTSFILE]

Sé fhoireann atá san
iomaíocht sa tsraith úrnua seo
le foireann na mban as Cor-
caigh sa cheathrú háit le 4
phointe agus Wexford Youths
agus Ruagairí na Seamróige
taobh thiar díobh ar chlár na
bpointí. D’éirigh le Corcaigh an
lámh in uachtar a fháil ar Rua-
gairí na Seamróige díreach
roimh dheireadh na himeartha
nuair a d’aimsigh Valarie Mulc-
ahy, an t-imreoir clúiteach ar
fhoireann pheil ghaelach na
mban i gCorcaigh, an cúl cin-
niúnach. Ach le briseadh anois
sa tSraith tar éis an deireadh
seachtaine seo go lár mhí
Eanáir, beidh na foirne ar fad ag
iarraidh na bpointí go géar.

Ciara Grant, Rebecca Creagh agus Katie McCabe as Raheny Aontaithe ag ceiliúradh [ PIC : MATT BROWNE / SPORTSFILE]



30 • SPÓRT GAELSCÉAL 
Dé Céadaoin, 7 Nollaig, 2011

Ar an gclaí Le John Allen 

Ardmholadh tuillte ag tuarascáil
fhíorspéisiúil ar iomáint na Gaillimhe

Bhí coiste amháin fíorgh-
nóthach le déanaí sa
Ghaillimh ag déanamh
dianscrúdú ar chúrsaí
iománaíochta sa chontae.

Cuireadh an tuarascáil os comhair an
phobail seachtain ó shin agus súil
acu go gcuirfidh na moltaí borradh
agus fás faoi iománaíocht na Gail-
limhe. Chaith an Coiste Athbhreith-
nithe beagnach ceithre mhí ag
iniúchadh eagrú na hiomána sa
chontae ó gach taobh.

Shuigh an coiste neamhspleách
seo síos leis na páirtithe leasmhara
go léir féachaint an bhféadfaidís
teacht ar shlite níos fearr chun iomá-
naíocht na Gaillimhe a fheabhsú
agus níos mó imreoirí a mhealladh
isteach ag imirt, forbairt chuim-
sitheach a dhéanamh ar a scileanna
agus dar ndóigh craobh sinsear na
hÉireann a thabhairt leo i bhfad níos
minicí. Tá ardmholadh tuillte acu
mar tá tuarascáil fhíorspéisiúil
curtha le chéile i dtréimhse fhíorg-
hearr.

Tá áthas orm go bhfuil siad ag
moladh go mbeidh i bhfad níos mó
cluichí i rith mhíonna an tsamhraidh
nuair atá seans ann go mbeidh an
aimsir go maith agus nuair atá fad
sna laethanta . Tá sé ráite agam
cheana nach ceart in aon chor na
cluichí club a stopadh i lár an
tsamhraidh. Tá an coiste ag moladh
go bhfaigheadh an fhoireann chon-
tae sé lá leis na himreoirí contae go
léir roimh chluichí ach tá cuid
mhaith eisceachtaí ag dul leis an
moladh seo. Is dóigh go bhfuil sé lá
róghearr ach is cinnte gur féidir
teacht ar réiteach sásúil éigin. 

An réiteach ceart i mo thuairim ná
cinneadh a dhéanamh ag an
gComhdháil Bhliantúil a chuirfeadh
iachall ar gach contae na rialacha
céanna a leanúint ó thaobh na
gcomórtaisí club a imirt sa samhradh
agus gan iad a stopadh, mar a thar-
laíonn in a lán contaetha. 

Tá sé suimiúil freisin, de réir na
tuarascála, nach bhfuil dúil na foirne
mionúir agus faoi 21 a chur ag imirt i
gCúige Laighean mar atá an fhoire-
ann sinsir.  Is dócha nach féidir
mórán argóinte a dhéanamh leis sin
bunaithe ar chorriarrachtaí na
bhfoirne sin le blianta beaga anuas.
Ach níl mórán den toradh sin le
feiceáil ar an fhoireann sinsir. Nach
mbeadh sé níos fearr d’fhorbairt na
hiomána sa chontae níos mó cluichí
fiúntacha a bheith á imirt ag na
foirne go léir i rith na bliana? 

I mo thuairim bheadh na foirne go
léir níos fearr as bheith ag imirt i
gCúige Laighean.

Pé rud é, is maith go bhfuil an t-

athbhreithniú curtha ós comhair an
phobail ach is iad na chéad
chéimeanna eile atá tábhachtach
anois . Tá a fhios againn go léir go
bhfuil cáipéisí mar seo foilsithe ar
fud na tíre agus iad ag bailiú smúite
ar sheilfeanna.

Níl a gcomharsana béal dorais,
Luimneach, ina gcodladh ach an
oiread . Tháinig na bainisteoirí iomá-
na go léir le chéile le déanaí chun
plean a chur i dtoll a chéile a dhéan-
fadh iarracht a chinntiú go bhfuil
gach foireann ag dul an treo céanna
ó thaobh cóitseála agus ó thaobh
fhorbairt na hiomána sa chontae. Is
iontach go bhfuil iarracht á déanamh
acu cur le chéile sa tslí seo . Is iomaí
contae nach bhfuil aon chomhoibriú
idir na bainisteoirí ann, gach duine
gan dabht ag déanamh a dhíchill ach
gan nasc eatarthu. Mar a deireann an
seanfhocal  “ní neart go cur le

chéile.”
Is minic a bhímid ag caitheamh

anuas ar an CLG faoi na praghsanna
a bhíonn ar thicéid do chluichí agus
fair play do Chomhairle na Mumhan
a d’ísligh na táillí dos na craobhanna

peile agus iomána an Domhnach seo
caite. D’íocamar deich euro i nDurlas
agus cúig euro déag a bhí ar an
gcluiche i gCill Airne .

Chríochnaigh séasúr fada dos na
ceithre fhoireann le buanna do Chró-
caigh Chill Airne agus do na Piar-
saigh ó Luimneach.

Bhí ardchluiche iomána againn ó
thosach deireadh. Bhí an chéad leath
cothrom go leor ach ag tosach an
dara leath chruthaigh na Piarsaigh
ceithre sheans ar scór ach ní
bhfuaireadar ach cúilín amháin.
Ansin bhí Croisín go mór in uachtar
ar feadh na gcéad deich nóiméad
eile. Ach, mar a tharla an tseachtain
seo caite, is iad na Piarsaigh a rug
greim iomlán ar an gcluiche sa
cheathrú deireanach ach an uair seo
chuireadar cúl agus sé chúilín ar
chlár na scór agus bhuadar an
cluiche.

Tá éacht déanta acu agus iad anois
i gcoinne Lougheil i leathchraobh na
hÉireann. Ar an taobh eile beidh an-
chluiche idir an Gort agus Cúldoire.

I gCill Airne bhí an t-uafás scóran-
na againn don am seo bliana . 3-14 in
aghaidh 2-10, na Crócaigh ar ais mar
sheaimpíní. Thosnaigh an fhoireann
bhaile go mall ach diaidh ar ndiaidh
tharraingíodar iad féin ar ais sa
chluiche. An difríocht a bhí idir na
foirne ag an deireadh ná cumas tho-
saithe na gCrócach a ndóthain
scóranna a fháil nuair a bhí an fhoire-
ann in uachtar  . Eatarthu scóráil
Gooch Cooper, Kieran O’Leary, Brian
Looney agus Daithí Casey 3-12.

Anois tá ceann de ríthe na
gclubanna peile sa tír, Crois Mhic
Lionnáin, acu i gcluiche
leathchraoibhe na hÉireann. Táimid
ag súil leis cheana féin.

Beir Bua.

An réiteach ceart i mo
thuairim ná cinneadh a
dhéanamh ag an
gComhdháil Bhliantúil a
chuirfeadh iachall ar gach
contae na rialacha céanna
a leanúint ó thaobh na
gcomórtaisí club a imirt sa
samhradh agus gan iad a
stopadh, mar a tharlaíonn
in a lán contaetha. 

10 Meán Fómhair 2011, imreoirí agus bainistíocht Fhoireann Iomána na Gaillimhe faoi 21 ag ceiliúradh tar éis gur bhain siad Cluiche Craobh na hÉireann 'A' i
gcoinne Bhaile Átha Cliath [PIC : RAY MCMANUS / SPORTSFILE]

Dé hAoine
Grúpa 4, Cúige Uladh v
Aironi 
Ravenhill @ 7.30in

Ní haon áibhéil a rá gurb iad an dá
chluiche seo as a chéile in aghaidh
Aironi, na cluichí is tábhachtaí go dtí
seo ag Cúige Uladh agus iad ag iar-
raidh cáiliú do na babhtaí ceathrú
ceannais den dara bliain as a chéile.
Bhuaigh siad a gcéad chluiche i
nGrúpa 4 in aghaidh Clermont
Auvergne (16-11) ach chaill siad ina
dhiaidh sin in aghaidh Leicester
Tigers 20-9 i mbabhta a dó. Mar sin,
tá deich bpointe ag teastáil go géar sa
dá chluiche seo chun an deis is fearr
a thabhairt dóibh. 

Bhuaigh Cúige Uladh in aghaidh
na Scarlets i gComórtas RaboDirect
Pro12 (24-17) an tseachtain seo caite,
ach bhí ar Ulaidh carachtar a thais-
peáint chun teacht ar ais sa chluiche
sin agus iad 10-0 taobh thiar tar éis
deich nóiméad. Cé go raibh ochtar
imreoir idirnáisiúnta in easnamh ar
na Scarlets, b’ábhar dóchais an
teacht aniar do chóitseálaí Uladh
Brian McLaughlin. Beidh Ruan Pien-
aar ábalta tosnú ar an Aoine tar éis
teacht slán ó ghortú agus feicfimid
an t-imreoir ón Afraic Theas Stefan
Terblanche ag teacht isteach sa
chluiche ag uimhir a 15 tar éis dó
teacht go hUlaidh ar chonradh gear-
rthéarmach ag tús na seachtaine.
Tógfaidh sé áit an lánchúlaí as an
Nua-Shéalainn Jared Payne atá fós
amuigh le gortú. Deacair brath ar
Chúige Uladh ach má tá uathu dul
níos faide sa chomórtas seo, caith-
fidh siad cluichí mar seo a bhuachan
go míthrocaireach.

Bua: Cúige Uladh

Dé Sathairn
Grúpa 6, Cúige Chonnacht
v Gloucester 
Sportsground @ 1.30in

Is dócha nuair a rinneadh an tar-
raingt don ghrúpa seo, gurbh é seo
an cluiche a mhothaigh Connachta
go mbeadh siad in ann é a bhuachan.
Níl cluiche buaite ag ceachtar den dá
fhoireann seo sa chomórtas go fóill.
Chaill Cúige Chonnacht in aghaidh
Harlequins as baile an chéad lá (25-
17) agus bhí difear mór idir imreoirí
Toulouse agus Chonnacht nuair a
rinne Toulouse slad ar fhir an
iarthair 36-10 sa Sportsground.
Chaill Gloucester in aghaidh
Toulouse i mbabhta a haon 21-17 ach
fuair siad pointe bónais mar gur
chaill siad le níos lú na seacht
bpointe ach bhí an lámh in uachtar
ag Harlequins orthu 28-9 i mbabhta
a dó. Chaill an dá fhoireann ar an
Aoine sna comórtaisí dúchasacha
agus ní hé sin an t-ullmhúchán is
fearr don chluiche seo. Chaill Cúige
Chonnacht in aghaidh Treviso sa
bhaile i gcomórtas RaboDirect Pro
12, an chéad uair gur chaill siad in
aghaidh foirne ón Iodáil sa bhaile
agus b’shin an t-ochtú cluiche as a

chéile caillte acu. Arís, bhí seilbh na
liathróide acu ach ní raibh siad in
ann na scóranna a aimsiú agus bhí a
gcosaint go dona, iad ag bronnadh 15

pointe ar Treviso sa chéad 23
nóiméad den chluiche. Dhá fhoire-
ann atá in ísle brí ach bheifeá ag súil
go ndéanfadh buntáiste baile difear

ach tá athrú mór de dhíth in imirt
agus meon na gConnachtach chun
na pointí a chrochadh leo.

Bua: Cúige Chonnacht

Grúpa 1, Scarlets v Cúige
Mumhan
Parc y Scarlets @ 15.40in

Beidh cluiche den scoth againn
anseo leis na Scarlets atá ar bharr
ghrúpa a haon tar éis buanna a
fháil in aghaidh Castres 31-23 agus
Northampton 28-23. Níl cluiche
caillte ag Cúige Mumhan ach an
oiread. 

Fuair siad an lámh in uachtar go
drámatúil ar Northampton 23-21
agus ar Castres 27-24 (buíochas
mór le Ronan O’Gara!). Táim ag
déanamh go dtiocfaidh buaiteoirí
an ghrúpa amach ón dá chluiche
seo, tá siad chomh tábhachtach
sin. Coinnigh súil amach don
choimhlint ag uimhir a deich idir
Ronan O’Gara agus Rhys Priest-
land. Beidh geansaí na Mumhan i
gCorn Heineken ar a dhroim ag
Ronan O’Gara den 100ú cluiche ar
an Satharn. 

Buille mór do Chúige Mumhan
nach mbeidh Dougie Howlett ar
fáil don dá chluiche seo mar gheall
ar ghortú (teannán Aichill). Tá an
dá fhoireann seo ag imirt go maith
faoi láthair agus ní bheidh mórán
eatarthu. 

Seans nach mbuafaidh Cúige
Mumhan an dá chluiche seo as a
chéile ach d’fhéadfadh na pointí
bónáis a bhuafas an dá fhoireann a
bheith cinniúnach. 

Bua: Cúige Mumhan

Dé Domhnaigh
Grúpa 3, Bath v Cúige
Laighean
The Rec @ 12.45in

Níl Bath tar éis buachaint i
bPríomhroinn Shasana ó dheireadh
mhí Dheireadh Fómhair agus chaill
siad 13-16 in aghaidh Sale an Satharn
seo caite. Déan comparáid idir sin
agus Cúige Laighean atá ar bharr an
tábla i gcomórtas RaboDirect Pro12
agus a bhuaigh go furasta in aghaidh
na Blues an Aoine seo caite 52-9, an
naoú huair as a chéile go bhfuil bua
faighte acu. 

Tá ardmhuinín le feiceáil i gcampa
Laighean na laethanta seo le coimh-
lintí móra do gach áit ar an fhoire-
ann, rud a thaitníonn go mór le Joe
Schmidt. 

Bhí an t-ádh ar na Laighnigh gur
chríochnaigh siad ar comhscór sa
chluiche in aghaidh Montpellier (16-
16) i mbabhta a haon ach bhí bua
maith acu in aghaidh Ghlaschú 38-13
sa dara cluiche. Chaill Bath a gcéad
chluiche i gComórtas Heineken in
aghaidh Ghlaschú 26-21 ach fuair
siad an lámh in uachtar ar Montpelli-
er 16-13 ina dhiaidh sin. 

Tá Cúige Laighean ar bharr an
tábla agus tá sé ar a gcumas deich
bpointe a chrochadh leo ón dá
chluiche sa choicís amach
romhainn. 

Bua: Cúige Laighean

Stephen Ferris, Cúige Uladh. [PIC : PAUL MOHAN / SPORTSFILE]

George Naoupu, Connacht. 
[PIC : OLIVER MCVEIGH / SPORTSFILE]

Isa Nacewa, Cúige Laighean. 
[PIC : STEPHEN MCCARTHY / SPORTSFILE] Ronan O'Gara, Cúige Mumhan. [PIC : MATT BROWNE / SPORTSFILE]

Súil ar an Rugbaí: Corn 
Heineken na Seachtaine seo

Le Gráinne 
McElwain

Caighdeán Peile níos airde de
dhíth ar lucht Chú Chulainn

Gráinne McElwain

“TÁ sé deacair a rá cén dóigh a
imreoimid ar an Domhnach. Is dul
chun cinn mór é imirt in aghaidh
Phiarsaigh na Dromoda ach tá
muid chun sult a bhaint as an
ócáid,” a deir Niall Byrnes, imreoir
agus comhbhainisteoir le foireann
peile Chú Chulainn a bheidh ag
casadh le seaimpíní na Mumhan in
Birmingham i gcluiche ceathrú
ceannais shóisir na hÉireann.

Is in Newcastle atá club Chú Chu-
lainn lonnaithe agus bunaíodh é in
2007 mar gheall ar an mhéid mac
léinn a bhí ag dul sall as Éirinn go
dtí an coláiste thall. Glacann siad
páirt i Sraith agus i gCraobh York-
shire agus bhuaigh siad Comórtas
Craoibhe na Breataine i mbliana in
aghaidh Learphoill. 

“Is í an tíreolaíocht an deacracht
is mó atá againn mar go bhfuil
muid chomh fada sin ó gach club
eile. Níl an iomaíocht i Sraith York-
shire go maith ach tá Sraith Pen-
nine níos fearr le foirne as Man-
chain agus Learpholl páirteach
ann. 

Ní féidir linn mórán cluichí dúsh-
láine a shocrú agus mar sin bíonn

muid ag brath ar chluichí eadrainn
féin agus is míbhuntáiste é sin.

“Bíonn fadhb againn le maoiniú.
Mar shampla, caithfidh muid féin
íoc as an bhus chun dul go dtí na
cluichí agus cosnóidh an turas
deireadh seachtaine seo míle punt
orainn. Go dtí seo tá seacht míle
punt caite againn ar chóras taistil
agus níl muid tar éis aon airgead
mór a fháil ó CLG. 

Thug bord an chontae in York-
shire ceithre chéad punt dúinn ach
ní leor sin. Is as ár bpócaí féin a
chaithfidh muid an t-airgead a íoc
agus níl sin go hiontach,” a deir
Niall.

Is as Doire Ó gConaile i bhFear
Manach do Niall agus is as an
Ómaigh i dTír Eoghain an comhb-
hainisteoir eile, Eddie O’Gara.
“Bhog mé féin anseo i mí Mhárta
anuraidh mar is fisiteiripeoir mé
agus bhí mé ag obair sa Nua-
Shéalainn roimhe sin. Iarradh orm
dul i mbun bainistíochta i mí
Eanáir i mbliana agus shocraigh mé
ar a dhéanamh.”

Imríonn Niall i lár na páirce ach
bíonn beirt ar an taobhlíne chun
cuidiú leis féin agus le hEddie
athruithe a dhéanamh le linn an

chluiche. Tá ceithre seachtaine
imithe ó bhuaigh siad in aghaidh
Learphoill agus tuigeann Niall nach
bhfuil na hullmhúcháin foirfe chun
aghaidh a thabhart ar an
chaighdeán foirne atá ag Piarsaigh
na Dromoda.

“Chun a  bheith féaráilte do na
leaids, bhí siad ag iarraidh a bheith
ar ais ag traenáil go luath i ndiaidh
an chluiche dheireanaigh sin. Tá
painéal 30 duine againn as gach
contae in Éirinn. 

Níl aon imreoirí contae againn ná
mic léinn agus tá gach duine ag
obair anseo thart ar Newcastle. Tá
an t-ádh linn nach gcaithfidh muid
mórán taistil a dhéanamh chun dul
ag traenáil.

“Tá áiseanna den scoth ag an
choláiste in Newcastle agus fuair
muid cead traenáil ar na páircean-
na CLG ansin, na seomraí feistis
agus gach uile rud eile a úsáid saor
in aisce ach amháin go dtugann
muid féin aire do na foirne coláiste,
rud atá muid breá sásta a
dhéanamh.

“Tá Piarsaigh na Dromoda feic-
the agam ar DVD agus tá a fhios
againn ar fad cé chomh maith atá
an t-imreoir mór le rá acu, Declan
O’Sullivan, ach tá plean againn féin
agus beidh orainn sin a chur i
bhfeidhm. 

Níl muid chun barraíocht brú a
chur orainn féin maidir le himreoir
amháin. Tuigimid go mbeidh an
caighdeán peile ardaithe ar an
Domhnach agus caithifidh muid
leibhéal eile a shroichint chun aon
seans a thabhairt dúinn féin ach tá
muid ag dúil go mór leis. Cad
chuige nach mbeifeá?”

Dráma Nua CLG “The Pitch” ar Camchuairt
Gráinne McElwain

FAOI láthair tá an dráma “The Pitch” le
Shane Connaughton ar camchuairt ar
chlubanna CLG ar fud na tíre. Is é
Leamhaigh i gCo. Dhoire an áit dheireanach
a bheidh sé le feiceáil roimh dheireadh na
bliana ar 17ú Nollaig.  Cuirfear ar stáitse arís
é sa bhliain úr.  

Cuireadh tús leis an obair a bhain leis an
dráma seo ag tús an tsamhraidh i mbliana
agus shocraigh léiritheoir an dráma, Will

Govan, ar dhul i mbun cainte le hoifigigh
chaidrimh phoiblí CLG sa Chabhán, i Lia-
troim agus i bhFear Manach chun ócáid
shóisialta a reáchtáil d’fhir aosta agus iad a
thabhairt le chéile. 

Bhí Amharclann Ramor in Achadh an Iúir
sa Chabhán lán an chéad oíche le 170 fear
ann agus d’éirigh chomh geal sin leis gur
thosaigh Will ag caint le Seán Kilbride,
bainisteoir ar an tionscnamh sóisialta atá
bunaithe ag CLG le go bhfeicfidís an
bhféadfaidís tuilleadh oícheanta mar seo a

chur ar bun ar fud na tíre. Nuair a tháinig
Calor ar bord mar urraitheoir, thosaigh an
turas drámaíochta ar fud na tíre.

Cuireadh tús leis an fheachtas “Social Ini-
tiative” nuair a thug iar-uachtarán na tíre
Máire Mhic Giolla Íosa faoi deara nach raibh
mórán fear aosta ag glacadh páirte in ócáidí
éagsúla sna pobail dhifriúla ar thug sí cuairt
orthu. D’iarr sí ar CLG tionscnamh nua
sóisialta a chur ar bun agus is as sin a
tháinig an togra nua seo.

Tá aiseolas iontach maith faighte ag an

dráma faoi fhear darb ainm Philly.  Chaith
sé a shaol ag imirt dá chlub, dá gheansaí, dá
pharóiste agus dá chairde ach anois tá
namhaid ag iarraidh an pháirc peile a ghoid
uathu agus eastát tithíochta a thógáil. Séa-
mus O’Rourke, iar-imreoir peile le Lia-
troim, atá i bpáirt Philly.

Má tá fonn ort an dráma a fheiceáil nó
tuilleadh eolais a fháil faoi, níl le déanamh
ach dul ar an suíomh idirlín chun na sonraí
a chuardach faoi The Pitch.  www.themoth-
magazine.com

Craobh Cheannais Shóisir sa
Pheil, Cluiche Ceathrú Ceannais, 
Piarsaigh na Dromoda v. Club Chú
Chulainn, Newcastle, Sasana, Dé
Domhnaigh, 1.00 i.n. 

Declán Ó Suilleabháin, Piarsaigh na Dromoda. Cén sórt damáiste a dhéan-
faidh sé Dé Domhnaigh? [PIC : STEPHEN MCCARTHY / SPORTSFILE]


